
ᓯᕗᓪᓕᕐᒥ ᑎᑎᕋᖅᑕᐅᓚᐅᖅᑐᖅ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ: ᓄᓇᓕᖕᓂ ᐊᑐᖅᑕᐅᕙᓚᐅᖅᑐᓂ 1950–1975 
ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ, ᐊᐃᑉᕆᓕ 2013.

ᑕᒪᕐᒥᒃ ᐱᔪᓐᓇᐅᑎᑕᐅᔪᑦ ᐸᐸᑕᐅᕗᑦ. ᐊᑐᖅᑕᐅᓂᕐᒥ ᓇᓕᐊᑐᐃᓐᓇᖅ ᐃᓚᖓᓐᓂ ᐆᒥᖓ ᑎᑎᕋᖅᑕᐅᓯᒪᓂᐅᔪᒥ 
ᓴᖅᑭᑎᑕᐅᒃᑲᓐᓂᕐᓂᖓᓂ, ᓇᒃᓯᐅᔾᔭᐅᓗᓂ ᖃᓄᑐᐃᓐᓇᖅ ᐋᖅᑭᒃᓯᒪᓗᓂ ᐅᕝᕙᓘᓐᓃᑦ ᖃᓄᐃᑦᑐᑐᐃᓐᓇᒃᑯᑦ, 
ᖃᕋᓴᐅᔭᑎᒍᑦ, ᐊᐅᓚᓂᐅᔪᒥ, ᐊᔾᔨᓕᐅᖅᑕᐅᓂᖓᓂ, ᓂᐱᓕᐅᖅᑕᐅᓂᖓᓂ, ᐅᕝᕙᓘᓐᓃᑦ ᐊᓯᐊᒎᖅᑐᒥ, ᐅᕝᕙᓘᓐᓃᑦ 
ᑐᖅᑯᖅᑕᐅᓗᓂ ᐅᑎᖅᑎᒐᒃᓴᐅᔪᒥ ᐱᓕᕆᔾᔪᓯᐅᔪᒥ, ᑎᑎᕋᖅᓯᒪᔪᒥ ᐊᖏᖅᑕᐅᓯᒪᓇᓂ ᑎᑎᕋᖅᑎᐅᔪᒥ, ᓱᕋᐃᓂᐅᕗᖅ 
ᐊᔾᔪᐊᖅᑕᐅᔾᔭᐃᒃᑯᒻᒥ ᒪᓕᒐᖓᓐᓂ.

ᑐᕌᖅᑎᑕᐅᔪᖅ
ᑖᓐᓇ ᐅᖃᓕᒫᒐᖅ ᑐᕌᖅᑎᑕᐅᕗᖅ ᕿᑭᖅᑕᓂ ᐃᓄᖏᓐᓄᑦ. ᐳᐃᒍᖅᑕᐅᓚᐅᖅᓯᒪᖁᙱᓚᕗᑦ ᑕᐃᔅᓱᒪᓂᑕᐃᑦ ᓂᐱᕗᓪᓗ 
ᓴᙱᔫᒃᑲᓐᓂᖁᓪᓗᒍ.

ᐆᒥᖓ ᐅᓂᒃᑳᓕᐊᒥ ᒥᒃᓵᓄᑦ  
(2024−ᒥ ᑎᑎᕋᖅᑕᐅᓂᐅᔪᖅ)
ᐅᓇ ᐅᓂᒃᑳᓕᐊᖅ ᓯᕗᓪᓕᕐᒥ ᓴᖅᑭᑎᑕᐅᓚᐅᖅᐳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐅᓂᒃᑳᓕᐊᓂᑦ 
ᑎᑎᕋᖅᑕᐅᒋᐊᙵᖅᑐᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC) 2010−ᒥ ᐊᒻᒪ ᓴᖅᑭᑎᑕᐅᓪᓗᓂ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᓐᓂᑦ 2013−ᒥ. 2024−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓄᑖᙳᕆᐊᖅᑎᑦᑎᓚᐅᖅᐳᑦ ᐅᓂᒃᑳᓕᐊᓂᑦ 
ᐃᓕᓯᒃᑲᓐᓂᖅᖢᑎᒃ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ, ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐃᓂᐅᔪᓂ ᐊᑎᓪᓚᕆᖏᓐᓂ, ᒥᑭᑦᑐᓂ 
ᐋᖅᑭᒋᐊᖅᓯᓪᓗᑎᒃ ᑕᒻᒪᖅᓯᒪᔪᓂ ᐅᖃᐅᓯᐅᔪᒥ ᐊᒻᒪ ᐅᖃᐅᓯᕐᓂ ᐋᖅᑭᒃᓯᒪᓂᖏᓐᓂ, ᑕᒻᒪᖅᓯᒪᔪᓂ ᐋᖅᑭᒃᓱᐃᓪᓗᑎᒃ ᓄᓇᙳᐊᓂ, 
ᐊᒻᒪ ᐊᓯᔾᔨᖅᓯᓪᓗᑎᒃ ᐃᓚᖏᓐᓂ ᐊᔾᔨᙳᐊᓂ. ᐃᓄᒃᑎᑐᑦ ᑎᑎᕋᖅᓯᒪᓂᐅᔪᓂ ᐃᓕᓯᓚᐅᖅᐳᑦ ᐊᑖᓂ ᓇᓗᓇᐃᖅᓯᔾᔪᑕᐅᔪᓂ. 

ᓇᐃᑦᑐᒥᒃ ᐱᒋᐊᕈᑎᖓ ᐊᒻᒪ ᐱᒋᐊᕈᑎᖓᑕ ᑎᑎᕋᖅᓯᒪᓂᖏᑦ 2013−ᒥ ᑎᑎᕋᖅᑕᐅᓯᒪᓂᐅᔪᒥ ᓇᓂᔭᐅᔪᓐᓇᖅᐳᑦ ᐃᓱᐊᓂ 
ᐅᓂᒃᑳᓕᐊᒥ ᑐᓂᓯᓂᕐᒥ ᖄᒃᑲᓐᓂᐊᒍᑦ ᑎᑎᕋᖅᓯᒪᓂᐅᔪᒥ.

• Arctic Bay
 (Pivalliajuliriniq)

• Grise Fiord
(Ausuittuq)
ᐊᐅᓱᐃᑦᑐᖅ

• Resolute 
 (Qausuittuq)
ᖃᐅᓱᐃᑦᑐᖅ

    Igloolik
      (Iglulik)
• ᐃᒡᓗᓕᒃ

• Sanirajak
ᓴᓂᕋᔭᒃ

• Clyde River 
(Kangiqtugaapik)
ᑲᖏᖅᑐᒑᐱᒃ

• Qikiqtarjuak
 ᕿᑭᖅᑕᕐᔪᐊᖅ

• Pangnirtung
(Panniqtuuq)
ᐸᓐᓂᖅᑑᖅ

• Iqaluit
ᐃᖃᓗᐃᑦ

Kimmirut • ᑭᒻᒥᕈᑦ     

• Sanikiluaq
ᓴᓂᑭᓗᐊᖅ

• Pond Inlet
(Mittimatalik)
ᒥᑦᑎᒪᑕᓕᒃ

• Kinngait
ᑭᓐᖓᐃᑦ

ᓴᖅᑭᑎᑦᑎᓂᕐᒥ ᕿᑭᖅᑕᕐᔪᐊᕐᒥ
ᕿᑭᖅᑕᕐᔪᐊᑉ ᕼᐋᒻᒪᓚᖓ ᓴᐅᒥᐊ ᑲᓇᖕᓇᖓᓃᑉᐳᖅ ᕿᑭᖅᑖᓗᖕᒦᑦᑐᓂ. ᓄᓇᓕᒃ, ᕿᑭᖅᑕᕐᔪᐊᕐᒥᒃ ᑕᐃᔭᐅᕙᒃᑐᖅ 
ᐃᓄᒃᑎᑐᑦ ᐊᑎᖓᓄᑦ ᐅᑎᖅᑎᑕᐅᓚᐅᖅᓯᒪᔪᖅ 1998-ᒥ. ᐅᓪᓗᒥ ᕿᑭᖅᑕᕐᔪᐊᕐᒥᐅᑦ ᐊᒻᒪ ᐃᓛᓐᓂᒃᑯᑦ ᐅᖅᑯᕐᒥᐅᓄᑦ 
ᐃᓚᒋᔭᐅᖃᑕᐅᓂᕋᖅᑕᐅᕙᑦᑐᑎᒃ. ᓂᒋᐊᓂᕐᒥᐅᑦ, ᐃᓛᓐᓂᒃᑯᑦ ᐹᓪᓕᕐᒥᐅᖑᓂᕋᖅᑕᐅᓲᑦ ᐊᑯᓪᓕᕐᒥᐅᑦ ᓄᓇᖁᑎᖏᓐᓂ 
ᐊᑐᖃᑦᑕᕐᒪᑕ, ᑕᐃᒪᓐᓇ ᑕᐃᔭᐅᖃᑦᑕᓚᐅᕐᒪᑕ ᐅᐊᓐᓇᖅᐸᓯᒻᒥᐅᑦ ᐃᓄᐃᑦ. ᕼᐋᒻᒪᓚᒃᑯᑦ ᓄᓇᓕᓐᖑᖅᐸᓪᓕᐊᓕᓚᐅᖅᓯᒪᔪᑦ 
1955-ᒥ ᓴᓇᔭᐅᔪᖃᕐᒪᑦ ᓈᓚᐅᑎᖃᕐᕕᕕᓂᕐᒥᒃ, ᑕᐃᒫᑐᐃᓐᓇᖅ ᐊᓯᖏᑦ ᐊᒥᓱᑦ ᐃᓐᓄᒃᐸᓪᓕᐊᓯᒪᒻᒪᑕ ᓈᓚᐅᑎᖃᕐᕖᑦ 
ᐃᓕᐅᖅᑲᖅᑕᐅᓕᖅᑎᓪᓗᒋᑦ, ᓲᕐᓗ ᕿᕕᑑᖅ ᐊᒻᒪ ᐹᓪᓚᕝᕕᒃ. ᐃᓄᑭᑦᑐᓂ ᐊᒻᒪ ᐃᓄᖏᑦ ᓄᑦᑕᖅᑐᑎᒃ, ᑕᒪᒃᑯᐊ 
ᓄᓇᓕᕋᓛᖃᕐᕕᐅᖃᑦᑕᓚᐅᖅᑐᑦ ᑕᐅᕙᓂ ᓄᓇᖃᖅᑐᓄᑦ.

ᕿᑭᖅᑕᕐᔪᐊᕐᒥᐅᑦ ᓄᓇᖁᑖ ᓇᔪᖅᑕᐅᑯᑖᔅᓯᒪᔪᖅ ᐊᔅᓱᐊᓗᒃ ᑕᑯᒥᓇᖅᑐᖅ. ᖃᖅᑳᓗᐃᑦ ᑕᑯᒥᓇᖅᑐᐊᓗᐃᑦ ᐊᔾᔨᒌᓐᖏᑦᑐᑦ 
ᐊᒻᒪ ᐃᓐᓈᕈᐊᓗᐃᑦ ᑕᐅᓄᖓᑐᐃᓐᓈᖅᑐᑦ ᐃᒪᕐᒨᖓᔪᑦ ᐊᒻᒪ ᐱᖃᓗᔭᐃᑦ ᐊᒥᒐᓐᖏᕋᑎᒃ. ᕿᑭᖅᑕᕐᔪᐊᕐᒥᐅᓄᑦ 
ᓄᓇᐃᑦ ᐊᑐᖅᑕᐅᖃᑦᑕᕐᓂᖏᑦ ᐱᒋᐊᕐᕕᓖᑦ Alexander Bay (Cape Henry Kater ᖃᓂᒋᔮᓂ) ᐅᐊᓐᓇᖓᓂ ᐊᒻᒪ 
ᐃᓱᓕᑦᑐᓂ ᓂᒋᖅᐸᓯᐊᓄᑦ, ᐃᑦᑕᔭᕋᓕᐅᑉ ᐊᒻᒪ Exeter Bay ᖃᓂᒋᔮᓄᑦ. ᐊᕐᕙᖅᑑᖅ ᕿᑭᖅᑕᖃᐅᖅᑐᕐᔪᐊᒻᒪᕆᐊᓘᑉ 
ᐅᐊᖕᓇᖓᓂ.1 ᕿᕕᑦᑑ ᖃᓂᒋᔮᓂ ᓄᓇᑯᑖᖅᑕᓕᒃ ᐃᒫᓂ ᐊᒻᒪ ᖃᒪᓂᖅᑕᖃᐅᖅᑐᓂᓗ, ᐃᓚᒋᔭᐅᖃᑕᐅᓪᓗᓂᓗ 
ᐊᐅᔪᐃᑦᑑᑉ ᒥᕐᓐᖑᐃᖅᓯᕕᖓᓄᑦ ᐅᐊᓐᓇᖓᓂ, ᐃᒪᒃᑯᑦ ᒥᕐᖑᐃᖅᓯᕕᒻᒧᐊᒐᒃᓴᐅᓪᓗᓂ. ᓂᒋᐊᓂ ᓄᕐᕋᓕᒃᑑᖅ, ᕿᒧᔅᓯᓄᑦ 
ᐊᖅᑯᑎᒋᔭᐅᕙᓚᐅᖅᑐᖅ ᐸᓐᓂᖅᑑᓕᐊᖅᑐᓄᑦ ᐊᒻᒪ Merchants Bay ᐃᓐᓈᕈᖃᐅᖅᑐᓂ ᑲᔾᔮᕐᓇᖅᑐᐊᓗᓐᓂᒃ ᓄᕗᑦᑎᕐᒥ. 
ᐅᖓᑎᑦᑎᐊᖓᓄᑦ ᐃᓄᐃᑦ ᑐᑦᑐᓕᐊᖃᑦᑕᖅᑐᑐᖃᐃᑦ ᐊᕐᕙᖅᑑ ᐱᖓᓐᓇᖓᓂ, ᓂᒋᐊᓂ ᓯᓈᑕᖃᖅᑐᓂ ᐅᑭᐅᒃᑯᑦ 
ᐊᖑᓇᓱᕝᕕᐅᖃᑦᑕᖅᑐᒥᒃ ᕿᑭᖅᑖᓘᑉ ᓂᒋᖓᓂ ᐊᒻᒪ ᐃᑦᑕᕋᔭᓕᐅᑉ ᐅᖓᑖᓄᑦ. ᑕᒫᓂ 175 ᑭᓚᒦᑕᒥᒃ ᐅᖓᓯᓐᓂᓕᒃ 
Alexander Bay-ᒥᑦ ᕿᕕᑦᑑᒧᑦ, 145 ᑭᓚᒦᑕᐃᑦ ᕿᕕᖅᑑᒥᑦ ᓄᕗᑦᑎᕐᒧᑦ Merchants Bay-ᑯᑦ, ᐊᒻᒪ 80 ᑭᓚᒦᑕᓂᒃ 
ᐅᖓᓯᖕᓂᖃᖅᑐᓂ ᓄᕗᑦᑎᕐᒥᑦ ᐃᑦᑕᔭᕋᓕᒻᒧᑦ. ᕿᑭᖅᑕᕐᔪᐊᖅ ᐊᑯᓐᓂᒐᓛᖓᓃᑦᑐᖅ ᑕᒪᑐᒪᓂ.2 

ᐃᓄᐃᑦ ᓄᒃᑕᖃᑦᑕᖅᑐᑦ ᑕᒫᓂ. ᔭᐃᑯᐱ ᓄᕿᓐᖓᖅ ᐅᕙᑦᑎᓐᓄᑦ ᐃᒪᐃᓕᓚᐅᖅᓯᒪᔪᖅ 2008-ᖑᑎᓪᓗᒍ:

ᐊᑖᑕᖃᓚᐅᖅᓯᒪᒐᒪ ᓇᒧᓐᖓᖅᑕᖅᑎᒥ, ᐊᑖᑕᒐ 
ᕿᑲᖅᓯᖃᑦᑕᐅᒍᓐᓇᓚᐅᖅᓯᒪᓐᖏᒻᒪᐅᒐᓗᐊᖅ ᕿᑭᖅᑕᕐᔪᐊᕐᒧᑦ ᑕᑉᐸᐅᖓ 
ᒪᐅᓐᖓᖅᐸᑦᑐᓂ ᐊᕐᕌᒍᑕᒫᑦ ᐊᕐᕌᒍᑕᒫᐸᓘᔮᖅᑐᖅ, ᑕᑉᐸᐅᖓ ᑲᖏᖅᑐᒑᐱᒻᒧᑦ 
ᑕᒫᓂ ᐊᕐᕌᒍᑦᓯᔭᐅᓪᓗᑕ ᑕᑉᐸᐅᓐᖓᒃᕆᓪᓗᑕ. ᓱᕈᓯᐅᑉᐸᓕᐊᓂᕋ ᑕᒪᑐᒥᖓ 
ᖃᐅᔾᔨᑎᖃᓪᓚᕆᒃᑲᒪ ᐊᖑᓇᓱᓐᓂᕐᒥ ᖃᐅᔨᒪᐸᓗᑦᑑᔮᕋᒃᑯ ᑖᓐᓇ ᑕᐃᒫᒃ ᐱᕈᒃᓴᓂᑰᒐᒪ 
ᐊᒻᒪ ᒪᐅᓐᖓᖅᐸᒃᑭᓪᓗᑕ ᕿᑭᖅᑕᕐᔪᐊᕐᒧᑦ ᐊᕐᕌᒍ ᑕᐃᒪ ᑕᑉᐸᐅᖓ ᐅᑎᖅᐸᒃᑭᓪᓗᑕ 
ᐊᑖᑕᖃᓚᐅᖅᓯᒪᒐᒪ ᕿᑲᖅᑎᐅᓐᖏᑦᑐᒥ ᐅᐱᓐᓇᕋᓂ ᑕᐃᒫ ᑭᓯᐊᓂᐅᒻᒪ.3 



4ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᕿᑭᖅᑕᕐᔪᐊᖅᓄᓇᓕᖕᓂ ᐊᑐᖅᑕᐅᓂᑯᓂ

1884-ᒥ ᕗᕌᓐᔅ ᐳᐋᔅ, ᐹᓪᓕᕐᒥᐅᓂᒃ ᐊᑯᓐᓂᕐᒥᐅᓂᓪᓗ 
ᐅᖃᐅᓯᖃᓕᕋᒥ ᑕᐃᒫᑐᐃᓐᓇᑦᑎᐊᐸᓗᒃ ᐅᖃᓚᐅᖅᓯᒪᒻᒥᔪᖅ:

ᐹᓪᓕᕐᒥᐅᑦ ᐊᒻᒪ ᐊᑯᓐᓂᕐᒥᐅᑦ 
ᐊᔾᔨᐅᓐᖏᓐᓂᖃᐅᔭᓚᐅᖅᓯᒪᔪᑦ ᐅᖅᑯᕐᒥᐅᓂᑦ 
ᐃᖏᕐᕋᔭᖕᓂᖅᓴᕐᔪᐊᒻᒪᕆᐊᓘᓚᐅᖅᓯᒪᔪᑦ. 
ᐊᑕᐅᓰᓐᓇᕐᒥ ᐅᑮᖃᑦᑕᓚᐅᖅᓯᒪᓐᖏᑦᑐᑦ, 
ᑭᓯᐊᓂᓗ ᐅᑎᖅᐸᓚᐅᖅᑐᑦ ᓂᑭᑦᑖᖅᖢᓂᒋᑦ 
ᐅᑮᕕᒋᓂᐊᖅᑕᓂ ᐊᕐᕌᒍᑕᒫᖅ.4 

ᐊᕐᕌᒍᒐᓴᓄᑦ, ᐃᓄᐃᑦ ᐃᓚᒌᑦ ᓄᓇᓕᕋᓛᕐᒥᐅᑕᐅᕙᓚᐅᖅᓯᒪᔪᑦ 
ᓄᓇᒋᓂᐊᖅᑕᓂ ᓂᕈᐊᑦᑎᐊᖅᓯᒪᓪᓗᓂᔾᔪᒃ, ᓅᕝᕕᒋᓂᐊᖅᑕᓂ 
ᐊᒻᒪ ᐆᒪᔪᖃᕐᓂᖓ. ᐊᕐᕌᒍ ᐊᑕᖏᑲᓴᑦᑐᒍ, ᐃᓄᐃᑦ 
ᓯᔾᔭᒥᐅᑕᐅᕙᓚᐅᖅᑐᑦ ᕿᑭᖅᑕᓂᓗ ᓄᓇᕕᒃ ᑐᓐᖓᓇᓐᖏᓗᐊᕐᒪᑦ. 
1927-ᒥ, ᐃᓚᒌᑦ ᑕᒻᒫᖅᓯᒪᔪᑦ ᐊᓯᖏᓐᓂᒃ ᐅᐊᓐᓇᖓᓂᑦ 
ᓂᒋᖓᓅᓐᖓᐅᔪᑦ ᐊᖑᓇᓱᒋᐊᖅᑐᓂᒃ ᐹᖅᓯᑐᐃᓐᓇᕆᐊᓖᑦ, 
ᐅᕝᕙᓘᓐᓃᑦ ᐊᓯᖏᓐᓂᒃ ᐃᓪᓗᖔᖓᓄᑦ ᐃᖏᕐᕋᔪᓂᒃ.

ᓂᕿᔅᓴᓯᐅᕐᓂᕆᖃᑦᑕᖅᑕᖏᑦ ᐊᒻᒪ ᐱᖁᑎᖏᑦᑕ 
ᐊᓯᔾᔨᖅᐸᓪᓕᐊᓂᖏᑦ ᐱᖓᓱᐃᓕᖓᓪᓗᑎᒃ 
ᐊᐅᓚᐅᓯᖃᓚᐅᖅᐳᑦ. ᓯᕗᓪᓕᖅ ᐊᕐᕙᓂᐊᖅᑏᑦ ᐊᐅᔭᒃᑯᑦ 
ᔪᓚᐃᒥ ᐱᒋᐊᖅᑐᒍ ᑎᑭᕋᓚᐅᖅᓯᒪᔪᑦ 1824-ᒥ. ᑐᓪᓕᐊ 
ᓂᐅᕕᐊᒃᓴᖅᑕᖃᖃᑦᑕᓕᓚᐅᕐᓂᖓᓂᒃ 1910-ᒥ ᐊᒥᕐᓂᒃ 
ᐊᒻᒪ ᐊᐃᕕᕐᓃᖔᖅᑐᓂᒃ ᑎᕆᒐᓂᐊᓪᓗ ᐊᒥᖏᓐᓂᒃ 
ᑕᐅᖅᓰᖃᑎᖃᖅᑐᑎᒃ, ᓇᓄᐃᑦ ᐊᒥᖏᑦ ᐊᑐᐃᓐᓇᓚᐅᖅᑐᑦ 
ᑕᒪᒃᑮᓐᓂ. ᐱᖓᔪᖓᑦ, ᐊᓯᔾᔨᖅᓯᓂᖅᐹᖑᓚᐅᖅᓯᒪᔪᖅ 
1955-ᒥ ᓈᓚᐅᑎᖃᕐᕖᑦ ᓴᓇᔭᐅᓚᐅᖅᓯᒪᒻᒪᑕ ᐃᖃᓗᒑᕐᔪᒻᒥ 
ᐊᒻᒪ ᐃᑦᑕᔭᕋᓕᒻᒥ. 1970-ᒥ ᐃᓄᐃᑦ ᖃᓂᔅᓴᖅᑐᑦ ᑕᕝᕗᖓ 
ᓅᓯᒪᔪᐃᓐᓇᐸᓘᓕᓚᐅᖅᓯᒪᔪᑦ ᕿᑭᖅᑕᕐᔪᐊᕐᒧᑦ, ᒫᓐᓇ 
ᕿᑭᖅᑕᕐᔪᐊᕐᒥᐅᑦ ᓄᓇᒋᓕᖅᑕᖓᑕ ᖃᓂᒋᔮᓄᑦ.

ᐊᐅᒡᒍᓯ 1979-ᒥ, ᕿᑭᖅᑕᕐᔪᐊᕐᒥᐅᑦ ᕼᐋᒻᒪᓚᓐᖑᓚᐅᖅᓯᒪᔪᑦ. 
ᐅᓪᓗᒥ ᕿᑭᖅᑕᕐᔪᐊᕐᒥᐅᑦ ᐅᓄᕐᓂᖏᑦ 520-ᐅᓕᖅᑐᑦ, ᐊᒻᒪ 
ᑯᐊᐸᑕᖃᓕᖅᑐᓂ ᐊᒻᒪ ᒥᕐᖒᑦ ᒥᖅᓱᖅᑎᖏᓐᓂᒃ ᐱᑕᖃᓕᖅᑐᓂ. 
ᐳᓚᕋᖅᑏᑦ ᑐᓐᖓᓱᑦᑎᑕᐅᑦᑎᐊᖃᑦᑕᖅᑐᑦ ᐊᒻᒪ ᐃᓚᖏᑦ 
ᐅᖃᖅᐸᑦᑐᑎᒃ ᕿᑭᖅᑕᕐᔪᐊᕐᒥ ᐱᖃᓗᔭᖃᐅᕐᓂᖅᐹᖑᓂᕋᐃᓪᓗᑎᒃ. 
ᑖᓐᓇ ᕼᐋᒻᒪᓚᐅᔪᖅ ᐊᐅᔪᐃᑦᑑᑉ ᒥᕐᖑᐃᖅᓯᕕᖓᒍᑦ 
ᐱᓱᓐᓂᐊᖅᑐᓄᑦ ᑐᑦᑕᕐᕕᐅᖃᑦᑕᕐᒥᔪᖅ ᐊᒻᒪ ᐊᐅᔪᐃᑦᑑᑉ 
ᖃᖅᑲᖏᓐᓄᑦ ᒪᔪᕋᕆᐊᕐᓂᐊᖅᑐᓄᑦ, ᐊᖅᓵᕐᔪᒃᑯᑦ 
ᐱᓱᔪᓐᓂᐊᖅᑐᒃᑯᑦ, ᐅᕝᕙᓘᓐᓃᑦ ᓯᐊᕐᕆᔭᐅᑎᑯᑖᓂᒃ ᐊᑐᕐᓗᑎᒃ 
ᑎᓱᔭᖅᑐᕐᓂᐊᖅᑐᓄᑦ. 

ᑕᐃᔅᓱᒪᓂ 
ᓄᓇᒥᐅᑕᐅᑎᓪᓗᑕ
ᐃᓚᒌᑦ ᓄᓇᒋᕙᒃᑕᖏᑦ
ᐃᓄᐃᑦ ᑕᒫᓂ ᓄᓇᖏᓐᓂ ᕿᑭᖅᑕᖏᓐᓂᓗ 
ᓄᓇᖃᖅᑐᑐᖃᕐᔪᐊᒻᒪᕆᐊᓗᐃᑦ. ᑕᐃᒪᐃᓐᓂᖓ ᓇᓗᓇᓐᖏᑦᑐᑦ 
ᐃᑦᑕᕐᓂᓴᖅᓯᐅᖅᑏᑦ ᓇᕝᕚᖃᑦᑕᖅᓯᒪᒻᒪᑕ ᓴᓇᕐᕈᑎᕕᓂᕐᓂᒃ 
ᖃᕐᒪᕕᓂᕐᓂᓪᓗ, ᐊᒻᒪ ᑕᒪᐅᓈᖅᑐᖃᖃᑦᑕᖅᑐᕕᓂᐅᓂᖓᓂᒃ 
ᐃᓄᓐᓂᒃ ᓅᒃᑕᖅᑐᓂᒃ. ᑑᓪᓕᐅᓂᕋᖅᑕᐅᔪᑦ, 
ᖃᐅᔨᒪᔮᖑᓪᓗᑎᒃ ᐳᐃᔨᓯᐅᖅᑎᐅᓚᐅᕐᓂᖏᓐᓄᑦ ᐊᒻᒪ 
ᓴᓇᕐᕈᑎᖃᐅᑦᑎᐊᓚᐅᕐᓂᖏᓐᓄᑦ, ᐃᓚᓕᐅᓪᓗᒋᑦ ᖃᕐᔪᒃᓴᑦ, 
ᐱᑎᔅᓰᑦ ᐊᒻᒪ ᖃᕐᔪᑦ, ᓴᕖᑦ ᐊᒻᒪ ᐅᓈᑦ, ᑕᐃᒪᐃᑦᑐᓂᒃ 
ᐊᑐᖃᑦᑕᖅᑐᑐᖄᓗᐃᑦ. ᐃᓄᐃᑦ ᐅᓂᒃᑳᖅᑐᐊᖏᑦ 
ᐅᖃᐅᓯᖃᖃᑦᑕᖅᑐᑦ ᓯᕗᕚᖏᑦᑕ ᑲᑎᓯᓚᐅᖅᓯᒪᓂᖏᓐᓂᒃ 
ᑐᓂᕐᓂᒃ ᑲᓇᑕᐅᑉ ᐅᑭᐅᖅᑕᖅᑐᖓᓐᓅᖅᐸᓪᓕᐊᔪᓂᒃ. 
ᑐᓃᑦ ᐊᖏᔪᐊᓘᓂᕋᖅᑕᐅᓚᐅᖅᑐᑦ ᑐᓐᖓᓈᓘᓪᓗᑎᒃ ᐊᒻᒪ 
ᓇᑦᑎᖅᓯᐅᒃᑳᓘᓪᓗᑎᒃ. 

ᐅᓄᖅᑐᑦ ᐊᖑᓇᓱᒃᑐᑦ, ᐃᓚᒌᑦ ᐊᑕᐅᓯᐅᓐᖏᑦᑐᑎᒃ, 
ᓄᓇᓕᓐᓂ ᐊᑐᖅᑕᐅᕙᓚᐅᖅᓯᒪᔪᑦ ᐃᓄᓐᓄᑦ 1960−ᒧᑦ 
ᑎᑭᑦᑐᒍ. 1884−ᒥ, ᕗᕌᓐᔅ ᐳᐊᓯ ᑖᒃᑯᓂᖓ ᒪᕐᕈᐃᓕᖓᔫᓐᓂᒃ 
ᐊᕕᒃᓯᒪᔫᓐᓂᒃ ᐊᑦᑏᓚᐅᖅᓯᒪᔪᖅ; ᐊᑯᓐᓂᕐᒥᐅᑦ 
ᕿᑭᖅᑕᕐᔪᐊᑉ ᐅᐊᓐᓇᖔᖓᓃᑦᑐᑎᒃ, ᐊᒻᒪ ᐹᓪᓕᕐᒥᐅᑦ 
ᓄᕐᕋᓕᒃᑑᖅ ᐊᒻᒪ Merchants Bay−ᒦᒐᔪᓐᓂᖅᓴᐅᓪᓗᑎᒃ. 
ᑕᐃᒪᐃᓕᖏᓐᓇᖅᐸᓚᐅᓐᖏᒃᑲᓗᐊᖅᑎᓪᓗᒋᑦ, 
ᑕᒪᒃᑮᒃ ᕿᑭᖅᑕᕐᔪᐊᕐᒧᐊᖅᐸᓚᐅᖅᓯᒪᔪᑦ ᐃᓚᖓᓂ. 
ᕗᕌᓐᔅ ᐳᐊᓯ ᐅᖃᓚᐅᖅᓯᒪᔪᖅ ᐃᓚᖏᑦ ᕿᑭᖅᑕᒥᑦ 
ᐊᐅᓪᓚᖅᐸᓚᐅᖅᓯᒪᓂᕋᖅᑐᓂᒋᑦ ᕕᕝᕗᐊᕆᒥ, ᐃᓚᖏᑦ 
ᑕᐃᑲᓂ ᐅᐱᕐᖔᖅᓰᖃᑦᑕᖅᑐᑎᒃ. ᑖᓐᓇ ᕿᑭᖅᑕᕐᔪᐊᖅ 
ᖃᐅᔨᒪᔮᖑᒐᓗᐊᖅᑐᓂ ᐊᓯᖏᓐᓂ ᓄᓇᖃᖃᑦᑕᓚᐅᕐᒥᔪᑦ ᓯᔾᔭᒥ 
400 ᑭᓚᒦᑕᒥᒃ ᐅᖓᓯᖕᓂᓕᒻᒥ.5 

ᐱᖅᑯᓯᑐᖃᕆᔭᐅᔪᑦ ᒪᓕᑦᑐᒋᑦ, ᓇᑦᑏᑦ (ᓇᑦᑏᑦ, ᐅᔾᔪᐃᑦ 
ᐊᒻᒪ ᖃᐃᕈᓖᑦ) ᐊᖑᓇᓱᑦᑕᐅᓂᖅᐹᖑᖃᑦᑕᓚᐅᖅᑐᑦ ᐊᒻᒪ 
ᓂᕿᕆᔭᐅᓪᓗᐊᑕᖅᑐᑎᒃ. ᐊᖑᓇᓱᒃᑕᐅᖃᑦᑕᓚᐅᖅᑐᑦ 
ᖃᖓᑐᐃᓐᓇᖅ, ᖃᒪᓂᕐᓂ ᐊᐅᔭᒃᑯᑦ ᐊᒻᒪ ᑕᕆᐅᕐᒥ ᐅᑭᐅᒃᑯᑦ. 
ᓯᑯᐃᖅᑎᓪᓗᒍ, ᓯᑯᓃᓐᓂᖏᓐᓂ ᓇᐅᓕᒃᑕᐅᖃᑦᑕᓚᐅᖅᑐᑦ. ᓯᑯᐃᑦ 
ᐱᕐᔪᐊᕌᓘᓚᐅᕐᒥᔪᑦ, ᓇᑦᑎᖅᓯᐅᕐᓂᖅ ᐱᔭᕐᓂᕐᓂᖅᓴᐅᓚᐅᕐᒪᑦ 
ᓯᑯᖃᕈᓐᓃᖅᑎᓪᓗᒍ.6 ᓇᑦᑏᑦ ᖃᖓᓕᒫᖅ ᐱᔭᐅᔪᓐᓇᓚᐅᖅᑐᑦ 
ᐊᒻᒪ ᕿᑭᖅᑖᓘ ᓯᔾᔭᖓ Merchants Bay−ᒥᑦ Alexander 
Bay-ᒧᑦ ᑎᑭᑦᑐᒍ ᐊᖑᓇᓱᒃᑕᐅᕙᑦᑐᑎᒃ. ᐅᔾᔪᐃᑦ, 
ᐅᓄᓐᖏᓐᓂᖅᓴᐅᒐᓗᐊᖅᑎᓪᓗᒍ ᐊᐅᔭᒃᑯᑦ ᓯᑯᖃᖅᑎᓐᓇᒍ 
ᐱᓇᓱᒃᑕᐅᕙᓚᐅᖅᓯᒪᔪᑦ ᐊᒻᒪ ᐅᑭᐅᒃᑯᑦ ᓯᓈᓂ. ᖃᐃᕈᓖᑦ 
ᐱᔭᐅᓇᓱᖃᑦᑕᓚᐅᖅᑐᑦ ᐊᐅᔭᒃᑯᑦ ᓯᑯᓇᓱᓐᓂᖓᓄᑦ ᑎᑭᓪᓗᒍ 
ᓄᕕᐱᕆᒥ.7 



5ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᕿᑭᖅᑕᕐᔪᐊᖅᓄᓇᓕᖕᓂ ᐊᑐᖅᑕᐅᓂᑯᓂ

ᓇᓄᐃᑦ ᐊᖑᓇᓱᒃᑕᐅᕙᓚᐅᖅᑐᑦ Brodie Bay ᓂᒋᐊᓂ 
ᑲᖏᖅᑐᒑᐱᒻᒧᑦ, Merchants Bay ᐱᖓᓐᓇᖓᓂᑦ, 
ᑐᒃᑐᓯᐅᖅᐸᑦᑐᑎᒃ ᕿᑭᖅᑕᕐᔪᐊᕐᒥ ᓇᖅᓴᖏᓐᓂᓗ. ᐃᖃᓗᐃᑦ 
ᑕᒫᓂ ᐊᒥᓲᓗᐊᓚᐅᖅᓯᒪᓐᖏᑦᑐᑦ, ᐃᓄᐃᓪᓗ ᐊᕗᖔᓗᒃ 
ᐱᓱᒋᐊᖃᖃᑦᑕᓚᐅᖅᑐᑎᒃ ᐃᑎᒃᑲᖅᑐᒍ ᓄᓇ ᑕᓯᓕᐊᖅᑐᑎᒃ 
ᓈᖅᐸᐃᒃᑯᑦ ᐊᐅᔭᒃᑯᑦ ᐊᒻᒪ ᓄᓪᓗᒻᒧᑦ ᐅᑭᐊᒃᓵᒃᑯᑦ. ᕿᓚᓗᒐᐃᑦ, 
ᑑᒑᓖᑦ ᐊᒻᒪ ᐊᐃᕖᑦ ᐊᖑᓇᓱᒃᑕᐅᖃᑦᑕᓚᐅᕐᒥᔪᑦ ᐊᕐᕙᖅᑑᕐᒥ. 
ᐱᖅᑯᓯᑐᖃᖅ ᒪᓕᑦᑐᒍ, ᐹᓪᓚᕝᕕᒃ ᐊᐃᕝᕕᐊᕐᕕᐅᒐᔪᓚᐅᖅᑐᖅ, 
ᑭᓯᐊᓂᓗ ᑕᒪᓐᓇ ᐊᓯᔾᔨᓚᐅᖅᓯᒪᓪᓗᓂ ᓴᓇᕙᓪᓕᐊᓕᕐᒪᑦ 
ᓯᓚᓯᐅᕐᕕᒻᒥᒃ 1940−ᖏᓐᓂ. ᑕᐃᒪᐃᒃᑲᓗᐊᖅᑎᓪᓗᒍ, 
ᑕᐃᒪᓐᖓᓂᑦ 1970-ᖏᓐᓂ, ᑐᓴᕐᓇᖅᓯᓚᐅᖅᓯᒪᔪᖅ ᐊᐃᕖᑦ 
ᑕᒪᐅᖓ ᐅᑎᖅᐸᓪᓕᐊᓕᕐᓂᖏᓐᓂᒃ.8 

ᖃᓪᓗᓈᖅᑕᖃᖅᐸᓪᓕᐊᓕᖅᑎᓪᓗᒍ
ᕿᑭᖅᑕᕐᔪᐊᑉ ᖃᓪᓗᓈᑎᑐᑦ ᑕᐃᔭᐅᖃᑦᑕᕐᓂᖓ 1818−ᒥᑦ 
ᐱᒋᐊᓚᐅᖅᓯᒪᔪᖅ, ᐅᓇᑕᖅᑐᒃᓴᒃᑯᓐᓃᓐᖔᖅᑐᖅ ᔮᓐ ᕌᔅ, 
ᐊᑦᑎᖅᓯᑲᑕᓚᐅᖅᓯᒪᒻᒪᑦ ᕿᑭᖅᑖᓘᑉ ᐱᖓᓐᓇᖓᓃᑦᑐᓂᒃ 
ᐃᖅᑲᐅᒪᓪᓗᓂᒋᑦ ᑕᐃᒃᑯᐊ ᐅᒥᐊᕐᔪᐊᒃᑯᑦ ᐅᓇᑕᖅᑐᒃᓴᕆᔭᐅᔪᑦ ᐊᒻᒪ 
ᒐᕙᒪᓕᕆᔨᒋᔭᐅᔪᑦ ᑯᐃᓐ ᓄᓇᖓᓐᓂ.9 ᑕᐅᕗᓐᖓᕆᐅᓚᐅᖅᓯᒪᔪᖅ 
ᕿᓂᖅᑐᓂ ᐅᑭᐅᖅᑕᖅᑐᒥ ᐅᒥᐊᕐᔪᐊᑉ ᐊᖅᑯᑖᑕ ᓱᓪᓗᐊᓗᐊᓂᒃ, 
ᑭᓯᐊᓂ ᓴᓐᓂᕈᑎᐅᑉ ᐃᒪᖓᓂᒃ ᖃᐅᔨᓴᐃᓪᓗᓂ, 
ᑕᑯᓐᓂᖏᑦᑐᕕᓂᖅ ᐃᓯᕐᕕᖓᓂ ᓴᓐᓂᕈᑎᐅᑉ ᐃᒪᖓᓂᒃ ᐊᒻᒪ 
ᕿᑭᖅᑖᓗᒃ ᓴᓕᐊᖅᑐᓂ ᐊᖏᕐᕋᐅᓕᖅᑐᓂ, ᑕᒪᓐᓇ ᓯᔾᔭᖓ 
ᑎᑎᕋᐅᔭᓪᓛᓪᓗᓂᐅᒃ ᐊᖅᓴ ᐃᓄᓐᓂᒃ ᑕᑯᓇᓱᓗᐊᕌᓗᒐᓂ ᐊᒻᒪ 
ᓄᓈᕋᔪᒐᓂ ᕿᒥᕐᕈᑦᑎᐊᕐᓇᒋᓪᓗ.

ᕌᔅ ᕿᑭᖅᑕᕐᔪᐊᕐᒥᒃ ᐅᓂᒃᑲᐅᓯᖃᑲᑕᓐᓂᖓᓄᑦ ᐱᖓᓐᓇᖔᖓᑕ 
ᓯᔾᔭᖓ ᐊᑐᖅᑕᐅᖃᑦᑕᓕᓚᐅᖅᒥᔪᖅ ᑕᕆᐅᑉ ᐊᑭᐊᓃᓐᖔᖅᑐᓄᑦ 
ᐊᕐᕙᓂᐊᖅᑎᓄᑦ, ᑖᒃᑯᐊ ᐊᕐᕙᓂᐊᖃᑦᑕᓕᕇᓚᐅᕐᒪᑕ ᐊᑯᑭᑦᑐᓂ 
ᐊᕐᕌᒍᓄᑦ 100−ᖏᓐᓃᑦᑐᓄᑦ.10 ᓯᑯᑐᖃᖅ ᓂᒍᖅᑕᐅᕙᓕᕋᒥ, 
ᐊᕐᕙᓂᐊᖅᑏᑦ ᒥᑦᑎᒪᑕᓕᒻᒧᐊᕈᓐᓇᖅᓯᓚᐅᖅᑐᑦ. ᐃᓄᐃᓪᓗ 
ᐊᕐᕙᓂᐊᖅᑏᓪᓗ ᑲᑎᖃᑦᑕᓕᓚᐅᖅᓯᒪᔪᑦ Merchant Bay−ᒥ 
1824-ᒥ ᐊᒻᒪ 1825−ᒥ ᐊᒻᒪ ᑭᖑᕐᖓᓂ 1840−ᖑᕋᓱᓐᓂᖓᓄᑦ 
ᑎᑭᑦᑐᒍ.

1900 ᐊᑯᓐᓂᖅᓱᓕᖅᑎᓪᓗᒋᑦ, ᐊᕐᕙᓂᐊᖅᑏᑦ 
ᑭᓴᖅᓯᒪᖃᑦᑕᓚᐅᖅᑐᑦ ᓄᕗᑦᑎᕐᒥ Merchants Bay−ᒥ, ᐊᒻᒪ 
ᐅᓪᓗᒐᓴᓄᑦ ᓄᖅᑲᖓᖃᑦᑕᖅᑐᑎᒃ ᕿᕕᑦᑑᕐᒥ, ᖃᓪᓗᓈᓄᑦ 
ᓯᑳᑦᓯᓄᓪᓗ Hooper Harbour−ᓂᕋᖅᑕᐅᓪᓗᓂ ᐅᕝᕙᓘᓐᓃᑦ 
Yakkie Fiord.11 ᑕᐃᑲᓃᖃᑦᑕᕐᓂᖏᓐᓄᑦ ᐃᓄᐃᑦ ᐊᒥᓱᑦ 
ᑕᐅᕗᓐᖓᖃᑦᑕᓚᐅᖅᑐᑦ ᐱᖓᓐᓇᖓᓂᓐᖔᖅᑐᑎᒃ. 
ᐊᑕᐅᓯᖅ ᐃᓄᒃ, ᒪᒃᑯᒃᑐᖅ ᐃᓄᓗᐊᐱᒻᒥᒃ ᐊᑎᓕᒃ, ᑯᐃᓐ 
ᓄᓇᖓᓐᓄᐊᖃᑕᐅᓚᐅᖅᓯᒪᔪᖅ ᐊᒻᒪ ᓄᓇᓐᖑᐊᓕᐅᖅᑎᓪᓗᒋᑦ 
ᐃᑲᔪᖅᑎᒋᔭᐅᓚᐅᖅᓯᒪᓪᓗᓂ ᐊᕐᕙᓂᐊᖅᑏᑦ Merchants 
Bay−ᒥᑦ ᑕᓪᓗᕈᑎᐅᑉ ᐃᒪᖓᓐᓅᕈᓐᓇᕐᓂᐊᕐᒪᑕ. 
ᕿᑭᖅᑕᕐᔪᐊᑉ ᖃᓂᒋᔮᓂ, ᑲᑎᓚᐅᖃᑦᑕᕐᓂᖏᑦ 
ᐊᕐᕌᒍᑕᒫᖅᓯᐅᑎᓐᖑᓚᐅᖅᓯᒪᔪᖅ, ᔮᒪᓂᒥᐅᑕᖅ ᐃᑦᑕᕐᓂᓴᓕᕆᔨ 
ᕗᕌᓐᔅ ᐳᐊᓯ ᐊᐅᓪᓚᖅᐸᓪᓕᐊᓕᖅᑎᓪᓗᒍ ᕿᑭᖅᑖᓗᒻᒥᒃ 
1884−ᒥ. ᐃᓱᒪᖃᓚᐅᖅᑐᖅ ᕿᕕᑦᑑᕐᒨᕈᓂ ᖃᓪᓗᓈᑦ 
ᓄᓇᖓᓐᓅᓐᖓᐅᔪᒥᒃ ᐅᒥᐊᕐᔪᐊᖅᓯᓂᐊᕋᓱᒋᓪᓗᓂ. ᑕᐃᑯᓐᖓᕋᒥ 

ᐃᓄᓐᓂᒃ ᐹᖅᓯᓚᐅᖅᓯᒪᔪᖅ ᕿᕕᑦᑑᕐᒥ, ᓇᑦᑏᑦ ᐅᖅᓱᖏᓐᓂᒃ 
ᐃᓐᓇᐅᑎᓕᐅᖅᑐᑦ ᖃᑦᑕᐅᔭᕐᓂᒃ, ᐊᒻᒪ ᐴᖅᑲᐃᓪᓗᑎᒃ ᓇᓄᐃᑦ 
ᐊᒥᖏᓐᓂᒃ ᑕᐅᖅᓰᔾᔪᑕᐅᓂᐊᖅᑐᓂᒃ ᓇᓕᐊᓄᑐᐃᓐᓇᖅ 
ᐅᒥᐊᕐᔪᐊᕐᒧᑦ ᑎᑭᖅᑳᖅᑐᒧᑦ.12 

ᑕᒫᓂ ᑕᐅᖅᓰᓂᐅᖃᑦᑕᖅᑐᖅ ᐊᐅᔭᒃᑯᑐᐃᓐᓇᐅᖃᑦᑕᓚᐅᖅᓯᒪᔪᖅ, 
ᑕᐃᒪᓐᖓᓕᒫᖑᓐᖏᑦᑐᓂ ᐊᒻᒪ ᐊᑭᑦᑐᕋᐅᑎᖃᑦᑕᖅᑐᑎᒃ 
1908-ᖑᕋᓱᓐᓂᖓᓄᑦ, ᑲᑉᐸᓃᑦ ᖃᓪᓗᓈᕐᒥᒃ ᑕᒪᐅᖓ ᓂᐅᔨᒻᒪᑕ 
ᓂᐅᕕᖅᑎᒥᒃ ᓯᕐᓗᐊᖃᖅᑐᓂ ᐊᒻᒪ ᓂᕿᒃᓴᖃᒐᓚᒃᑐᓂ 
ᐊᒡᒋᔾᔭᒧᑦ. ᑭᖑᓂᑦᑎᐊᖓᒍᑦ, ᐅᒥᐊᕐᔪᐊᑦ ᑕᐅᖅᓰᔩᑦ 
ᒎᓗᓯᐅᖅᑏᓪᓗ ᕿᕕᑦᑑᓕᐊᖃᑦᑕᓕᓚᐅᖅᓯᒪᔪᑦ ᐊᒻᒪ 1916−ᒥ 
ᐃᓪᓗᓕᐅᓚᐅᖅᓯᒪᓪᓗᑎᒃ ᓯᕐᓗᐊᓕᐅᖅᑐᑎᓪᓗ, ᑭᖑᕐᖓᒍᓪᓗ 
ᑖᓐᓇ ᑕᐃᔭᐅᕙᓕᖅᑐᓂ “ᐅᖅᓱᓕᐅᕐᕕᒻᒥᒃ”. ᑕᐃᑲᓃᓐᓂᖏᓐᓂ, 
ᐃᓄᐃᑦ ᓂᐅᕕᕐᕕᓕᕆᔨᐅᖃᑦᑕᓚᐅᖅᓯᒪᔪᑦ, ᑭᓯᐊᓂ 1925 
ᐊᓂᒍᕐᒪᑦ ᓂᐅᕕᐊᒃᓴᓂᒃ ᑎᑭᕝᕕᐅᑕᐃᓐᓇᓚᐅᖅᓯᒪᓪᓗᑎᒃ. 
ᑕᒫᓂᕐᒥᐅᑕᐅᓐᖏᑦᑐᓄᑦ ᑖᓐᓇ ᓂᐅᕕᕐᕕᒃ 
ᑕᑯᓐᓇᖅᑕᐅᓗᐊᓕᓚᐅᖅᓯᒪᔪᖅ 1922−ᒥ ᓂᐅᕕᖅᑎ, 
ᓯᕗᒃᑲᖅᑕᖅᑎᓪᓚᕆᐊᓗᒃ ᓂᐊᖁᑦᑎᐊᖅ, ᐃᓱᒪᒥᒍᑦ 
ᐋᓐᓂᐊᑖᓚᐅᖅᓯᒪᒻᒪᑦ.13 ᑭᖑᕐᖓᓂ, ᐊᑕᐅᓯᐅᓐᖏᑦᑐᑦ 
ᐊᖑᓇᓱᒃᑏᑦ ᐃᓅᔪᓐᓃᕐᒪᑕ ᐅᓄᓐᖏᓗᐊᓕᓚᐅᖅᓯᒪᔪᑦ 
ᐊᖑᓇᓱᒃᑏᑦ, ᐊᕐᓇᐃᑦ ᓱᕈᓰᓪᓗ ᐅᓄᖅᑑᑎᓪᓗᒋᑦ. 

ᓂᐅᕋᐃᓂᖅ ᐊᐃᕕᕕᓂᕐᒥᒃ ᕿᑭᖅᑕᕐᔪᐊᖅ, ᖃᓂᒋᔭᖓᓂ, [1959].
ᓇᑭᙶᕐᓂᖓ: K.M. Parks, ᐅᖃᓕᒫᒐᖃᕐᕕᖕᒥᑦ ᐊᒻᒪ ᑐᖅᑯᖅᑕᐅᓯᒪᕝᕕᖕᒥ 
ᑲᓇᑕᒥ, e002265669.

ᓄᓕᐊᖓ ᖃᐅᓐᓇᖅ, ᓂᐅᕕᕐᕕᒻᒥᒃ ᑲᒪᔨᓐᖑᓚᐅᖅᓯᒪᔪᖅ 
ᑕᐅᖅᓰᖃᑎᖃᖃᑦᑕᖅᑐᓂᓗ ᓂᐅᕕᐊᒃᓴᖅᑕᖃᕌᖓᑦ, ᑭᓯᐊᓂ 
ᐃᓄᐃᑦ ᑕᐃᑲᓂ ᓂᐅᕕᕐᕕᓕᒻᒦᖏᓐᓇᓚᐅᖅᑐᑦ 1963−
ᖑᕋᓱᓐᓂᖓᓄᑦ.

ᐊᕐᕙᓂᐊᖅᑏᑦ ᐊᒻᒪ ᓂᐅᕕᖅᑏᑦ ᑕᒫᓃᓐᓂᖏᓐᓄᑦ 
ᕿᑭᖅᑕᕐᔪᐊᕐᒥᐅᑦ ᐱᑖᖅᐸᓪᓕᐊᓕᓚᐅᖅᓯᒪᔪᑦ ᖃᓪᓗᓈᑦ 
ᐱᖁᑎᖏᓐᓂᒃ ᖃᐅᑕᒫᖅᓯᐅᑎᑖᕆᓪᓗᓂᔾᔪᒃ. ᑭᓪᓘᑏᑦ, ᖁᑭᐅᑏᑦ, 
ᓴᒃᑯᐃᑦ, ᒥᑭᒋᐊᕐᓂᐅᑏᑦ, ᐅᓚᒪᐅᑏᑦ, ᕿᓐᖑᒥᒐᐅᑏᑦ, ᐅᒃᑯᓰᑦ, 
ᒥᖅᓲᑏᑦ ᐊᒻᒪ ᐊᓯᖏᑦ ᐊᖑᓇᓱᒍᓯᕐᒥᒃ ᐊᓯᔾᔨᖅᓯᓚᐅᖅᑐᑦ, 
ᓂᕿᖏᓐᓂᒃ ᐊᒻᒪ ᐊᓐᓄᕌᖏᓐᓂᒃ. ᐃᓐᖏᐅᑏᑦ ᐊᒻᒪ ᑕᕝᕚᑮᑦ 
ᐊᑐᖅᑕᐅᓕᓚᐅᖅᓯᒪᒻᒥᔪᑦ ᑭᐱᓐᖑᐃᔭᐅᑎᒋᔭᐅᓪᓗᑎᒃ. ᐊᒻᒪ, 
ᖃᓪᓗᓈᓂᒃ ᑲᑎᓯᖃᑦᑕᓕᕋᒥᒃ, ᓴᐃᒪᖃᑦᑕᐅᑎᑦᑎᐊᕋᓗᐊᖅᑎᓪᓗᒋᑦ, 
ᐋᓐᓂᐊᑖᖃᑦᑕᓕᓚᐅᖅᑐᑦ, ᓄᕙᒡᔪᐊᕐᓂᕐᒧᑦ, ᐊᐅᐸᓪᓛᓂᕐᒧᑦ 
ᖁᐱᕐᕆᓐᓂᕐᒧᓪᓗ ᑎᑭᑕᐅᖃᑦᑕᓕᖅᑐᑎᒃ.14 ᐃᓚᖏᑦ ᐃᓄᐃᑦ 
ᕿᑭᖅᑖᓘᑉ ᐃᑭᐊᓃᑦᑐᑦ ᑯᐃᓐ ᓄᓇᖓᓐᓄᑦ ᐅᕝᕙᓘᓐᓃᑦ 
ᓯᒃᑲᒃᑏᑦ ᓄᓇᖏᓐᓄᑦ ᐊᐅᓪᓚᖃᑕᐅᖃᑦᑕᓕᓚᐅᖅᓯᒪᔪᑦ, 
ᐱᖅᑯᓯᕆᓐᖏᑕᒥᓂᒃ ᑕᑯᕙᑦᑐᑎᒃ ᐊᒻᒪ ᐃᓚᐅᖃᑦᑕᕐᓂᖏᓐᓄᑦ 
ᑯᐃᓐ ᓄᓇᖓᓂ ᓄᓇᓖᑦ ᖃᐅᔨᒃᑲᓐᓂᖅᑐᑎᒃ ᐅᑭᐅᖅᑕᖅᑑᑉ 
ᒥᒃᓵᓅᖓᔪᓂᒃ. ᑭᖑᓪᓕᐅᓚᐅᖅᑐᑦ, ᓇᐅᔭᕐᕕᒃ, 
ᐊᖏᕐᕋᓚᐅᖅᓯᒪᔪᖅ 1925−ᒥ. ᐊᖑᓇᓱᒃᑎᓪᓚᕆᓐᖑᓚᐅᖅᓯᒪᔪᖅ 
ᕿᕕᑦᑑᕐᒥ, ᐊᒻᒪ ᐅᓂᒃᑳᕈᓘᔭᖃᑦᑕᖅᑐᓂ ᖃᐅᑕᒫᖅ 
ᑕᕐᕆᔭᕆᐊᖃᑦᑕᓚᐅᖅᓯᒪᓂᕐᒥᓂᒃ ᓯᒃᑲᑦᑏᑦ ᓄᓇᖓᓐᓂ ᐊᒻᒪ 
ᓂᐅᕕᕐᕕᓕᐊᓚᐅᖅᓯᒪᓂᕐᒥᓂ ᑕᒪᐅᖓ ᓇᒃᓴᖅᑕᐅᔪᒃᓴᓂᒃ. 
ᓇᐅᔭᕐᕕᒻᒧᑦ ᐊᒻᒪ ᐃᓄᖏᓐᓄᑦ, ᐃᓚᐅᖃᑦᑕᕐᓂᖅ ᖃᓪᓗᓈᑦ 
ᓄᓇᖓᓐᓄᑦ ᓄᖅᑲᐅᒥᓚᐅᖅᓯᒪᔪᖅ 1925 ᑭᖑᓂᐊᓂ, ᐊᒻᒪ 
ᕿᑭᖅᑕᕐᔪᐊᕐᒥ ᓂᐅᕕᕐᕕᒃᑕᖃᕈᓐᓃᓚᐅᖅᓯᒪᓪᓗᓂ ᑭᓯᐊᓂ 1960−
ᖑᕐᒪᑦ.15 

ᐃᓅᓯᐅᑉ ᐊᓯᔾᔨᖅᐸᓪᓕᐊᓂᖓ
1926−ᒥᑦ 1955−ᒧᑦ, ᕿᑭᖅᑕᕐᔪᐊᖅ ᐅᐸᒃᑕᐅᒐᔪᒍᓐᓃᓚᐅᖅᓯᒪᔪᖅ 
ᐅᐸᒃᑕᐅᒐᔪᓐᖏᖃᑎᒥᑐᑦ ᑰᒑᕐᔫᑉ ᑲᓇᓐᓇᖓᓃᑦᑐᑐᑦ. 
ᓂᐅᕕᕐᕕᖃᓐᖏᑦᑐᖅ, ᐅᒃᐱᕐᓂᓕᕆᔨᖃᓐᖏᑦᑐᖅ ᐊᒻᒪ 
ᐃᓛᓐᓂᓚᐅᓱᖔᓗᒃ ᐅᐸᒃᑕᐅᕙᑦᑐᑎᒃ ᐃᓅᓕᓴᐃᔨᓄᑦ. 
ᐊᕐᕌᒍᑕᒫᖅ ᑎᑭᑕᐅᖃᑦᑕᓚᐅᕐᓂᖏᑦ ᐊᕐᕙᓂᐊᖅᑎᓄᑦ 
ᓄᖅᑲᖓᔪᑐᖃᐅᓕᓚᐅᖅᓯᒪᔪᖅ, ᐊᒻᒪ ᐊᕐᕌᒍᑕᒫᖅ ᑎᑭᑉᐸᒃᑐᑦ 
ᒐᕙᒪᒃᑯᑦ ᓂᐅᕕᖅᑎᒃᑯᓪᓗ ᐅᒥᐊᕐᔪᐊᖏᑦ ᓄᖅᑲᓚᐅᕋᑎᒃ 
ᓴᕐᕈᑐᐃᓐᓇᖅᐸᑦᑐᑎᒃ. ᐊᕐᕌᒍ ᐊᑕᐅᓯᐊᖅᑐᒍ, ᐊᖑᓇᓱᒃᑏᑦ − 
ᐃᒻᒪᖄ ᐃᖏᕐᕋᔪᑦ ᓄᓕᐊᒡᒋᕋᑎᒃ − ᖃᖅᑲᑎᒍᑦ ᓄᕐᕋᓕᒃᑑᒃᑰᖅᑐᑎᒃ 
ᐊᒻᒪ ᑭᓐᖓᖅᑎᒍᑦ ᓂᐅᕕᕐᕕᓕᐊᖅᐸᓚᐅᖅᓯᒪᔪᑦ ᐸᓐᓂᖅᑑᕐᒧᑦ 
ᓇᒃᓴᑦᑐᑎᒃ ᐊᒥᕐᓂᒃ ᕿᓯᓐᓂᓗ ᓂᐅᕐᕈᑎᒃᓴᒥᓐᓂᒃ, 
ᐸᓖᓯᒃᑯᓪᓗ ᐊᕐᕌᒍᑕᒫᖅ ᕿᒧᒃᓯᖅᑐᑎᒃ ᐅᑭᐅᒃᑯᑦ ᑕᐅᕗᖓ 
ᓂᐅᕐᕈᕙᑦᑐᑎᒃ. ᐸᓖᓯᒃᑯᑦ ᐊᓯᖏᑦ ᖃᑯᑎᒃᑯᐊᓗᒃ 
ᑎᑭᖃᑦᑕᓚᐅᖅᓯᒪᔪᑦ, ᓲᕐᓗ ᓘᒃᑖᖅ ᖃᐅᔨᓴᖅᑎᓘᓐᓃᑦ 1941−
ᖑᑎᓪᓗᒍ, ᐅᓇᑕᕐᔪᐊᖅᑎᓪᓗᒋᑦ ᓯᓚᓕᕆᓕᕐᒪᑕ ᐹᓪᓚᕕᐅᑉ 
ᓂᒋᐊᓂ. ᐃᓚᖏᑦ ᐊᕐᕙᓂᐊᖅᑏᑦ ᑎᑭᖃᑦᑕᓱᖓᖅᑎᓪᓗᒋᑦ 
ᖃᐅᔨᔭᐅᓕᓵᖅᑐᑦ ᐊᑐᖅᑕᐅᖏᓐᓇᓕᓚᐅᖅᑐᑦ: ᐅᓄᖅᑐᑦ ᐃᓄᐃᑦ 
ᐋᖕᓕᑲᓐᖑᖅᑎᑕᐅᓯᒪᓕᓚᐅᖅᑐᑦ ᐊᒻᒪ ᒥᑭᒋᐊᖏᓐᓇᖅᑐᑎᒃ 
ᖃᐅᔨᒪᕈᓘᔭᖅᑐᑎᓗ ᖃᓪᓗᓈᑦ ᐱᖁᓯᖏᓐᓂᒃ. ᐊᓯᐊᒍ, ᖃᐅᑕᒫᖅ 
ᐃᓅᓯᖓᑦ ᐊᑐᖅᐸᒃᑕᖏᓪᓗ ᓱᕐᕋᓗᐊᓚᐅᓐᖏᑦᑐᑦ ᓯᕗᓂᕕᓂᖏᑦᑕ 
ᐊᑐᖅᐸᒃᑕᕕᓂᖏᓐᓂᑦ.

ᐊᕐᕌᒍᑦ ᐊᕙᑎᑦ ᐊᓂᒍᖅᑎᓪᓗᒋᑦ, ᖃᓪᓗᓈᑦ ᐅᓄᓐᖏᑦᑐᑦ 
ᑕᐃᑯᓐᖓᓕᓚᐅᖅᓯᒪᔪᑦ. 1941 ᐃᓱᓕᓕᖅᑎᓪᓗᒍ, 
ᐊᒥᐊᓕᒐᐃᑦ ᐅᓇᑕᖅᑐᒃᓴᖏᑦ ᓯᓚᓕᕆᕐᕕᓕᐅᓕᓚᐅᖅᓯᒪᔪᑦ 
ᐹᓪᓚᕝᕕᒻᒥᑦ ᐃᓚᒋᔭᐅᖃᑕᐅᓪᓗᓂ Crimson Route−
ᒧᑦ. ᐃᖅᑲᓇᐃᔮᒃᓴᖃᕐᓂᐊᕈᒪᒧᑦ, ᐱᖓᓱᑦ ᐃᓄᐃᑦ ᐃᓚᒌᑦ 
ᑎᑭᓚᐅᖅᓯᒪᔪᑦ ᐃᖅᑲᓇᐃᔮᒃᓴᖅᓯᐅᕆᐊᖅᑐᑎᒃ.16 ᑭᖑᓂᐊᒍᑦ, 
ᐊᓯᖏᑦ ᑎᑭᓕᓚᐅᖅᓯᒪᒻᒥᔪᑦ, ᐊᒻᒪ ᕿᓂᕆᐊᖅᑐᑎᒃ ᐃᒡᓗᓕᐊᒃᓴᓂᒃ 
ᐅᕝᕙᓘᓐᓃᑦ ᐊᓯᖏᓐᓂᒃ ᐊᑐᕈᓐᓇᖅᑕᒥᓂᒃ, ᐅᕝᕙᓘᓐᓃᑦ 
ᐃᓅᓕᓴᐃᔨᑕᖃᕐᒪᑦ ᑕᐃᔅᓱᒥᖓ ᑕᑯᔭᖅᑐᖅᑐᑎᒃ.17 1954−ᒥ 
ᐸᓖᓯᒃᑯᑦ ᑕᐅᕘᓈᕋᒥᒃ, ᐅᖃᓚᐅᖅᓯᒪᔪᑦ ᓄᓇᒋᔭᐅᔪᑦ ᐹᓪᓚᕝᕕᒻᒥ 
ᑕᒪᕐᒥᒃ ᑕᑯᔭᐅᓚᐅᕐᓂᕋᖅᑐᒋᑦ.18 ᖃᓄᐃᓕᐅᖅᑕᐅᔭᕆᐊᖃᓐᖏᑦᑐᑦ 
ᐊᒻᒪ ᐃᓄᐃᑦ ᑕᐅᕙᓃᑦᑐᑦ ᖃᓄᐃᖅᑰᔨᓐᖏᑦᑐᑎᒃ.” 
ᓯᓚᓯᐅᕐᕕᐅᑉ ᐊᐅᓚᑕᐅᓂᖓ ᑲᓇᑕᐅᑉ ᐅᓇᑕᖅᑐᒃᓴᖏᓐᓄᑦ 
ᑐᓐᓂᖅᑯᑕᐅᓚᐅᖅᓯᒪᔪᖅ 1954−ᒥ. ᓈᓚᐅᑎᖃᕐᕕᐅᑉ ᐊᖏᓂᖓ 
ᐊᒻᒪ ᐊᑐᖅᑕᐅᓂᖅᓴᐅᓂᖓ ᐱᔾᔪᑎᒋᓪᓗᒍ ᑕᐃᓐᓇ ᓯᓚᓯᐅᕐᕕᒃ 
ᒪᑐᔭᐅᓚᐅᖅᓯᒪᔪᖅ 1956−ᒥ.

ᐃᓄᐃᑦ ᐊᖑᓇᓱᒃᑏᑦ ᕿᒧᒃᓯᖏᓪᓗ ᐃᒪᐅᑉ ᓯᓂᐊᓂ. ᐱᖅᑯᓯᑐᖃᖅᑎᒍᑦ 
ᓇᑦᑎᕋᓱᒃᐸᓚᐅᖅᐳᑦ ᑲᖏᖅᖢᓂ ᐊᒻᒪ ᑕᕆᐅᑉ ᓯᑯᖓᓂ ᐱᒻᒪᕆᐅᓪᓗᑎᒃ 
ᐆᒪᔪᓂ ᕿᑭᖅᑕᕐᔪᐊᕐᒥᐅᓄᑦ. ᐱᖓᔪᖓ ᐃᓄᒃ ᑕᓕᖅᐱᖕᒥ ᓄᑕᕋᑭᑦᑑᕗᖅ. 
ᓇᑭᙶᕐᓂᖓ: ᕆᔅᓱᑦ ᕼᐃᐊᕆᖕᑎᓐ / ᐅᖃᓕᒫᒐᖃᕐᕕᒃ ᐊᒻᒪ ᐃᑦᑕᕐᓂᓴᓕᕆᔨᒃᑯᑦ 
ᑲᓇᑕᒥ / PA-144035.

ᕿᑭᖅᑖᓘᑉᐃᑭᖓ

Davis Strait

ᕿᑭᖅᑖᓘᑉᐃᑭᖓ

Davis Strait

ᐃᒐᓕᖅᑑᖅ
Home Bay

ᐃᒐᓕᖅᑑᖅ
Home Bay

B A F F I N
 I S L A N

D

ᕿᑭᖅᑖᓗᒃ

B A F F I N
 I S L A N

D

ᕿᑭᖅᑖᓗᒃ

C A P E 
H O O P E R
ᓄᒡᓗᐃᑦ

C A P E 
H O O P E R
ᓄᒡᓗᐃᑦ

C A P E 
D Y E R

ᐃᑦᑕᕋᔭᓕᒃ

C A P E 
D Y E R

ᐃᑦᑕᕋᔭᓕᒃ

E K A L U G A D  F Dᖃᖕᒪᒃᑕᓕᒃ

E K A L U G A D  F Dᖃᖕᒪᒃᑕᓕᒃ

ᐃᓄᖃᕐᓂᐅᔪᑦ ᖃᓇᖕᓇᒥ ᓯᒡᔭᖅᐸᓯᖓᓐᓂ [ᓴᐅᒥᐊᓕᐊᕆᐊᖅ]  ᑎᓄᔾᔭᕐᕕᖕᒥ, 1955 ᐊᒻᒪ 1965 
Populated Places on the East Coast of Cumberland Peninsula, 1955 and 1965

1955

1965

km  0 20 40

•    Ilagiit Nunagivaktangit
   ᐃᓚᒌᑦ ᓄᓇᒋᕙᒃᑕᖏᑦ

Weather Station
ᓯᓚᓐᓂᐊᕐᕕᒃ

Intermediate DEW Line Site
ᓈᓚᒡᕕᕕᓂᖅ

Main DEW Line Site
ᐊᑐᖅᑕᐅᓂᖅᐹᖑᔪᖅ ᓈᓚᒡᕕᕕᓂᖅ
Auxiliary DEW Line Site
ᓈᓚᒡᕕᕕᓂᖅ

Settlement
ᓄᓇᑖᖅ
School
ᐃᓕᓐᓂᐊᕐᕕᒃ
Post or Store
ᑎᑎᖅᑲᕐᓂᐊᕐᕕᒃ ᓂᐅᕕᕐᕕᓪᓘᓐᓃᑦ
Government Building
ᒐᕙᒪᒃᑯᑦ ᐃᓪᓗᖓ
Main DEW Line Site
ᐊᑐᖅᑕᐅᓂᖅᐹᖑᔪᖅ ᓈᓚᒡᕕᕕᓂᖅ
Auxiliary DEW Line Site
ᓈᓚᒡᕕᕕᓂᖅ

    Kivitoo
• ᑭᕕᖅᑑ

    Aggijjat
• ᐊᒡᒋᔾᔭᑦ

• Qikiqtarjuaq
     (Broughton Island)
 ᕿᑭᖅᑕᕐᔪᐊᖅ

• Qikiqtarjuaq
     (Broughton Island)
 ᕿᑭᖅᑕᕐᔪᐊᖅ

Paallavvik •     
 ᐹᓪᓚᕝᕕᒃ     

Paallavvik •     
 ᐹᓪᓚᕝᕕᒃ     

•     

ᓴᖑᓴᖅᑕᐅᓕᖅᑎᓪᓗᑕ, 
1955-1958
ᕿᑭᖅᑕᕐᔪᐊᕐᒥᐅᑦ ᖃᐅᑕᒫᖅᓯᐅᑎᖏᑦ ᐊᒻᒪ ᐊᑐᖅᐸᒃᑕᖏᑦ 
ᐊᕐᕌᒍᓕᒫᖅ ᐊᓯᔾᔨᕐᔪᐊᑲᓪᓚᒃᑐᐊᓘᓚᐅᖅᓯᒪᔪᖅ 
ᐃᕐᖐᓐᓇᐸᓗᑦᑎᐊᖅ 1955−ᒥ, ᑖᓐᓇ ᕿᑭᖅᑕᖓᑦ 
ᓈᓚᐅᑎᖃᕐᕕᓕᐅᕐᕕᐅᔪᒪᓕᕐᒪᑦ. ᑖᓐᓇ ᕿᑭᖅᑕᖅ 
ᓂᕈᐊᖅᑕᐅᒐᒥ, ᑲᓇᑕᐅᑉ ᒐᕙᒪᒃᑯᖏᑦ ᐱᔨᑦᑎᕈᑎᓂᒃ ᐃᓄᓐᓄᑦ 
ᓴᖅᑭᑦᑎᕙᓪᓕᐊᓕᓚᐅᖅᓯᒪᔪᑦ, ᓲᕐᓗ ᓄᓇᓕᓕᐅᕆᐊᓕᕐᓗᑎᒃ 
ᕿᑭᖅᑕᕐᔪᐊᑉ ᖃᓂᒋᔮᓂ.

ᓈᓚᐅᑎᖃᕐᕕᓕᐊᖅ ᐊᖏᔪᐊᓘᓪᓗᓂ ᐊᒻᒪ ᐊᒥᐊᓕᒐᐃᑦ 
ᓯᕗᒃᑲᖅᑕᖅᑎᒋᔭᐅᓪᓗᑎᒃ ᓴᓇᔭᐅᒋᐊᓚᐅᖅᓯᒪᔪᑦ ᐊᒻᒪ 
ᓈᓚᐅᑎᖃᕐᕕᓕᐅᖅᑐᑎᒃ ᐊᓛᔅᑲᒥᑦ ᐊᑯᑭᑦᑐᒧᑦ, ᐅᑭᐅᖅᑕᖅᑑᑉ 
ᑲᔾᔨᖓ ᐊᕙᓗᓪᓗᒍ, ᐊᒻᒪ ᓈᓚᐅᑎᖃᕐᕕᓕᐅᓚᐅᖅᓯᒪᓪᓗᑎᒃ 
ᓯᕗᕐᖓᓂ ᖃᐅᔨᓴᕋᐃᒍᓐᓇᕐᓂᐊᕐᒪᑕ ᔮᒪᓃᑦ 
ᖄᖅᑎᑦᑎᔪᖃᓯᑲᓪᓚᓐᓂᖅᐸᑦ ᓄᓇᕐᔪᐊᑉ ᑲᔾᔨᖓᑕ ᖁᓕᑦᑎᐊᖓᓂ.19 
ᕋᐃ ᕙᓚᑦᓱ ᓈᓚᐅᑎᖃᕐᕖᑦ ᐃᒪᐃᓕᖓᒐᔪᓐᓂᕋᓚᐅᖅᓯᒪᔭᖏᑦ:

ᓈᓚᐅᑎᖃᕐᕕᑦ (ᓈᓚᐅᑎᖃᕐᕖᑦ 
ᒪᑐᔭᐅᓯᒪᓕᖅᑎᓪᓗᒋᑦ 1963-ᒥ) 
ᐊᒻᒪᓗᖅᑐᐊᓗᒻᒥ ᓴᓇᓯᒪᒐᔪᓚᐅᖅᑐᑦ 
ᒪᕐᕉᓐᓂᒃ ᓈᓚᐅᑎᓄᑦ ᖁᒻᒧᐊᔫᖃᖅᑐᑎᒃ. 
...ᑕᒪᒃᑯᐊ ᓈᓚᐅᑎᖃᕐᕖᑦ 
ᐊᐅᓚᑕᐅᔪᓐᓇᖅᑐᑦ ᖁᓕᓂᑦ 
ᐊᕙᑎᓄᑦ ᐊᖑᑎᓄᑦ, ᑲᓇᑕᒥ 
ᐅᓇᑕᖅᑐᒃᓴᕕᓂᕐᓅᒐᔪᓪᓗᑎᒃ 
ᓄᖅᑲᕕᒃᓯᒪᓕᖅᑐᓄᑦ. …ᐊᑕᐅᓯᐊᓗᒻᒥᒃ 
ᑕᑭᔪᑯᑖᕌᓗᒻᒥᒃ ᐃᓪᓗᕐᔪᐊᖅᑕᖃᓚᐅᖅᓯᒪᔪᖅ, 
ᑭᖑᓕᕇᓕᖅᓱᖅᓯᒪᔪᑦ 25−ᖑᓪᓗᑎᒃ ᐃᓪᓗᐃᑦ 
ᓴᓇᕙᒌᖅᓯᒪᔪᑦ ᖃᐅᒻᒪᖅᑯᑎᖃᐅᖅᑐᑎᒃ 
ᐅᖅᑰᓴᐅᑎᖃᕐᕕᖃᖅᑐᑎᓗ ᐃᓱᐊᓂ, 
ᓴᓇᕖᑦ, ᓯᓂᕝᕖᑦ ᐊᒻᒪ ᐊᒻᒪᓗᖅᑖᓗᒃ 
ᓈᓚᐅᑎᖃᕐᕕᒃ ᕿᔪᓐᓄᑦ ᐃᓪᓘᑉ 
ᖁᓛᓂᒃ ᐊᒃᑐᔾᔭᐃᖅᓯᒪᓪᓗᓂ. 
ᐃᓪᓗᕐᔪᐊᖅᑕᖃᐅᒃᑲᓐᓂᓚᐅᖅᑐᖅ 
ᐊᖏᔪᐊᓗᒃ ᓯᕐᓗᐊᖅ, ᓄᓇᓯᐅᑎᖃᐅᑎᖃᕐᕕᒃ 
ᐊᒻᒪ ᐃᓪᓗᕋᓛᖅ ᐃᓄᓐᓄᑦ 
ᐃᖅᑲᓇᐃᔭᖅᑎᓄᑦ ᐊᑐᖅᑕᐅᖃᑦᑕᕐᓂᐊᖅᑐᒥᒃ. 

ᑖᓐᓇᓗ ᓴᓇᔭᐅᓯᒪᓪᓗᓂ ᕿᑭᖅᑕᕐᔪᐊᕐᒥ. ᑕᐃᒫᑐᐃᓐᓇᖅ ᖃᓂᑦᑐᒥ 
ᓈᓚᐅᑎᖃᕐᕕᑎᑐᑦ, ᓄᓇᖓ ᖃᖅᑲᐃᓐᓇᐸᓘᓂᖓᓄᑦ ᒥᕝᕕᒃ 
ᒪᓂᕋᐅᓂᖓᓄᑦ ᐃᓕᔭᐅᓯᒪᓚᐅᖅᑐᖅ ᓯᔾᔭᐅ ᖃᓂᒋᔮᓂ, ᑕᒪᒃᑯᐊ 
ᐃᓪᓗᕈᔪᐃᑦ ᐊᓯᖏᓪᓗ ᖃᖅᑲᐅ ᖄᖓᓃᑦᑐᑎᒃ.20 

ᕿᑭᖅᑕᕐᔪᐊᕐᒦᑦᑐᖅ ᓈᓚᐅᑎᖃᕐᕕᒃ ᑕᐃᔭᐅᖃᑦᑕᓚᐅᕐᒥᔪᖅ 
ᕚᒃᓯ 5−ᒥᒃ, ᐊᒻᒪ ᓴᓇᔭᐅᓂᖓᓂ ᑕᐃᔭᐅᖃᑦᑕᓚᐅᖅᑐᓂ ᓴᐃᑦ 
39−ᒥᒃ, ᑖᓐᓇᓗ ᑐᑦᑕᕐᕕᓪᓗᐊᑕᓐᖑᓚᐅᖅᓯᒪᓪᓗᓂ ᖃᖓᑕᓲᓄᑦ 
ᑕᐃᑯᓐᖓᐅᔪᓄᑦ ᐊᒻᒪ ᐃᖃᓗᓐᓅᓐᖓᐅᔪᓄᑦ, ᐊᓪᓚᕕᓕᕆᓂᕐᒧᓪᓗ 
ᑐᑦᑕᕐᕕᓪᓗᐊᑕᐅᓪᓗᓂ ᑎᓄᔾᔭᕕᐅᑉ ᐅᐊᓐᓇᖓᓂ. 
ᓱᓇᒃᑯᑖᕌᓗᐃᑦ, ᐃᖅᑲᓇᐃᔭᖅᑏᑦ ᐊᒻᒪ ᖃᓪᓗᓈᑦ ᑕᕝᕙᓐᖓᑦ 
ᐊᕙᒻᒧᒐᐃᓐᓇᖃᑦᑕᓚᐅᖅᑐᑦ. ᐊᓯᖏᓐᓂ ᓈᓚᐅᑎᖃᕐᕕᓂᑦ 
ᐱᐅᓂᖅᐹᖑᓚᐅᖅᓯᒪᔪᖅ. ᐱᖓᓱᑦ ᐃᓄᐃᑦ ᐃᓅᓯᖏᓐᓂᒃ 
ᐊᒃᑐᐃᓂᖃᓐᖏᔾᔪᑕᐅᓚᐅᖅᑐᖅ; ᐃᔨᕋᖅᑑᑕᐅᓚᐅᖅᓯᒪᔪᖅ 
ᑖᔅᓱᒪ ᓱᑯᑦᑎᐊᓃᓐᓂᖓ, ᐃᑦᑕᔭᕋᓕᐅᑉ ᖄᖓᓂ ᓴᓇᔭᐅᓯᒪᓪᓗᓂ 
ᐊᒻᒪ ᒪᕐᕈᒃᑲᓐᓃᓐᓂᒃ ᐱᑕᖃᖅᑐᓂ, ᐊᕐᕙᖅᑑᕐᒥ − ᐊᒻᒪ ᐊᐃᑉᐸᖓ 
ᓄᒡᓗᓃᑦᑐᓂ, ᑖᓐᓇᓗ ᐃᓄᐃᕈᓚᐅᖅᓯᒪᓪᓗᓂ 1963-ᒥ 
ᐃᖃᓗᒑᕐᔪᒻᒥ ᖃᐅᔨᓴᐅᑏᑦ ᓄᑖᓐᖑᕆᐊᖅᑎᑕᐅᒻᒪᑕ. ᐃᓄᓐᓄᑦ 
ᐱᕐᔪᐊᖑᓂᖅᐹᖑᓚᐅᖅᑐᖅ ᕿᕕᑦᑑᕐᒦᑦᑐᖅ ᐊᒻᒪ ᐊᐃᑉᐸᖓ 
ᐊᒡᒋᔾᔭᓃᑦᑐᖅ. ᑕᐃᒪᐃᒃᑲᓗᐊᖅᑎᓪᓗᒍ ᕿᑭᖅᑕᕐᔪᐊᖅ 
ᐅᐸᒃᑕᐅᒐᔪᓐᓂᖅᐹᖑᓚᐅᖅᑐᖅ ᐃᓄᓐᓄᑦ.21 

ᓈᓚᐅᑎᖃᕐᕕᕕᓃᑦ, ᐱᓗᐊᕐᓗᒍ ᕿᑭᖅᑕᕐᔪᐊᕐᒦᑦᑐᖅ 
ᐃᖅᑲᓇᐃᔭᕐᕕᐅᓯᒋᐊᓚᐅᖅᑐᖅ ᐃᓄᓐᓄᑦ, ᐃᖅᑲᓇᐃᔭᐃᓐᓇᖅᑐᓄᑦ 
ᐃᖅᑲᓇᐃᔭᑲᐃᓐᓇᖅᑐᓄᓪᓗ. ᑕᐃᒪᐃᓐᓂᖓᓄᑦ, ᐊᒥᑦ ᐃᓄᐃᑦ 
ᑕᐃᑯᓐᖓᖃᑦᑕᓚᐅᖅᓯᒪᔪᑦ ᐃᖅᑲᓇᐃᔮᒃᓴᖅᓯᐅᕆᐊᖅᑐᑎᒃ 
ᐅᕝᕙᓘᓐᓃᑦ ᓇᕝᕚᖅᑕᕆᐊᖅᑐᑎᒃ ᕿᔪᓐᓂᒃ ᐊᒻᒪ ᐊᒥᐊᒃᑯᕐᓗᑯᓂᒃ 
ᓂᕿᒃᓴᖅᓯᐅᕆᐊᖅᑐᑎᒃ. ᑕᐃᒪᐃᓐᓂᖓᓄᑦ ᕿᓚᒥᑯᓗᒃ 
ᓄᓇᑖᕆᔭᐅᕙᓪᓕᐊᓕᓚᐅᖅᑐᖅ, ᐃᓛᓐᓂᒃᑯᑦ ᐃᓄᐃᑦ ᐊᒻᒪ 
ᐊᒥᐊᓕᒐᐃᑦ ᑲᒪᔨᐅᔪᑦ ᖃᖅᑲᐅ ᖄᖓᓃᑦᑐᓂᒃ ᓯᔾᔭᐅᓪᓗ 
ᖄᖓᓃᑦᑐᓂᒃ ᐊᐃᕙᐅᑎᔾᔪᑎᖃᓚᐅᖃᑦᑕᖅᑐᑎᒃ. 15 ᐃᓄᐃᑦ 
ᐃᖅᑲᓇᐃᔭᐃᓐᓇᓚᐅᖅᑐᑦ ᑕᐃᑲᓂ ᐃᓪᓗᓕᐅᕐᓇᐅᑎᓪᓗᒍ, ᐊᒻᒪ 
ᐃᓚᒥᓐᓂᒃ ᖃᑕᓐᖑᑎᒥᓐᓂᓪᓗ ᓇᒃᓴᖅᑐᑎᒃ.

ᐸᓖᓯᒃᑯᑦ ᐊᒥᐊᓕᒐᕐᓂᒃ ᑕᕐᐱᖅᓯᒪᖃᑦᑕᓚᐅᖅᑐᑦ ᐃᓱᒫᓘᑎᖃᕋᒥᒃ 
ᐊᕐᓇᓂᒃ ᐊᒻᒪ ᐃᓄᐃᑦ ᓂᕿᑖᖅᑎᑕᐅᖃᑦᑕᓕᕋᒥᒃ 
ᐅᐃᕆᓐᓂᐊᕋᓱᒋᓪᓗᓂᔾᔪᒃ, ᓇᓗᓈᕿᓪᓗᓂᓗ ᖃᓄᑎᒋ 
ᐃᖅᑲᓇᐃᔭᕐᓂᐊᕐᒪᖔᖏᑦ. ᐅᓂᒃᑳᓕᐊᒥᓂ, ᐸᓖᓯᒃᑯᑦ 
ᑲᑕᓐᓇᖅᑐᓂᒃ ᐅᖃᐅᓯᖅᑕᕐᓂᒃ ᐊᑐᖃᑦᑕᓚᐅᖅᑐᑦ, 
ᐃᓄᐃᒡᒎᖅ “ᑕᒫᓃᕋᔭᑐᐃᓐᓇᕐᒪᑕ” ᓄᓇᓕᓐᓃᑐᐃᓐᓇᖅᑐᑎᒃ 
ᐃᖅᑲᓇᐃᔭᓐᖏᑐᐊᕐᒪᑕ. ᕿᑭᖅᑖᓘᑉ ᐊᑭᐊᓂ, ᐸᓖᓯᒃᑯᑦ 
“ᑕᒫᓂᕐᕆᑐᐃᓐᓇᖅᑐᓂᒃ” ᓄᖅᑲᖅᑎᑦᑎᓇᓱᓕᓚᐅᖅᓯᒪᔪᑦ, 
ᕿᒻᒦᔭᐃᓂᒃᑯᑦ ᐅᕝᕙᓘᓐᓃᑦ ᑲᑉᐱᐊᓵᕆᓂᒃᑯᑦ, ᐅᖃᖃᑦᑕᖅᑐᑎᒃ 
ᑕᒫᓂᕐᕆᑐᐃᓐᓇᕈᕕᑦ ᐱᖁᑎᑎᑦ ᓱᕋᒃᑎᕐᓂᐊᖅᑕᕗᑦ, 
ᑕᐃᒪᐃᓕᐅᖃᑦᑕᖅᑐᑎᒃ ᐋᓐᓂᓇᖅᑐᓂᒃ ᐅᖃᐅᓯᕐᓂᒃ ᐊᑐᖅᑐᑎᒃ. 
ᐃᓄᐃᑦ ᑕᐃᒪᐃᑕᐅᓕᕋᒥᒃ ᓇᓗᓕᐅᖅᑲᓕᓚᐅᖅᓯᒪᔪᑦ, ᐃᓚᖏᑦ 
ᑕᐃᑲᓃᖁᔭᐅᓪᓗᑎᒃ ᐃᓚᖏᓪᓗ ᐊᐅᓪᓚᖁᔭᐅᓪᓗᑎᒃ. 



9ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᕿᑭᖅᑕᕐᔪᐊᖅᓄᓇᓕᖕᓂ ᐊᑐᖅᑕᐅᓂᑯᓂ

ᓈᓚᐅᑎᖃᕐᕕᓐᓂ ᑕᒪᓐᓇ ᐊᑭᕋᖅᑐᖅᑕᐅᓚᐅᖅᓯᒪᔪᑦ, ᐸᓖᓯᒃᑯᑦ 
ᐊᒻᒪ ᖃᓄᐃᓕᐅᕐᓂᖏᑦ ᐱᐅᒋᔭᐅᓐᖏᑦᑐᑎᒃ ᓈᓚᐅᑎᖃᕐᕕᓐᓂ 
ᐃᖅᑲᓇᐃᔭᖅᑎᖃᕆᐊᖃᕐᓂᓂ ᐱᔾᔪᑎᒋᓪᓗᒍ. ᐸᓖᓯᒃᑯᑦ 
ᕿᑭᖅᑕᕐᔪᐊᕐᒧᐊᖅᑐᑦ ᐃᓱᒫᓘᑎᖃᓕᑲᐅᑎᒋᓚᐅᖅᓯᒪᔪᑦ ᐃᓄᐃᑦ 
“ᑕᒫᓃᕋᔭᑐᐃᓐᓇᕐᓂᖏᓐᓂᒃ” ᐃᓄᐃᑦ ᖃᓂᓪᓕᑐᐊᕌᖓᑕ 
ᓈᓚᐅᑎᖃᕐᕕᓐᓄᑦ, ᑭᓯᐊᓂᓗ ᖃᐅᔨᒪᒐᓗᐊᖅᑐᑎᒃ 
ᑖᓐᓇ ᕿᑭᖅᑕᖅ ᐊᖑᓇᓱᕝᕕᐅᖃᑦᑕᕐᓂᖓᓂᒃ ᐊᒻᒪ 
ᓄᓇᓕᕋᓛᖃᕐᕕᐅᓂᖓᓂᒃ.

ᐃᖅᑲᓇᐃᔮᔅᓴᑦ ᐊᒻᒪ ᑕᐅᖅᓰᖃᑎᖃᕐᓂᖅ ᑕᒪᔾᔭᐅᑎᓪᓗᒋᑦ, 
ᕿᑭᖅᑕᕐᔪᐊᕐᒥᐅᑦ ᓈᓚᐅᑎᖃᕐᕕᕕᓂᕐᓄᐊᖃᑦᑕᖅᑐᔅᓴᐅᓚᐅᖅᑐᑦ 
ᑕᑯᔭᖅᑐᖅᑎᑎᒃ ᐊᒻᒪ ᐃᓱᒫᓗᒃᑐᔅᓴᐅᓚᐅᕐᒥᔪᑦ ᓈᓚᐅᑎᖃᕐᕕᓐᓂ 
ᐃᖅᑲᓇᐃᔭᖅᑏᑦ ᖃᓄᐃᓕᐅᕐᓂᐊᕐᒪᖔᖏᓐᓂᒃ. 
ᐃᓱᒪᔪᒃᓴᐅᓚᐅᖅᓯᒪᔪᑦ ᑖᒃᑯᐊ ᐋᓪᓚᑦ ᑕᒪᐅᖓ ᓄᓇᖃᕆᐊᖅᑐᕋᒥᒃ 
ᐃᓄᐃᑦ ᓄᓇᖏᓐᓂᒃ ᐊᑐᕐᓗᑎᒃ ᓂᕿᐊᓗᒻᒥᓂᒃ 
ᐊᒥᖅᑳᖃᑎᖃᕐᓂᐊᕋᓱᒋᓪᓗᓂᔾᔪᒃ ᐊᕐᕙᓂᐊᖅᑎᑎᑐᑦ. ᐃᓄᐃᑦ 
ᐃᑲᔪᕈᒪᑐᐃᓐᓇᓚᐅᖅᓯᒪᔪᑦ ᐃᖅᑲᓇᐃᔭᖁᔭᐅᑐᐊᕈᑎᒃ.22 
ᐊᕐᕌᒍᓂ ᐊᒡᒋᖅᑐᓂ, ᕿᑭᖅᑕᕐᔪᐊᕐᒥᐅᑦ ᓈᓚᐅᑎᖃᕐᕕᐅᑉ 
ᖃᓂᒋᔮᓂ ᓄᓇᑖᖅᐸᓪᓕᐊᓂᖓ ᐅᔾᔨᕆᔭᐅᓚᐅᖅᓯᒪᔪᖅ ᑲᓇᑕᐅᑉ 
ᒐᕙᒪᒃᑯᖏᓐᓄᑦ.

ᓄᓇᓕᓐᖑᖅᑎᑕ 
ᐅᓕᖅᑎᓪᓗᑕ,  
1958-1975
ᖃᓄᐃᒐᓱᐊᖅᓯᒪᓂᖏᑦ ᐊᒻᒪ 
ᑐᓂᓯᓂᐊᕐᓂᕋᖅᓯᒪᓂᖏᑦ
ᕿᑭᖅᑕᕐᔪᐊᕐᒥᐅᑦ ᓈᓚᐅᑎᖃᕐᕕᐅᑉ ᖃᓂᒋᔮᓄᑦ ᓄᒃᑎᖅᑐᑦ 
ᓱᓕ ᐊᖑᓇᓱᒋᐊᖏᓐᓇᖃᑦᑕᓚᐅᖅᑐᑦ, ᒥᑭᒋᐊᕐᓂᐊᖅᐸᑦᑐᑎᒃ 
ᐊᒻᒪ ᐸᓐᓂᖅᑑᒧᑦ ᖃᓪᓗᓇᔾᔨᐊᖅᐸᑦᑐᑎᒃ, ᐊᒻᒪ ᖃᓪᓗᓈᑦ 
ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐃᓱᒫᓗᑉᐸᓪᓕᐊᑐᐃᓐᓇᓕᖅᑐᑎᒃ 
ᐃᓄᐃᑦ ᐅᓄᖅᓯᕙᓪᓕᐊᓗᐊᖅᑐᐊᓘᓕᕐᒪᑕ, ᒐᕙᒪᒃᑯᓐᓄᓪᓗ 
ᑐᔅᓯᕋᑲᑕᓕᖅᑐᑎᒃ ᐱᔨᑦᑎᕈᑎᒃᑲᓐᓂᕐᓂᒃ ᐱᔪᒪᓪᓗᑎᒃ ᐊᒻᒪ 
ᐊᐅᓚᑦᑎᔾᔪᑎᓂᒃ ᐃᓄᓐᓂᒃ ᒪᓕᒐᓂᒃ ᐱᑎᑕᐅᔪᒪᓪᓗᑎᒃ. 
ᒐᕙᒪᒃᑯᑦ ᑎᑎᖅᑲᖁᑎᖏᑎᒍᑦ ᓇᓗᓇᓚᐅᓐᖏᑦᑐᖅ ᐃᓄᐃᑦ 
ᓄᓇᖏᑦᑕ ᓯᓚᑖᓃᑦᑐᓂᒃ ᖃᐅᔨᒃᑲᐃᓇᓱᓚᐅᕐᒪᖔᖏᑦ ᖃᓄᖅ 
ᐃᓄᐃᑦ ᐃᓅᓯᖃᕐᒪᖔᖏᑦ ᐊᔾᔨᓐᖑᐊᑎᒍᑦ.23 1958−ᒥ ᐃᓄᐃᑦ 
170−ᐅᓚᐅᖅᑐᑦ ᑕᐃᑲᓂ ᓄᓇᓖᑦ, ᐊᕐᕌᒍᑕᒫᕐᓗ ᐊᑕᐅᓯᐊᖅᑐᑎᒃ 
ᐸᓐᓂᖅᑑᒧᑦ ᖃᓪᓗᓇᔾᔨᐊᖃᑦᑕᖅᑐᑎᒃ. ᐸᓐᓂᖅᑑᖅ 240 ᑭᓚᒦᑕᓂᒃ 
ᐅᖓᓯᖕᓂᖃᖅᑐᖅ, ᕿᒧᒃᓯᒃᑯᓪᓗ ᑕᐅᕗᓐᖓᐅᕙᑦᑐᑎᒃ ᖃᖅᑳᓗᐃᑦ 
ᐊᑯᓐᓂᖏᑦᑎᒎᖅᑐᑎᒃ. ᐅᐸᒐᕐᓂᓐᖏᑦᑐᒦᒃᑲᓗᐊᖅᑎᓪᓗᒋᑦ, 

ᐊᖑᓇᓱᒃᑏᑦ $20,000ᓂᒃ ᑮᓇᐅᔭᐃᓚᐅᖅᑐᑦ ᐸᓐᓂᖅᑑᑉ 
ᓂᐅᕕᕐᕕᖓᓄ, ᑕᐃᒫᑐᐃᓐᓇᖅ ᖃᓂᓐᓂᖅᓴᓃᑦᑐᑐᑦ 
ᑮᓇᐅᔾᔭᒃᓴᖅᑎᒋᓪᓗᑎᒃ. ᑕᒪᓐᓇᐅᑎᓪᓗᒍ, ᐃᓄᐃᑦ 
ᓈᓚᐅᑎᖃᕐᕕᒻᒥ ᐃᖅᑲᓇᐃᔭᖅᑐᑦ ᑎᑭᓴᐃᖃᑦᑕᕈᓐᓇᓚᐅᖅᑐᑦ 
ᐃᖃᓗᓐᓂᑦ ᖃᖓᑕᓲᒃᑯᓪᓗ ᑎᑭᑎᑕᐅᕙᑦᑐᑎᒃ, ᑭᓯᐊᓂᓗ ᑎᑭᓵᖏᑦ 
ᐅᓯᓕᖅᑕᐅᒐᔪᓐᖏᑦᑐᑎᒃ ᑭᖑᓪᓕᐅᔾᔭᐅᓯᒪᖃᑦᑕᓚᐅᖅᓯᒪᒻᒪᑕ.

ᑲᑎᓐᖓᒋᐊᖃᓐᖏᑎᑕᐅᒐᓗᐊᖅᑐᑎᒃ ᐊᒻᒪ 
ᑕᒫᓂᕐᕆᔭᕆᐊᖃᓐᖏᓐᓂᕐᒧᑦ ᐊᑐᐊᒐᖅᑕᖃᐅᕋᓗᐊᖅᑎᓗᒍ, 
ᐃᓄᐃᑦ ᕿᑭᖅᑕᕐᔪᐊᑉ ᓈᓚᐅᑎᖃᕐᕕᐊᓃᑦᑐᑦ ᒐᕙᒪᒃᑯᑦ 
ᓄᒃᑎᕆᔪᒪᓐᖏᓐᓂᖏᑕ ᓄᓇᓄᑦ ᖃᔅᓰᓐᓇᕐᓄᑦ 
ᑐᓴᐅᒪᔪᒪᐃᓐᓇᓚᐅᖅᑐᑦ. 1959 ᐃᓱᓕᓕᖅᑎᓪᓗᒍ, 
ᐃᓄᓕᕆᔨᑐᖃᒃᑯᑦ ᐊᒻᒪ ᓄᓇᒥᐅᑕᓕᕆᔨᒃᑯᑦ 
ᑲᓇᑕᒥ ᐊᔭᐅᖅᑐᐃᓕᓚᐅᖅᓯᒪᔪᑦ ᓂᐅᕕᖅᑎᒃᑯᑦ 
ᐊᖑᒻᒪᑎᔪᓐᓇᐃᓪᓕᐅᖅᑲᑎᓪᓗᒋᑦ ᐃᓄᐃᑦ ᐱᔪᒪᔭᖏᓐᓄᑦ. 
ᑎᓴᒪᑦ ᐃᓚᒌᑦ ᓈᓚᐅᑎᖃᕐᕕᒻᒥ ᐃᖅᑲᓇᐃᔭᖅᑐᑦ ᕿᑭᖅᑕᕐᔪᐊᕐᒥ 
ᐸᓐᓂᖅᑑᒧᑦ ᖃᓪᓗᓇᔾᔨᐊᖅᑐᓄᑦ ᐃᓚᐅᔪᓐᓇᖃᑦᑕᓚᐅᓐᖏᑦᑐᑦ. 
ᑕᐃᒪᐃᓐᓂᖏᓐᓄᑦ, ᐃᓄᓕᕆᔨᑐᖃᒃᑯᑦ ᓂᕿᐊᓗᓐᓂᒃ 
ᕿᑭᖅᑕᕐᔪᐊᕐᒨᖅᑐᔅᓴᓂᒃ ᑎᑭᓴᐃᔪᒪᓕᓚᐅᖅᓯᒪᔪᑦ, 
ᐃᓚᖏᑦ ᐊᑭᖃᓐᖏᓪᓗᒋᑦ ᑐᓂᐅᖅᑲᖅᑕᐅᔪᔅᓴᐅᑕᐅᓪᓗᑎᒃ 
ᐃᓚᖏᓪᓗ ᓂᐅᕐᕈᑎᔅᓴᐅᓪᓗᑎᒃ.24 ᓂᐅᕕᖅᑎᒃᑯᑦ ᑕᒪᑐᒥᖓ 
ᑐᓴᖅᓯᒪᓕᕋᒥᒃ, 1960 ᐱᒋᐊᓕᓵᖅᑎᓪᓗᒍ, ᓂᐅᕕᕐᕕᒻᒥᒃ ᓄᑖᕐᒥᒃ 
ᓴᓇᔪᒪᓕᓚᐅᖅᓯᒪᔪᑦ ᒐᕙᒪᒃᑯᓐᓄᑦ ᓴᓇᐅᒐᐅᑉ ᐃᓕᓐᓂᐊᕐᕕᐅᑉ 
ᓴᓂᑦᑎᐊᖓᓂ.25 ᑖᓐᓇ ᒫᓐᓇ ᕿᑭᖅᑕᕐᔪᐊᖑᓕᖅᑐᒥ 12 
ᑭᓚᒦᑕᓂᒃ ᐅᖓᓯᒃᓴᓚᐅᖅᓯᒪᔪᖅ, ᑭᓯᐊᓂᓗ 1961-ᒥ, 
ᐊᒥᐊᓕᒐᐃᑦ ᐅᓇᑕᖅᑐᒃᓴᖏᑦ ᐊᒻᒪ ᐅᐊᔭᓕᕆᔩᑦ ᓂᐅᕕᖅᑎᒃᑯᓐᓂᒃ 
ᐊᖏᖅᓯᓚᐅᖅᓯᒪᔪᑦ ᓂᐅᕕᕐᕕᒃ ᓄᒃᑎᖅᑕᐅᔪᒪᒻᒪᑦ ᒥᕝᕕᐅᑉ 
ᖃᓂᒋᔮᓄᑦ. 1962-ᒥ, ᑕᒪᒃᑮᒃ ᐃᓕᓐᓂᐊᕐᕕᒃ ᐊᒻᒪ ᓂᐅᕕᕐᕕᒃ 
ᓄᒃᑎᖅᑕᐅᓕᓚᐅᖅᓯᒪᔪᖅ ᑕᐃᑯᖓ ᐃᓗᐊᕐᓂᖅᓴᒧᑦ, 
ᐅᑭᐊᔅᓴᓕᕐᒪᓪᓗ ᓄᓇᓕᓕᐅᕈᓐᓇᖅᓯᓪᓗᑎᒃ ᓇᔪᖅᑕᐅᓂᐊᖅᑐᒥᒃ 
ᐃᓄᓐᓄᑦ.

ᑕᒫᓂ ᖃᓪᓗᓈᑎᑐᑦ ᐋᖅᑭᒃᓯᒪᔪᒥᒃ ᐃᓕᓐᓂᐊᖅᑎᑦᑎᔪᒪᒐᒥᒃ, 
ᐃᓄᓕᕆᔨᑐᖃᒃᑯᑦ 1959 ᐃᓱᓕᓕᖅᑎᓪᓗᒍ ᐃᓕᓴᐃᔨᒥᒃ 
ᑎᑭᑎᑦᑎᓚᐅᖅᓯᒪᔪᑦ.26 ᑲᓇᑕᐅᑉ ᒐᕙᒪᒃᑯᖏᓐᓄᑦ 
ᐃᖅᑲᓇᐃᔭᖅᑏᑦ ᐱᐅᔪᕐᔪᐊᕌᓗᓐᓂᒃ ᓴᖅᑭᑎᑦᑎᓇᓱᒋᓚᐅᖅᑐᑦ 
ᐃᓄᓐᓄᑦ ᒪᒃᑯᒃᑐᓄᑦ, ᐃᓕᓐᓂᐊᖅᑎᑉᐸᖏᑦ ᑕᐃᒫᑐᐃᓐᓇᖅ 
ᑲᓇᑕᒥᐅᑎᑐᑦ ᑮᓇᐅᔭᓕᐅᕈᓐᓇᕋᓱᒋᓪᓗᓂᔾᔪᒃ.27 
ᑕᐃᒪᐃᑎᓪᓗᒍ, ᐃᓕᓐᓂᐊᖅᑎᑕᐅᒃᐸᑕ ᐃᓄᐃᑦ 
ᐃᓚᓕᐅᑎᔪᓐᓇᕋᓱᒋᔭᐅᓚᐅᕐᒥᔪᑦ ᖃᓪᓗᓈᓄᑦ 
ᑲᓇᑕᒥᐅᑕᐅᖃᑎᖏᓐᓄᑦ.28 ᕕᕕᐊᓐ ᔫᓕᐊᓐ ᓯᕗᓪᓕᖅᐹᖑᓪᓗᓂ 
ᐃᓕᓴᐃᔨᐅᓪᓗᓂ ᑕᑉᐸᐅᓐᖓᖅᑕᐅᓚᐅᖅᓯᒪᔪᖅ. ᐃᓪᓗᔅᓴᖓ 
ᐊᒻᒪ ᓯᕗᓪᓕᖅᐹᖅ ᐃᓕᓐᓂᐊᕐᕕᐅᓂᐊᖅᑐᖅ ᑭᖑᓂᐊᒍᑦ 
ᑭᓯᐊᓂ ᑎᑭᓚᐅᕐᓂᖓᓄᑦ, ᑐᐱᕐᒥᐅᑕᐅᓚᐅᖅᓯᒪᔪᖅ ᐊᒻᒪ 
ᓇᒥᑐᐃᓐᓇᖅ ᐃᓕᓐᓂᐊᕐᕕᐅᔪᓐᓇᖅᑐᒥᒃ ᐊᑐᖃᑦᑕᖅᑐᓂ. 

ᐃᓕᓐᓂᐊᖅᑎᑦᑎᑲᐃᓐᓇᓚᐅᖅᓯᒪᒻᒥᔪᖅ ᕿᑭᖅᑕᕐᔪᐊᕐᒥ 
ᓇᒻᒥᓂᕆᔭᐅᔪᒥ ᐃᓪᓗᒥ ᓯᕗᓪᓕᖅᐹᒥ.29 1962−ᒥ, 
ᐃᓕᓐᓂᐊᕐᕕᓕᐅᒃᑲᓐᓂᓕᓚᐅᖅᓯᒪᔪᑦ ᐹᓪᓚᕝᕕᒻᒥ.30 
ᐃᓕᓴᐃᔩᑦ ᑭᖑᓂᐊᓂ ᐃᓚᖃᓚᐅᖅᑐᑦ ᔫᓕᐊᓐᒥᒃ, 
ᐊᒻᒪ 1965−ᒥ, ᑳᓪ ᑯᕆᔅᑕᓐᓴᓐ ᑎᑭᓚᐅᖅᓯᒪᓪᓗᓂ. 
1966−ᒥ, ᐃᓕᓴᐃᔨᑯᑖᒃ, ᑲᓐ ᕼᐋᐳ, ᓄᓇᓕᓐᓂ 
ᑎᑎᕋᖅᑎᐅᓯᓐᓈᖅᑐᓂ ᐃᓅᓕᓴᐅᑎᓂᒃ ᑐᓂᐅᖅᑲᐃᔨᐅᓪᓗᓂ 
ᐊᒻᒪ ᑭᖑᓪᓕᖅᐹᖑᓪᓗᓂ ᐃᓕᓴᐃᔨᐅᓂᐊᕐᓂᖅᑐᓂ 
ᐃᓇᖐᓚᐅᖅᓯᒪᔪᖅ ᑯᕆᔅᑕᓐᓴᒥᒃ. ᑕᕝᕗᖓ ᑎᑭᑦᑐᒍ, 
ᑎᑎᖅᑲᖁᑏᑦ ᐊᒥᒐᕐᓂᖏᓐᓄᑦ ᓇᓗᓇᐃᖅᑐᖅ ᐃᓄᐃᑦ ᖃᓄᖅ 
ᐃᓅᓕᓴᖅᑕᐅᖃᑦᑕᓚᐅᕐᒪᖔᖏᑦ ᕿᑭᖅᑖᓘᑉ ᐃᑭᖓᓂ. 
ᐸᓐᓂᖅᑑᒥ ᐋᓐᓂᐊᕕᖓᓐᓄᑦ ᐃᓅᓕᓴᖅᑕᐅᖃᑦᑕᖅᑐᔅᓴᐅᓚᐅᖅᐳᑦ 
ᑕᐃᑯᖓ ᖃᓪᓗᓇᔾᔨᐊᕌᖓᒥᒃ. ᐸᓖᓯᒃᑯᑦ ᐊᒻᒪ ᐅᓇᑕᖅᑐᒃᓴᑦ 
ᐃᓅᓕᓴᐃᒐᓚᖃᑦᑕᖅᑐᔅᓴᐅᓚᐅᕐᒥᔪᑦ ᑕᐃᑲᓂ. 
ᑕᐃᒪᐃᒃᑲᓗᐊᖅᑎᓪᓗᒍ, ᖃᓪᓗᓈᑦ ᐅᓄᖅᓯᕙᓪᓕᐊᓂᖏᓐᓄᑦ 
ᐃᓄᐃᑦ ᐋᓐᓂᐊᑖᖃᑦᑕᓕᓚᐅᖅᑐᑦ ᐊᐃᑦᑐᕐᓘᑕᐅᔪᓐᓇᖅᑐᓂᒃ 
ᑎᒥᖏᑦ ᑕᐃᒪᐃᑦᑐᓂᒃ ᐃᒃᐱᒍᓱᓚᐅᖅᓯᒪᓐᖏᓐᓂᖏᓐᓄᑦ. 
1959−ᒥ ᓄᑮᖅᓯᓐᓇᖅᑐᒥᒃ ᐋᓐᓂᐊᑖᕐᓂᕋᖅᑕᐅᓚᐅᖅᓯᒪᔪᑦ; 
ᑎᓴᒪᓪᓗ ᑐᖁᓪᓗᑎᒃ ᓄᕙᕐᔪᐊᕐᓂᕐᒧᑦ 1960−ᐅᑎᓪᓗᒍ; 
ᐳᕙᓪᓗᒃᑐᑦ ᐊᐅᓪᓚᖅᑎᑕᐅᖃᑦᑕᓚᐅᕐᒥᔪᑦ ᐊᑕᐅᓯᐅᓐᖏᑦᑐᑦ; 
1966−ᒥ, ᓄᕙᕐᔪᐊᕐᓈᓗᒻᒧᑦ ᑎᑭᑕᐅᒐᒥᒃ ᒪᕐᕉᒃ 
ᐃᓅᔪᓐᓃᓚᐅᖅᓯᒪᔫᒃ ᕿᑭᖅᑕᕐᔪᐊᕐᒥ. 1967-ᒥ ᑭᓯᐊᓂ 
ᐋᓐᓂᐊᕕᓕᐅᖅᑕᐅᓕᓚᐅᖅᓯᒪᔪᑦ ᕿᑭᖅᑕᕐᔪᐊᕐᒥᐅᑦ. 

ᐃᓄᓕᕆᔨᑐᖃᒃᑯᑦ 1961−ᒥ ᐃᓪᓗᓕᐅᓯᒋᐊᓚᐅᖅᑐᑦ 
ᕿᑭᖅᑕᕐᔪᐊᕐᒥ ᐊᒻᒪ ᐹᓪᓚᕝᕕᒻᒥ. ᐱᖅᑯᓯᑐᖃᖅ ᒪᓕᑦᑐᒍ, 
ᕿᑭᖅᑕᕐᔪᐊᕐᒥᐅᑦ ᑐᐱᖅᓯᒪᒐᔪᓚᐅᖅᑐᑦ ᑐᐱᔅᓴᔭᓂᒃ 
ᓇᑦᑎᐅᓪᓘᓐᓃᑦ ᕿᓯᖏᓐᓂᒃ ᓴᓇᓯᒪᔪᓂᒃ. ᐊᐳᒻᒥᒃ 
ᐊᕙᓗᔭᐅᓯᒪᖃᑦᑕᓚᐅᕐᒥᔪᑦ ᐅᖅᑰᒃᑲᓐᓂᕐᓂᐊᕐᒪᑦ. ᑐᐲᑦ 
ᐃᓗᐊᓂ, ᕿᔪᓐᓂᒃ ᓇᑎᖃᖃᑦᑕᓚᐅᖅᑐ ᐊᒻᒪ ᐊᑭᕐᖓᖏᑦ 
ᓇᕝᕚᖅᑖᕕᓂᕐᓂᒃ ᕿᔪᓐᓂᒃ ᐊᑐᖅᑐᑎᒃ. ᐊᒥᓱᑦ ᕿᑭᖅᑕᕐᔪᐊᕐᒥᐅᑦ 
ᓄᒃᑎᕈᒪᔾᔪᑎᖃᓗᐊᓐᖑᐊᓚᐅᖅᑐᑦ ᐃᓪᓗᖃᖅᑎᑕᐅᓂᐊᕐᓂᕋᕋᒥᒃ. 
ᑕᐃᒪᐃᒃᑲᓗᐊᖅᑎᓪᓗᒍ, ᐃᓪᓗᔅᓴᖃᑦᑎᐊᓚᐅᓐᖏᑦᑐᖅ 
ᐊᒥᒐᕐᒪᑕ. ᓯᕗᓪᓕᖅᐹᑦ ᐃᓪᓗᐃᑦ ᐊᑐᖅᑕᐅᓚᐅᖅᓯᒪᔪᑦ 
ᐃᓄᓐᓄᑦ ᐃᖅᑲᓇᐃᔮᓕᓐᓄᑦ 1958−ᒥ, ᑭᓯᐊᓂᓗ 1965−ᒥ 
ᑎᑎᕋᖅᑕᐅᓯᒪᔪᑦ ᐅᖃᖅᓯᒪᓚᐅᖅᓯᒪᓪᓗᑎᒃ 13−ᖏᓐᓇᕐᓂᒃ 
ᐃᓪᓗᑕᖃᕐᓂᕋᖅᑕᐅᓪᓗᓂ; ᐊᒥᓱᑦ ᕿᑭᖅᑕᕐᔪᐊᕐᒥᐅᑦ 
ᓱᓕ ᑐᐱᕐᒥᐅᑕᐅᓚᐅᖅᓯᒪᔪᑦ; ᑖᓐᓇᐅᑎᓗᒍ, ᑕᐃᒃᑯᐊ 
ᐃᓪᓗᖃᓐᖏᑦᑐᑦ ᐅᖃᐅᔾᔭᐅᓚᐅᖅᓯᒪᔪᑦ ᐃᓪᓗᐃᑦ 
ᐊᑐᖅᑐᐊᕈᑎᖏᑦ ᐊᑭᑭᓐᓂᐊᕐᓂᕋᖅᑕᐅᓪᓗᑎᒃ, ᑭᓯᐊᓂᓗ ᐊᕐᕌᒍᑦ 
ᐊᓂᒍᐸᓪᓕᐊᑎᓪᓗᒋᑦ ᐊᑭᑦᑐᖅᐸᓪᓕᐊᑐᐃᓐᓇᓚᐅᖅᓯᒪᔪᑦ.31 ᓕᐊ 
ᓄᕿᕐᖓᖅ ᐃᖅᑲᐅᒪᔪᖅ ᑕᐃᒃᑯᐊ ᐊᑭᑮᓐᓇᕐᓂᐊᕐᓂᕋᐃᓚᐅᖅᑐᑦ 
ᐅᖃᓚᐅᖅᑕᕋᓗᐊᕐᒥᓂᒃ ᓯᖁᒥᑦᑎᓚᐅᕐᓂᕋᖅᑐᓂᒋᑦ:

ᐅᐸᒍᑎᓕᓚᐅᖅᓯᒪᒐᒪ ᐊᒡᓚᒡᕕᖕᒥ 
ᐃᖅᑲᓇᐃᔭᖅᑎᒧᑦ ᐃᓪᓗᑖᕈᒪᒐᒪ ᐅᐃᒐ 
ᑕᕝᕙᐅᒐᓗᐊᖅᑎᓪᓗᒍ ᐋᓯᑦ ᐅᕙᖓᖔᖅ 
ᐅᐸᒍᑎᓕᓚᐅᖅᓯᒪᒐᒪ ᐃᓪᓗᑖᕈᒪᒐᒪ, 
ᑕᕝᕙ ᐃᓪᓗᑖᕈᒪᒐᒪ ᐅᖃᐅᔾᔭᐅᓪᓗᖓ 
$2ᑖᓚᒥᒎᖅ ᐊᑭᓖᔭᕆᐊᖃᖅᑐᖓ 
ᓴᐱᕐᓇᖅᑐᖃᓐᖏᑉᐹᓘᕗᖅ 
ᐊᔪᕐᓇᐸᓗᐊᕐᔪᓐᖏᑦᑐᖅ $2ᑖᓚᒥ 
ᐊᑭᓖᑦᑕᖅᑯᖓ, ᑕᖅᑭᑕᒫᒡᒎᖅ $2ᑖᓚᒥᒎᖅ 
ᑕᖅᑭᑕᒫᑦ ᐊᑭᓖᖃᑦᑕᕐᓂᐊᖅᑐᒍ. 
ᑖᓐᓇᐅᑎᓪᓗᖓ ᓱᓕ ᐃᓅᑎᓪᓗᖓ 
ᓱᓕ $100ᒦᓪᓗᐊᖅᑐᓂ 
ᐊᑭᓖᓕᓚᐅᕆᕗᒍ, $2ᑖᓚᒥ ᓯᕗᓪᓕᕐᒥ 
ᐊᑭᓖᓚᐅᖅᓯᒪᓪᓗᖓ ᐃᓪᓗᑖᕈᒪᓕᕋᒪ 
ᐊᔪᕐᓇᓐᖏᓐᓂᖅᐹᖑᓚᐅᖅᓯᒪᔪᖅ 
ᑕᐃᔅᓱᒪᓂ.32 

ᓄᓇᓕᒃᑕᖃᖅᑎᓪᓗᒍ ᐱᖁᑎᕐᔪᐊᖅᑕᖃᐅᕐᓗᓂ 
ᑭᓯᐊᓂᐅᓐᓇᖅᑐᖅ. ᒥᕝᕕᑦᑕᖃᓕᓚᐅᖅᓯᒪᔪᖅ ᐊᒻᒪ 
ᖃᐅᒻᒪᖅᑯᓯᐅᕐᕕᒻᒥᒃ ᑕᐃᒪᓐᖓᓂᑦ ᓈᓚᐅᑎᖃᕐᕕᕕᓃᑦ 
ᓴᖅᑭᒻᒪᑕ 1955−ᒥ. ᐊᖅᑯᑏᑦ ᑐᐊᐸᒻᒥᒃ ᓴᓇᓯᒪᔪᑦ 
ᐱᔭᕇᖅᑕᐅᓚᐅᖅᓯᒪᔪᑦ ᐊᖅᑯᑎᑕᖃᐅᕐᓂᐊᕐᒪᑦ ᐊᓪᓚᕕᓐᓄᑦ ᐊᒻᒪ 
ᓂᐅᕕᕐᕕᒻᒧᑦ ᒥᕝᕕᒻᒧᓗ. 1964−ᒥ, ᐋᖕᓕᑲᒃᑯᑦ ᑐᔅᓯᐊᕐᕕᖓᑦ 
ᓴᓇᔭᐅᓚᐅᖅᓯᒪᔪᖅ.33 1965−ᒥ ᑕᐅᓐᑯᑦ ᐸᕐᓇᐅᓯᐅᖅᑎᖏᑦᑕ 
ᐅᓂᒃᑳᖏᑦ ᐅᖃᖅᓯᒪᓚᐅᖅᓯᒪᔪᑦ ᐱᐅᓯᒋᐊᖅᑕᐅᖁᓪᓗᒋᑦ 
ᐃᒥᓕᕆᔾᔪᑏᑦ ᐊᒻᒪ ᖃᐅᒻᒪᖅᑯᑏᑦ ᓯᐊᒻᒪᒃᑎᑕᐅᖅᓯᒪᓂᖏᑦ, 
ᐊᒻᒪ ᐊᒃᑕᕐᕕᓕᐅᑦᑎᐊᕐᓗᑎᒃ ᑭᓈᓗᖃᕐᕕᒻᒥᓗ, ᐊᒥᓱᑦ ᑕᐃᑲᓂ 
ᓄᓇᓖᑦ ᐱᖃᓗᔭᕐᓂᒃ ᓱᓕ ᓂᓚᒃᑕᖃᑦᑕᓚᐅᖅᓯᒪᒻᒪᑕ ᐊᒻᒪ 
ᖁᕐᕖᑦ ᐊᒃᑕᕐᕕᒻᒧᑦ ᑕᕆᐅᕐᒧᓪᓘᓐᓃᑦ ᐃᒋᑕᐅᑐᐃᓐᓇᖃᑦᑕᖅᑐᑎᒃ 
1977−ᒧᑦ ᑎᑭᑦᑐᒍ.34 ᕿᑭᖅᑕᕐᔪᐊᕐᒥ ᐱᓐᖑᐊᕐᕕᑦᑕᖃᓚᐅᓐᖏᑦᑐᖅ 
ᖁᐊᖅᓰᕕᑦᑕᖃᕋᓂᓗ ᑭᓯᐊᓂ 1974−ᖑᓕᕐᒪᑦ.

ᓄᓇᓕᖕᓂ ᐃᓅᓯᖃᖅᐸᓪᓕᐊᓂᖅ
1960 ᐊᒻᒪ 1970 ᐊᑐᓕᖅᑎᓪᓗᒋᑦ, ᕿᑭᖅᑕᕐᔪᐊᕐᒥᐅᑦ 
ᕿᕕᑦᑑᕐᒦᑦᑐᑦ, ᐹᓪᓚᕝᕕᒻᒥ ᐊᒻᒪ ᕿᑭᖅᑕᕐᔪᐊᕐᒥ 
ᐊᒃᑐᖅᑕᐅᓯᒪᓪᓚᕆᓚᐅᖅᓯᒪᔪᑦ ᒐᕙᒪᒃᑯᓐᓄᑦ 
ᐊᒻᒪ ᓂᐅᕕᖅᑎᒃᑯᓐᓄᑦ, ᓯᕗᓪᓕᐅᔾᔨᓯᒪᔭᒥᓂᒃ 
ᐊᓐᖑᑎᖃᓯᐅᔾᔨᓯᒪᓇᓱᓚᐅᕐᒪᑕ ᐃᓄᐃᑦ 
ᒪᑭᒪᑦᑎᐊᕋᓱᓐᓂᖏᓐᓄᑦ. ᒐᕙᒪᒃᑯᑦ ᐊᑐᐊᒐᑖᓚᐅᖅᓯᒪᒻᒥᔪᑦ 
ᐊᑕᐅᓯᕐᒧᐊᖅᑎᕆᔪᒪᓪᓗᑎᒃ ᐃᓄᓐᓂᒃ, ᕿᑭᖅᑕᕐᔪᐊᕐᒧᑦ. 
ᐃᓱᒫᓘᑎᖃᓕᕋᒥᓗ ᐃᓐᓄᒃᐸᓪᓕᐊᑎᓪᓗᒍ ᐃᓄᐃᓪᓗ 
ᕿᒻᒦᓪᓗ ᐊᑲᐅᓐᖏᓕᐅᕈᑎᐅᓂᐊᕐᒪᖔᑕ ᐊᒻᒪ 
ᐊᑐᓕᖅᑎᑦᑎᒋᐊᓪᓚᓚᐅᖅᓯᒪᓪᓗᑎᒃ ᕿᒻᒦᑦ ᐱᖁᔭᕐᔪᐊᖓᓐᓂᒃ. 
ᑖᓐᓇ ᐊᑐᓪᓚᕆᓕᖅᑎᓪᓗᒍ, ᐃᓄᐃᑦ ᐊᖑᓇᓱᒍᓯᑐᖃᖏᑦ 
ᐊᓯᔾᔨᓯᒋᐊᓚᐅᖅᓯᒪᕗᑦ ᕿᑭᖅᑕᕐᔪᐊᕐᒥᐅᑦ ᕿᒧᔅᓯᐅᑎᓂᒃ 
ᐊᑐᕈᓐᓃᖅᐸᓪᓕᐊᒻᒪᑕ ᖃᒧᑕᐅᔭᕐᓄᓪᓗ ᓵᑉᐸᓪᓕᐊᓕᖅᑐᑎᒃ.

1960−ᖏᑦ ᐱᒋᐊᓕᓵᖅᑎᓪᓗᒋᑦ ᐸᕐᓇᐅᓯᐅᖅᐸᓪᓕᐊᓕᓚᐅᖅᓯᒪᔪᑦ 
ᐃᓄᐃᑦ ᓄᒃᑎᖅᑕᐅᔪᒪᓂᖏᑦ ᕿᕕᑦᑑᕐᒥᑦ, ᐹᓪᓚᕝᕕᒻᒥᑦ 
ᐊᒻᒪ ᐊᓯᖏᓐᓂᑦ ᓄᓇᓕᕋᓛᕆᔭᐅᔪᓂᑦ. ᓄᒃᑎᕈᒪᐅᑏᑦ 
ᐱᐅᓗᐊᕌᓗᓐᖏᒃᑲᓗᐊᖅᑎᓪᓗᒋᑦ, ᐃᓄᐃᑦ ᕿᑭᖅᑕᕐᔪᐊᑉ 
ᓯᓚᑖᓃᖃᑦᑕᕐᓂᕐᒥᒃ ᐊᑐᖅᑐᓪᓚᕆᐅᓚᐅᖅᓯᒪᒻᒪᑕ 
ᐊᒻᒪ ᑐᑭᓯᐅᒪᓪᓗᑎᒃ ᕿᑭᖅᑕᕐᔪᐊᕐᒥᐅᑕᐅᓕᕋᓗᐊᕈᑎᒃ 
ᓄᖅᑲᖓᓂᖅᓴᐅᓂᐊᕐᓂᕐᒥᓂᒃ. ᔭᐃᑯᐱ ᓄᕿᕐᖓᖅ 
ᐃᒪᐃᓕᓚᐅᖅᓯᒪᔪᖅ 2008−ᖑᑎᓪᓗᒍ ᐊᒻᒪ ᐅᓂᒃᑲᐅᓯᖃᖅᑐᓂ 
ᖃᓄᖅ ᐊᔾᔨᒋᓐᖏᑎᒋᒻᒪᖔᑦ ᕿᑭᖅᑕᕐᔪᐊᕐᒥᑦ:

…[ᐹᓪᓚᕝᕕᒃ] ᖃᐅᔨᓚᐅᖅᓯᒪᔭᕋ 
ᓄᓇᑦᑎᐊᕙ ᐆᒪᔪᓄᑦ − ᐃᖃᓗᓐᓄᑦ 
ᓇᑦᑎᕐᓄᑦ ᑭᓱᑐᐃᓐᓇᕐᓄ ᓇᓄᕐᓄᑦ 
ᑭᓯᐊᓂ ᑐᒃᑐᖃᓗᐊᕈᓐᓃᖅᑎᓪᓗᒍ 
ᐊᓐᖑᑎᓯᒪᒐᒪ ᑕᐅᖕᓇ ᐆᒪᔪᖃᑦᑎᐊᖅᑐᖅ…..
ᓄᓇᑦᑎᐊᕙᒐᓱᒋᓚᐅᖅᐸᕋ ᑕᐅᓇᓂ.35 

ᐅᖃᐅᔾᔭᐅᓚᐅᖅᓯᒪᔪᑦ ᓄᒃᑎᕈᑎᒃ 
ᐃᓪᓗᑖᖅᑎᑕᐅᓂᐊᕐᓂᕋᖅᑕᐅᓪᓗᑎᒃ ᐊᒻᒪ 
ᐋᓐᓂᐊᓯᐅᖅᑕᐅᖃᑦᑕᕐᓗᑎᒃ. ᐊᒥᓱᑦ ᕿᑭᖅᑕᕐᔪᐊᕐᒥᐅᑦ 
ᐅᖃᖃᑦᑕᖅᑐᑦ ᑐᓱᓵᕆᔭᐅᓪᓗᑎᒃ ᓄᒃᑎᖅᑎᑕᐅᓚᐅᕋᓱᒋᓪᓗᑎᒃ. 
ᐅᖃᐅᔾᔭᐅᓚᐅᖅᓯᒪᔪᑦ ᓄᓇᒥᐅᑕᐅᖏᓐᓇᕋᓗᐊᕈᑎᒃ 
ᑐᐊᕕᕐᓇᖅᓯᒐᓗᐊᖅᐸᑦ ᐃᓅᓕᓴᖅᑕᐅᔾᔮᓐᖏᓐᓂᕋᖅᑕᐅᓪᓗᑎᒃ 
ᐊᒻᒪ ᕿᑐᕐᖓᖏᑦ ᐃᓕᓐᓂᐊᓐᖏᑉᐸᑕ 
ᐊᒃᓱᕈᕐᓂᐊᕐᓂᕋᖅᑕᐅᓪᓗᑎᒃ, ᐅᕝᕙᓘᓐᓃᑦ ᓂᕿᑖᕆᖃᑦᑕᖅᑕᖏᑦ 
ᐊᔾᔭᖅᑕᐅᔾᔮᓐᖏᓐᓂᕋᖅᑐᒋᑦ.36 ᐊᒥᓱᑦ ᕿᑭᖅᑕᕐᔪᐊᕐᒥᐅᑦ 
ᓇᓗᓇᐃᖅᓯᓚᐅᖅᑐᑦ ᕿᒻᒦᔭᖅᑕᐅᓚᐅᕐᓂᕋᖅᑐᑎᒃ ᓄᓇᓕᓐᓂ 
ᐊᐅᓪᓚᕐᓂᐊᓐᖏᒻᒪᑕ. ᔭᐃᑯᐱ ᓄᕿᕐᖓᖅ ᑕᒪᑐᒥᖓ 
ᐊᑐᓚᐅᖅᓯᒪᔭᒥᓂᒃ ᐅᓂᒃᑲᐅᓯᖃᓚᐅᖅᓯᒪᔪᖅ:

ᑭᖑᓪᓕᖅᐹᒥ ᓂᐅᕕᕆᐊᓱᖓᐅᑎᒐᓱᓕᖅᑐᒍ 
ᑕᕝᕗᖓ ᐅᐱᕐᖔᖅ ᓯᑯᐃᖅᓴᓂᖓᓄᑦ  
ᑕᐅᕙᓂ ᓄᓇᑦᑎᓐᓃᓐᓂᐊᓕᕐᒥᒐᑦᑕ, ᑕᐃᒪ 
ᐊᔪᕐᓇᖅᓯᔪᔾᔭᐅᓂᕋᖅᑲᐅᖕᒪᑦ ᐅᑎᕆᐊᒃᓴᖅ 
ᑕᕝᕙ ᐊᔪᕐᓇᖅᓯᔪᔾᔭᐅᕗᒍ ᕿᒻᒥᒃᑲ, 
ᕿᒻᒥᒃᑲ ᓄᖑᑕᐅᒻᒪᑕ ᐊᖏᕐᓗᖓ ᑭᓯᐊᓂ 
ᐊᓐᓂᕆᔮᓗᒋᒐᓗᐊᖅᑐᒋᑦ ᐱᔾᔪᑎᑐᐊᕆᒐᒃᑭ 
ᐊᒃᓱᓪᓚᕆᐊᓗ ᐊᓐᓂᕆᒐᓗᐊᖅᑐᒋᑦ 
ᐊᖏᕐᓗᖓ ᑭᓯᐊᓂᐅᒻᒪᓐ, 
ᒫᓐᓇᐅᓕᖅᑐᕐᓕ ᑕᐃᒪᐃᑕᐅᓇᓱᓪᓗᖓ 
ᐊᖏᐸᓗᐊᓗᒃᑲᔭᓐᖏᑦᑐᖓ 
ᐱᑕᖃᖅᑑᔮᖅᑎᒃᑲᔭᓐᖏᒃᑲᒃᑭ ᑕᐃᒫᒃ 
ᐊᓐᓂᕆᔭᓐᓂ ᐱᔭᐅᓇᓱᒃᑐᖃᖅᑎᓪᓗᒍ 
ᐊᐅᓚᔪᑦᑎᓐᓂ, ᐊᔪᕐᓇᖅᓯᔪᔾᔭᐅᒐᑕ 
ᑕᒫᓃᓕᖅᑯᒍ ᑕᐃᒪᓐᖓ.37 

ᓕᐊ, ᔭᐃᑯᐱᐅᑉ ᓄᓕᐊᖓ ᐊᑐᓚᐅᖅᓯᒪᔭᕕᓂᒃ ᐅᕙᑦᑎᓐᓄᑦ 
ᐅᓂᒃᑳᓚᐅᖅᓯᒪᒻᒥᔪᖅ:

ᑕᕝᕙ ᐸᕐᓇᒃᐸᓪᓕᐊᓂᐊᓕᕋᓐᓄ 
ᐅᖃᐅᔾᔭᐅᔭᖅᑐᖅᑯᒍ ᕿᒻᒥᖏᒡᒎᖅ ᔭᐃᑯᐱᐅᑉ 
ᐃᓛ ᕿᒻᒥᕗᒃ ᑐᖁᑕᐅᓐᖑᓱᓕᕐᖓᑕ 
ᑕᕝᕙᓂᒎᖅ ᕿᑭᖅᑕᕐᔪᐊᕐᒥ 
ᕿᒻᒥᖃᖅᑐᖃᕆᐊᖃᓐᖏᒻᒪ ᑕᕝᕙ ᓯᑯᒦᑦᑐᑦ 
ᕿᒻᒥᑦ ᑕᐅᓇᓃᑦᑐᑦ ᐊᐅᓪᓚᓛᓕᕋᓐᓄ 
ᑕᐅᓄᖓ ᐅᑎᖅᐸᓪᓕᐊᓛᓕᕋᓐᓄ 
ᐹᓪᓚᕕᒻᒧ. ᑕᕝᕙ ᑕᐃᒪᐃᓕᔭᐅᑐᐃᓐᓇᕋᓐᓄ 
ᕿᐱᓗᒋᐊᒃᓴᖅ ᑲᑉᐱᐊᓇᖅᓯᓪᓗᓂ …ᖃᓄᕐᓗ 
ᑭᐅᓪᓗᒋᐊᒃᓴᖅ ᐅᕙᖓᓕ ᓱᖅᑯᐃᓱᓐᖏᑦᑐᖓ, 
ᖁᑭᖅᑕᐅᓂᐊᕐᖓᑕᒎᖅ ᕿᒻᒥᕗᑦ 
ᕿᑭᖅᑕᕐᔪᐊᕐᒥ ᕿᒻᒥᖃᕆᐊᖃᓐᖏᒻᒪᓐ 
ᐊᓱᐃᓛᒃ ᕿᒻᒥᒍᔾᔭᐅᒻᒪᑦ 
ᑕᕝᕙᓃᖏᓐᓇᓕᓚᐅᖅᓯᒪᕗᒍ.38 

ᐊᒥᓱᑦ ᐃᓚᒌᑦ ᓄᒃᑎᕈᒪᓚᐅᖅᓯᒪᓐᖏᑦᑐᑦ, ᐊᒻᒪ 
ᑕᐃᒪᐃᓐᓂᖓᓄᑦ ᐊᒃᓱᕉᑕᐅᒃᑲᓐᓂᓕᓚᐅᖅᓯᒪᔪᖅ 
ᕿᑭᖅᑕᕐᔪᐊᕐᒧᑦ ᓄᒃᑎᖅᑕᐅᓇᓱᓐᓂᖏᑦ. ᔭᓐᓄᐊᕆ 1963−ᒥ, 
ᐸᓐᓂᖅᑑᕐᒥᐅᑦ ᐸᓖᓯᒃᑯᓐᓂᑦ ᖃᐅᔨᒃᑲᖅᑕᐅᓚᐅᖅᓯᒪᔪᑦ ᑎᓴᒪᑦ 
ᐊᖑᓇᓱᒃᑏᑦ ᕿᕕᑦᑑᕐᒥᐅᑦ ᐅᑎᓐᖐᓐᓇᕐᓂᕋᖅᑕᐅᓪᓗᑎᒃ. 
63−ᓂᒃ ᐊᕐᕌᒍᓕᒃ ᓇᐅᔭᕕᒃ, ᕿᕕᑦᑑᒥ ᐊᖓᔪᖅᑳᕆᔭᐅᔪᖅ, 
ᕿᑭᖅᑕᕐᔪᐊᕐᒧᑦ ᖃᓪᓗᓇᔾᔨᐊᓚᐅᖅᓯᒪᔪᖅ. ᐃᕐᓂᖓ 
ᐲᑐᓘᓯ ᐊᒻᒪ ᓂᖓᐅᖓ ᐳᐊᓯ ᐊᒻᒪ ᔪᐊᓇᓯ ᐊᓄᕆᒧᑦ 
ᑎᑭᑕᐅᑲᓪᓚᒃᑲᒥ ᓯᑯᖃᑦᑎᐊᓐᖏᓐᓂᖓᓐᓄᓪᓗ 
ᐊᔪᖅᓯᓚᐅᖅᒪᔪᑦ ᐊᖏᕐᕋᐅᓇᓱᓕᕋᓗᐊᖅᑐᑎᒃ. ᐸᓖᓯᒃᑯᑦ 
ᕿᓂᕆᐊᖅᑎᑕᐅᓕᓚᐅᖅᓯᒪᔪᑦ ᐅᑎᓐᖏᑦᑐᕕᓂᕐᓂᒃ 
ᐊᒻᒪ ᖃᖓᑕᓲᒃᑯᑦ ᐱᓱᒃᑐᓄᓪᓗ ᑐᔾᔭᖅᑕᐅᓕᖅᑐᑎᒃ. 
ᓇᓂᓯᓕᓚᐅᖅᓯᒪᔪᑦ ᕿᐅᔪᒥᒃ ᑲᑉᐱᐊᓱᒃᑐᒥᓗ ᔪᐊᓇᓯᒥᒃ, 
ᐃᓅᔪᓐᓃᖅᓯᒪᔪᒥᒃ ᓇᐅᔭᕕᐅᑉ ᓴᓂᑦᑎᐊᖓᓂ. ᔪᐊᓇᓯ ᐃᖃᓗᓐᓄᑦ 
ᐊᐅᓪᓚᖅᑎᑕᐅᓚᐅᖅᓯᒪᔪᖅ ᓂᐅᖏᖅᑕᐅᔭᖅᑐᖅᑐᓂ. ᑭᖑᓂᐊᒍᑦ 
ᐃᓚᖏᑦ ᓇᓂᔭᐅᓕᓚᐅᖅᓯᒪᔪᑦ ᐃᓅᔪᓐᓃᖅᓯᒪᓕᖅᑐᑦ.39 ᑲᓇᑕᐅᑉ 
ᒐᕙᒪᒃᑯᖏᑦ, ᐃᓱᒪᓪᓗᑎᒃ ᓄᓇᓕᒃ ᒪᑭᒪᔾᔮᕈᓐᓃᕋᓱᒋᓪᓗᒋᑦ ᑖᒃᑯᐊ 
ᐃᓅᔪᓐᓃᓚᐅᖅᑎᓪᓗᒋᑦ, ᕿᕕᑑᕐᒥᐅᑦ ᐊᒥᐊᒃᑯᑦ ᕿᑭᖅᑕᕐᔪᐊᕐᒧᑦ 
ᓄᒃᑎᖅᑕᐅᓕᓚᐅᖅᓯᒪᔪᑦ. ᐸᓖᓯᒃᑯᑦ ᓄᒃᑎᖅᑕᓄᑦ ᐅᖃᓚᐅᖅᓯᒪᔪᑦ 
ᓄᓇᕕᓂᕐᒥᓄᑦ ᐱᖁᑎᒥᓐᓂᒃ ᐊᐃᔅᓯᕈᓐᓇᕐᓂᕋᖅᑕᐅᓪᓗᑎᒃ 
ᐊᓱᐃᓛᓪᓗ ᐱᖁᑎᒥᓂᒃ ᕿᒪᐃᓪᓗᑎᒃ ᐊᐅᓪᓚᓕᓚᐅᖅᓯᒪᔪᑦ. 
ᐊᐅᓪᓛᖅᑎᑕᐅᒻᒪᑕ ᐃᓄᐃᑦ, ᐊᖏᕐᕋᖏᑦ ᓴᓕᒎᑎᕐᔪᐊᕈᓗᓐᓄᑦ 
ᓱᕋᒃᑎᖅᑕᐅᑦᑎᐊᓚᐅᖅᓯᒪᔪᑦ ᐊᒪ ᐱᖁᑎᖏᑦ ᓴᐅᔭᐅᓪᓗᑎᒃ.40 
2008-ᒥ ᐃᓚᐃᔭ ᑰᐸᓕ ᐊᑐᓚᐅᖅᓯᒪᔭᒥᓂᒃ 
ᐅᓂᒃᑲᐅᓯᖃᓚᐅᖅᓯᒪᔪᖅ:

ᑕᐃᒃᑯᐊ ᑭᓱᕗᑦ ᖃᒻᒪᐅᑉ ᐃᓗᐊᓃᑦᑐᑎᒃ 
ᐊᑕᖏᖅᓯᒪᓐᖏᑦᑎᐊᖅᑐᒋᑦ ᑕᐃᒃᑯᐊ 
ᓇᔅᓴᒋᐊᖃᑦᑕᐃᓐᓇᑲᓪᓚᑯᓗᑉᐳᑦ ᖃᖓᑕᓲᒃᑯᑦ 
ᐅᕗᓐᖓᐅᔾᔭᐅᓂᐊᕋᑦᑕ ᓇᔅᓴᓚᐅᖅᓯᒪᒐᑦᑎᒍ. 
ᑕᐃᒪ ᐅᑭᐅᒃᑯᑦ ᐊᑖᑕᒃᑯᒃᑲ ᑕᑉᐱᑯᖓ 
ᑭᓱᖏᓐᓂ ᐊᐃᔅᓯᕆᐊᓚᐅᖅᓯᒪᔫᒐᓗᐊᕐᖓᑕ, 
ᑕᐃᒃᑯᐊᒎᖅ ᖃᒻᒪᐃᑦ ᐃᓗᓕᖃᖅᑐᑎᒃ 
ᑭᓱᑦᑎᓐᓂ ᐱᑕᖃᓐᖏᑦᑎᐊᓕᕐᖓᑕ 
ᑭᓱᒥᓪᓘᓐᓃᑦ ᑕᒪᐅᖓᐅᔾᔨᒍᓐᓃᓚᐅᖅᓯᒪᔪᖅ 
ᑕᐃᒃᑯᐊ ᑭᓱᕗᑦ ᐃᓗᐊᓃᑦᑐᑦ ᐊᓪᓛᑦ ᖁᑭᐅᑦ 
ᑕᐃᓐᓇ ᓱᖅᑯᐃᒋᔭᕋ ᐊᑖᑕᒪ ᖁᑭᐅᑎᖓ 
ᓄᑖᑦᑎᐊ, ᑕᐃᓐᓇ ᓴᓕᒍᖃᓯᐅᔾᔭᒥᓂᐅᓪᓗᓂ 
ᐃᓗᐊᓃᑦᑐᑦ ᑭᓱᕈᓘᔭᐃᑦ.41 

ᐹᓪᓚᕝᕕᒻᒥᐅᑦ ᑕᐃᒪᐃᑕᐅᓚᐅᖅᓯᒪᒻᒥᔪᑦ. ᐊᕐᕌᒍᓄᑦ 
ᐊᑕᐅᓯᐅᓐᖏᑦᑐᓄᑦ ᓄᒃᑎᖁᔭᐅᖏᓐᓇᓚᐅᕋᓗᐊᖅᑐᑎᒃ, 
ᒐᕙᒪᒃᑯᑦ ᐃᓱᒪᓕᐅᓕᓚᐅᖅᓯᒪᔪᑦ ᐱᔨᑦᑎᕈᑎᓕᒫᑦ 
ᑕᒪᕐᒥᑦᑎᐊᖅ ᓄᖅᑲᖅᑎᑕᐅᖁᓕᖅᑐᒋᑦ 1968−ᒥ. ᑲᓇᑕᐅᑉ 
ᒐᕙᒪᒃᑯᖏᑦ ᐃᓱᒪᖃᓚᐅᖅᓯᒪᔪᑦ ᐹᓪᓚᕝᕕᒻᒥᐅᑦ ᐃᓅᓯᖓᑦ 
ᐊᒃᖢᓂᖅᓴᐅᓇᓱᒋᓪᓗᓂᔾᔪᒃ ᕿᑭᖅᑕᕐᔪᐊᕐᒥᐅᓂᑦ. 
ᑕᐃᒪᐃᒃᑲᓗᐊᖅᑎᓪᓗᒍ, ᑭᒡᓕᓯᓂᐊᖅᑕᕕᓃᑦ ᑕᒪᑐᒧᖓ 

ᓇᓗᓇᐃᖅᓯᓯᒪᔪᑦ ᓴᓪᓗᓯᒪᔪᑦ ᐊᒥᓱᑦ ᐹᓪᓚᕝᕕᒻᒥᐅᑦ ᓄᓇᒥ 
ᐊᓐᓇᐅᒪᖃᑦᑕᕐᒪᑕ. ᐱᑐᖃᓂᒃ ᑎᑎᖅᑭᕆᔨ ᐃᓕᓴᐃᔨᑯᑖᒃ, ᑲᓐ ᕼᐋᐸ 
ᐅᖃᓚᐅᖅᑐᑦ ᐃᓚᒌᑦ ᕿᑭᖅᑕᕐᔪᐊᕐᒧᑦ ᓄᒃᑎᖅᑕᐅᓚᐅᕐᓂᕋᖅᑐᓂᒋᑦ 
ᐊᓪᓚᕕᓕᕆᓂᖅ ᐱᔭᕐᓂᕐᓂᖅᓴᐅᓂᐊᕐᒪᑦ.42 ᑕᐃᒪᐃᓐᓂᖓᓄᑦ, 
ᐃᓕᓐᓂᐊᕐᕕᒃ ᒪᑐᔭᐅᓚᐅᖅᓯᒪᔪᖅ ᐊᒻᒪ ᐃᓚᒌᑦ ᕿᑭᖅᑕᕐᔪᐊᕐᒧᑦ 
ᓄᒃᑎᖅᑕᐅᓪᓗᑎᒃ 1968-ᒥ.43 

ᓄᒃᑎᖅᑕᐅᓂᖏᑦ ᐱᔾᔪᑎᒋᓪᓗᒍ ᕿᑭᖅᑕᕐᔪᐊᕐᒥᐅᑦ ᐃᓅᓯᓕᒫᖅ 
ᐊᒃᑐᖅᑕᐅᓂᖃᓚᐅᖅᓯᒪᔪᑦ. ᐃᓄᖕᓄᑦ, ᐊᖏᕐᕋᐃᕐᓂᖅ 
ᐊᖏᕐᕋᖃᕈᓐᓃᑐᐃᓐᓇᐅᓚᐅᖅᓯᒪᓐᖏᑦᑐᖅ; ᐃᓄᐃᑦ ᓂᕐᔪᑎᓄᑦ 
ᓄᓇᒧᓪᓗ ᑐᓐᖓᔪᑦ ᓲᕐᓗ ᐊᓯᐊᓅᖅᑕᐅᕈᓗᑐᐃᓐᓇᓚᐅᖅᓯᒪᔪᑦ. 
ᐃᒻᒥᓂᕿᔪᓐᓇᐃᓪᓕᓚᐅᖅᓯᒪᔪᖅ ᐊᒻᒪ ᐊᓯᐊᓂᒃ 
ᐃᓅᓯᖃᕆᐊᖃᓕᖅᑐᑎᒃ. ᒐᕙᒪᒃᑯᑦ ᐳᐃᒍᖅᑐᕕᓃᑦ ᖃᓄᑎᒋ 
ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓂᒃ ᐃᓅᓯᒃᑯᑦ ᐊᒻᒪ ᐃᓱᒪᒃᑯᑦ 
ᓄᒃᑎᖅᑕᐅᒍᑎᒃ. ᐅᓪᓗᒥᐅᓕᖅᑐᕐᓘᓐᓃᑦ, ᐊᒥᓱᑦ ᕿᑭᖅᑕᕐᔪᐊᕐᒥᐅᑦ 
ᑕᒫᓂᕐᕆᑐᐃᓐᓇᕐᓂᕐᒥᒃ ᓱᓕ ᐃᒃᐱᒍᓱᖃᑦᑕᖅᑐᑦ ᔭᒐᐃᓯᒪᓂᕐᒥᓪᓗ. 
ᐱᓕ ᒥᑯᐊᓕᒃ ᐃᖅᑲᐅᒪᕗᖅ ᖃᓄᖅ ᐊᒃᑐᖅᑕᐅᓚᐅᕐᒪᖔᖏᑦ 
ᑎᒍᐊᖅᓯᖏᑦ ᓄᒃᑎᖅᑕᐅᒐᒥᒃ, “ᐊᖏᔪᖅᑳᔅᓴᒃᑲ 
ᓈᒻᒪᒃᓴᖅᐸᔪᓐᖏᑦᑐᓐ, ᖁᕕᐊᓱᖃᑦᑕᑎᐊᕈᓐᓃᓚᐅᖅᓯᒪᔪᑦ 
ᐊᖏᔪᖅᑳᔅᓴᒃᑲ, ᐊᑯᑐᕐᓗ ᖁᕕᐊᓱᓐᖏᓐᓂᖅᓴᓪᓚᕆᒃᐸᓚᐅᖅᑐᖅ 
ᑕᐅᓇᓃᖏᓐᓇᕈᒪᑉᐸᓯᒪᒐᓗᐊᕐᒪᓪᓕ.”44 

ᕿᑭᖅᑕᕐᔪᐊᕐᒥᐅᑦ ᓱᕈᓯᖏᑦ ᓄᒃᑎᖅᑕᐅᔪᑦ ᐃᓕᓐᓂᐊᕆᐊᕋᓗᐊᕋᒥᒃ 
ᐱᔭᕐᓂᓐᖏᓈᖅᓯᓂᖅᓴᐅᓚᐅᖅᑐᑦ. ᐊᒥᓱᑦ ᕿᕕᑑᕐᒥᐅᑦ 
ᐃᓕᓐᓂᐊᓚᐅᓐᖏᑦᑐᑦ, ᐊᒻᒪ ᐹᓪᓕᕐᒥᐅᓄᑦ “ᐊᒃᖢᓂᕋᖅᑕᐅᓪᓗᑎᒃ” 
ᒥᑕᐅᑎᐅᖃᑦᑕᓚᐅᖅᑐᑎᒃ. ᑕᐃᓇ ᐊᓗᑭ ᐃᒫᒃ ᐃᖅᑲᐅᒪᔪᖅ, 
ᑕᐃᒪᐃᓕᐅᖅᑕᐅᖃᑦᑕᓚᐅᖅᑐᑦ ᐅᓇ ᐱᔾᔪᑎᒋᓪᓗᒍ:

ᐱᓗᐊᖅᑐᒥᓕ ᐊᒃᓱᕉᑎᒋᖃᑦᑕᓚᐅᖅᓯᒪᔭᕋ 
ᐃᓕᓐᓂᐊᕆᐊᖅᐹᓘᑎᒥᓂᖅᐳ 
ᐊᔅᓱᐊᓗ ᖁᕕᐊᓇᓚᐅᖅᓯᒪᔪᓐᖏᒻᒪᓐ 
…ᓯᕗᓪᓕᖅᐹᒥ ᐃᓕᓐᓂᐊᕆᐊᕋᑦᑕ 
ᑕᒫᓂ. ᐃᓕᓐᓂᐊᖃᑎᑖᖅᑲᐅᒃᑲ 
ᐃᓚᖏ ᐊᖏᔫᑎᐊᓘᓪᓗᑎᒃ 
ᐊᒻᒪᓗ ᐅᐃᒻᒪᔅᓯᒪᐃᓐᓇᖅᑑᔮᖅᑐᑎ 
ᓇᓗᓕᑦᑎᐊᑉᐸᑦᑐᑎᓪᓗ ᐱᔭᕆᐊᓕᒥᓂ, 
ᐱᓗᐊᖅᑐᒥ ᓇᓪᓕᒋᕙᓚᐅᖅᓯᒪᔭᒃᑲ 
ᕿᕕᖅᑑᕐᒥᐅᒥᓃᑦ ᐃᓕᓐᓂᐊᕆᐊᕆᐅᖅᑐᑎᒃ 
ᐃᓕᓐᓂᐊᕐᕕᖃᓚᐅᖅᓯᒪᔪᓐᖏᒻᒪᑕᓕ 
ᓄᓇᒥᓂ, ᑕᐃᒪᐃᓪᓗᐊᒃᑲ ᐊᔅᓱᕈᖅᐸᔪᔪᑦ. 
ᐊᒥᓱᐊᖅᑎᖅᑐᑕ ᓱᕈᓯᐅᖃᑦᑎᑦᑎᓐᓄ 
ᐃᓐᓇᓄᓪᓘᓐᓃᑦ ᐊᑲᕆᔭᐅᒍᓐᓃᕋᐃᒐᑦᑕ 
ᐹᓪᓚᕕᒻᒥᐅᒥᓂᕈᖅᑎᑕᐅᖃᑦᑕᔪᒐᑦᑕ 
ᕿᑭᖅᑕᕐᔪᐊᕐᒥᐅᓄ. ᕿᕕᖅᑑᕐᒥᐅ 
ᑕᐃᒪᐃᓕᐅᖅᑕᐅᖃᑦᑕᔪᒻᒥᔪᑦ 
ᐊᑲᕆᔭᐅᒍᓐᓃᕋᐃᒐᒥ, ᑕᒪᓐᓇ 
ᐋᓐᓂᕈᑎᒋᓯᒪᔭᕗᑦ ᐃᓚᖏᑎᒍ.45 

ᐃᓄᐃᑦ ᕿᑭᖅᑕᕐᔪᐊᕐᒥᐅᑦ, ᑕᒫᓂ 70−ᖏᓐᓃᓚᐅᖅᑐᑦ 1961-
ᒥ, 1962−ᖑᓕᖅᑎᓪᓗᒍ ᒪᕐᕈᐊᖅᑎᓪᓗᐊᖑᓕᓚᐅᖅᑐᑦ 149−
ᖑᖅᑐᑎᒃ ᐊᒻᒪ 200−ᖏᓐᓃᓕᖅᑐᑎᒃ 1966−ᒥ.46 1967−ᒥ, 
ᕿᑭᖅᑕᕐᔪᐊᕐᒥᐅᑦ 250−ᖑᓚᐅᖅᑐᑦ, ᐃᓚᓕᐅᑎᓪᓗᒋᑦ 
ᖁᓕᑦ ᐅᖓᑖᓃᑦᑐᑦ ᖃᓪᓗᓈᑦ ᐃᓕᓴᐃᔩᑦ, ᑎᑎᕋᖅᑎ ᐊᒻᒪ 
ᓂᐅᕕᖅᑎ.47 ᑲᑎᓐᖓᔪᐊᓘᓕᓚᐅᖅᓯᒪᔪᑦ ᐃᓄᐃᑦ ᐊᒥᓱᑦ 
ᐊᒻᒪ ᐊᒥᓲᓕᕋᒥᒃ ᕿᒻᒥᖏᑦ ᐊᒥᓱᕈᖅᑐᐊᓘᓚᐅᖅᓯᒪᔪᑦ. ᕿᒻᒦᑦ 
ᐋᓐᓂᐊᓕᖅᓴᕋᐃᓐᓂᖅᓴᐅᓕᓚᐅᖅᑐᑦ ᐊᒻᒪ ᐅᒋᐊᖅᓯᔪᖃᕐᓂᐊᕐᓂᖅ 
ᐅᓗᕆᐊᒋᔭᐅᓕᖅᑐᓂ. ᑕᐃᒪᐃᓐᓂᖓᓄᑦ ᕿᒻᒥᓄᑦ ᐱᖁᔭᕐᔪᐊᖅ 
ᐊᑐᓕᖅᑎᑕᐅᒃᑲᓐᓂᓚᐅᖅᑐᖅ ᐊᒻᒪ ᐃᓄᐃᑦ ᖃᒧᑕᐅᔭᕐᓂᒃ 
ᐊᑐᕐᓂᖅᓴᐅᓕᖅᑐᑎᒃ.

ᕿᒻᒦᑦ ᐊᑲᐅᓐᖏᓕᐅᕈᑕᐅᓕᓚᐅᖅᓯᒪᔪᑦ ᐃᓄᓐᓄᑦ 
ᐊᒻᒪ ᖃᓪᓗᓈᓄᑦ, ᖃᓪᓗᓈᓪᓗ ᐊᓐᓂᐊᑖᕐᓂᐊᕐᓂᕐᒥᒃ 
ᐱᔾᔪᑎᖃᖅᑐᑎᒃ ᑕᒪᑐᒥᖓ ᐊᒃᓱᕈᒃᑲᓐᓂᓕᖅᑐᑎᒃ. 
1964−ᒥ, ᕿᒻᒦᑦ ᐹᓪᓚᕝᕕᒻᒥ ᐋᓐᓂᐊᒧᑦ ᑐᖁᕋᕐᓂᖏᓐᓄᑦ 
ᐃᓅᓴᓪᓕᓚᐅᖅᓯᒪᔪᑦ, ᐊᒻᒪ ᕿᑭᖅᑕᕐᔪᐊᕐᒦᑦᑐᑦ ᕿᒻᒥᖏᑦ 
ᐋᓐᓂᐊᓕᕆᓪᓗᑎᒃ 1965-ᒥ. ᑖᓐᓇᐅᑎᓪᓗᒍ, ᐸᓖᓯᒃᑯᑦ 
ᕿᒻᒦᔭᐃᓕᓚᐅᖅᓯᒪᔪᑦ ᐱᖁᔭᕐᔪᐊᖅ ᐊᑐᖅᑐᒍ. ᖃᖁᓪᓗᖅ, 
ᐹᓪᓚᕝᕕᒻᒥᐅᑕᐅᖃᑕᐅᓚᐅᖅᑐᖅ ᐃᖅᑲᐅᒪᕗᖅ ᖃᓄᖅ 
ᑖᓐᓇ ᐱᖁᔭᕐᔪᐊᖅ ᐊᑐᓕᖅᑎᑕᐅᓯᒪᓪᓚᕆᓚᐅᕐᓂᖓᓂᒃ 
ᕿᑭᖅᑕᕐᔪᐊᕐᒥ. ᐃᓚᒌᑦ ᕿᒧᔅᓯᒃᑯᑦ ᑎᑭᓚᐅᖅᓯᒪᔪᑦ. 
“ᑎᑭᓐᓇᑦᑕ, ᕿᒻᒦᑦ ᖁᑭᐊᔭᐅᓚᐅᖅᓯᒪᔪᑦ, ᕿᑭᖅᑕᕐᔪᐊᕐᒥᒎᖅ 
ᕿᒻᒥᑕᖃᕆᐊᖃᓐᖏᒻᒪᑦ.”48 

ᑕᒪᓐᓇ ᐊᑐᓕᖅᑎᓪᓗᒍ ᖃᒧᑕᐅᔭᐃᑦ 
ᓂᐅᕕᐊᔅᓴᐅᓕᓚᐅᖅᓯᒪᔪᑦ. ᐸᓖᓯ ᑎᑎᕋᓚᐅᖅᓯᒪᔪᖅ 
ᒫᔅᓯ 1965−ᒥ ᖁᓕᓂᒃ ᖃᒧᑕᐅᔭᖅᑕᖃᕐᓂᕋᐃᓪᓗᓂ ᐊᒻᒪ 
ᐅᓄᖅᓯᕚᓪᓕᑲᓪᓚᓐᓂᕋᓚᐅᖅᑐᓂᒋᑦ ᐃᓄᐃᑦ ᕿᒧᒃᓯᐅᑎᓂᒃ 
ᐅᓄᖅᓯᑎᑦᑎᒃᑲᓐᓂᕈᓐᓇᐃᓪᓕᒻᒪᑕ.49 ᑕᒪᑐᒪᓂ ᐊᕐᕌᒍᒥ, 
F.J Williams and Associates, ᐃᓄᓕᕆᔨᑐᖃᒃᑯᓐᓄᑦ 
ᐃᖅᑲᓇᐃᔭᖅᑎᑕᐅᓕᓚᐅᖅᓯᒪᕗᑦ ᕿᑭᖅᑕᕐᔪᐊᑉ ᓄᓇᓕᖓ 
ᖃᓄᖅ ᑕᐅᑦᑐᖃᕐᓂᐊᕐᒪᖔᖓᓂᒃ ᑎᑎᕋᐅᔭᖁᔨᓪᓗᑎᒃ, ᐊᒻᒪ 
ᑎᑎᕋᓚᐅᕆᓪᓗᓂ ᐊᕙᑎᓂᒃ ᖃᒧᑕᐅᔭᖃᓕᕐᓂᕋᐃᓪᓗᓂ. 
ᐅᓂᒃᑳᑎᒍᑦ ᑎᑎᕋᓚᐅᕐᒥᔪᑦ ᖃᒧᑕᐅᔭᐃᑦ ᓱᒃᑲᓂᕋᖅᑐᓂᒋᑦ 
ᐊᒻᒪ ᐃᓱᕐᕆᔮᕐᐅᓂᖅᓴᐅᓐᓇᕐᓂᕋᖅᑐᓂᒋᑦ, ᑭᓯᐊᓂᓗ 
ᐊᖏᓚᐅᕆᓪᓗᓂ ᖃᒧᑕᐅᔭᓂᒃ ᐊᑐᖃᑦᑕᖔᓕᕐᓂᖏᓐᓂᒃ 
ᕿᒻᒦᑦ ᐅᓄᓐᖏᓗᐊᓕᕐᓂᖏᓐᓄᑦ 1973-1964−ᒥ.”50 
1968−ᒥ ᖃᒧᑕᐅᔭᐃᑦ 40−ᐅᓕᓚᐅᖅᓯᒪᔪᑦ ᐊᒻᒪ ᑕᒪᓐᓇ 
ᓇᓗᓇᕈᓐᓃᕈᑕᐅᓪᓗᓂ ᕿᑭᖅᑕᕐᔪᐊᕐᒥᐅᑦ ᐊᖑᓇᓱᒍᓯᖏᑦᑕ 
ᐊᓯᔾᔨᑲᓪᓚᓚᐅᕐᓂᖓᓂᒃ.

ᖃᒧᑕᐅᔭᐃᑦ ᐊᑲᐅᔪᐊᓘᒐᓗᐊᖅᑎᓪᓗᒍ, ᕿᑭᖅᑕᕐᔪᐊᕐᒥᐅᑦ 
ᖃᐅᔨᒪᓚᐅᖅᑐᑦ ᖃᒧᑕᐅᔭᐃᑦ ᓱᕋᑐᐃᓐᓇᕆᐊᖃᕐᓂᖏᓐᓂᒃ 
ᐊᒻᒪ ᓯᑯᒃᑯᑦ ᓇᖏᐊᕐᓇᕈᓐᓇᕐᓂᖏᓐᓂᒃ. ᖃᒧᑕᐅᔭᓖᑦ 
ᐅᖅᓱᐊᓗᒃᑖᖃᑦᑕᕐᓗᑎᒃ ᑭᓯᐊᓂᐅᓕᓚᐅᖅᑐᖅ ᐊᒻᒪ 
ᐃᓚᒃᓴᖅᑖᖃᑦᑕᕐᓗᑎᒃ. ᐃᓚᐃᔭ ᑰᐸᓕ ᖃᒧᑕᐅᔭᓂᒃ 
ᐅᓂᒃᑳᖅᑐᓂ ᐃᒪᓐᓇ ᐅᖃᓚᐅᖅᑐᖅ; “ᕿᒻᒦᑦ ᓯᓚᕈᔫᑎᓪᓗᒍ 
ᐊᐅᓪᓚᖃᑦᑕᓚᐅᖅᓯᒪᒻᒥᒐᑦᑕ ᐃᒫᒃ ᓄᓇᑕᖃᓐᖏᒃᑲᓗᐊᖅᑎᓪᓗᒍ 
ᕿᒻᒦᓪᓕ ᓄᓇᑕᖃᓐᖏᖃᓗᐊᖅᑎᓪᓗᒍ ᑕᕝᕗᖓ ᓄᓇᓕᓐᓄ 
ᑐᕌᕐᓂᐅᓴᑐᐃᓐᓇᓚᐅᖅᓯᒪᒻᒪᑕ, ᓯᑭᑑᑦ ᐊᔾᔨᒌᓐᖏᑦᑎᐊᕐᖓᒋᑦ 
ᓱᕋᒍᓐᓇᕐᑐᓪᓚᐅᖅᓯᒪᒻᒪᑕ.”51 ᑕᐃᒪᐃᓕᕋᓗᐊᖅᑐᓂ, 1970−ᖏᑦ 
ᐊᑐᓕᖅᑎᓪᓗᒋᑦ ᖃᒧᑕᐅᔭᐃᑦ ᐊᑐᖅᑕᐅᖏᓐᓇᓕᓚᐅᖅᑐᑦ ᐊᒻᒪ 
ᕿᒧᒃᓯᐅᑎᓂᒃ ᐊᑐᖃᑦᑕᕈᓐᓃᖅᑐᑎᒃ.52 

ᐊᖑᓇᓱᒍᓰᑦ ᐊᒃᑐᖅᑕᐅᓚᐅᖅᓯᒪᒻᒥᔪᑦ 1960 
ᐊᑯᓐᓂᖅᓱᓕᖅᑎᓪᓗᒍ ᕿᓰᑦ ᐊᑭᑭᓪᓕᔪᑯᓘᑎᓪᓗᒋᑦ. 
ᓂᐅᕕᖅᑎᒃᑯᓐᓄᑦ ᓂᐅᕐᕈᑎᖃᕋᔪᑦᑐᑎᒃ, ᕿᓰᑦ ᐊᑭᖏᑦ 
ᐊᑭᑭᓪᓕᕙᓪᓕᑐᐃᓐᓇᓚᐅᖅᑐᑦ 1970-ᖏᓐᓄᑦ, 7,004−
ᖑᓚᐅᖅᑐᑦ 1971−ᒥ 4,289−ᖑᓕᖅᑐᑎᒃ 1972-ᒥ.53 
ᓱᕐᕋᓗᐊᔾᔭᐃᓚᐅᖅᑐᑦ ᑕᒪᓐᓇ ᐊᑐᓚᐅᖅᑎᓪᓗᒍ; 1973−ᒥ, 
4,286 ᕿᓰᖅᑕᐅᓚᐅᖅᑐᑦ ᓂᐅᕕᖅᑎᒃᑯᓐᓄᑦ, ᑕᐃᒃᑯᐊ ᕿᓯᓂᒃ 
ᐊᔾᔭᖅᑕᐅᔪᓕᒫᐸᓗᖕᓂᒃ ᓂᐅᕕᖅᐸᓚᐅᖅᓯᒪᒻᒪᑕ. ᖃᐅᔨᓴᖅᑎ 
ᔮᓐ ᔭᐃᑯᑉ ᐊᑭᑭᓪᓕᑳᓪᓚᓐᓂᕋᐃᓇᓱᒋᓚᐅᖅᓯᒪᔪᖅ ᐅᖅᓱᐊᓘᑉ 
ᐊᑭᖏᑦ ᐱᔾᔪᑕᐅᓪᓗᑎᒃ, ᑕᒪᓐᓇᓗ ᓇᓗᓇᐃᒃᑯᑕᐅᓪᓗᓂ 
ᐃᓄᐃᑦ ᕿᑭᖅᑖᓗᒻᒥᐅᑕᑦ ᐊᑐᖅᐸᓪᓕᐊᓪᓚᕆᓕᕐᓂᖏᓐᓂᒃ 
ᖃᓪᓗᓈᑦ ᓄᓇᖓᓐᓃᓐᖔᖅᑐᓂᒃ. ᕿᑭᖅᑕᕐᔪᐊᕐᒥᐅᑦ 
ᐃᓅᓯᖏᑦ ᐊᓯᔾᔨᖅᐸᓪᓕᐊᓕᓚᐅᖅᓯᒪᔪᑦ “ᐃᒻᒥᓂᕿᓪᓗᑎᒃ 
ᒪᑭᒪᑦᑎᐊᕈᓐᓇᕐᓂᕐᒥᒃ ᑮᓇᐅᔭᓕᐅᒃᑲᓐᓂᕈᑎᖃᖅᑐᑎᓪᓗ 
ᓂᐅᕐᕈᑎᖃᖃᑦᑕᕐᓂᒃᑯᑦ ᐊᒥᕐᓂᒃ ᕿᓯᓂᓪᓗ” ᐃᒪᐃᑦᑑᖔᓕᖅᑐᑎᒃ 
“ᐊᓯᒥᓄᑦ ᒪᑭᒪᑎᑕᐅᑐᐃᓐᓇᓕᖅᑐᑦ” ᓂᕿᒃᑯᑦ, ᓱᓇᒃᑯᑖᒃᑯᑦ 
ᐊᒻᒪ ᑮᓇᐅᔭᖅᑎᒍᑦ.54 1970−ᖏᑦ ᐊᑐᓕᖅᑎᓪᓗᒋᑦ, 
ᐊᒥᓱᑦ ᐊᖑᓇᓱᒃᑎᐅᖏᓐᓇᖃᑦᑕᓚᐅᖅᑐᑦ ᓄᓇᓕᓐᓂ 
ᐃᖅᑲᓇᐃᔮᖅᑖᖅᑐᓕᓚᐅᖅᓯᒪᔪᑦ. ᑮᓇᐅᔾᔭᔅᓴᖅᑐᑎᒃ 
ᐃᖅᑲᓇᐃᔭᖅᑏᑦ ᐅᓄᖅᓯᕙᓪᓕᐊᑐᐃᓐᓇᓚᐅᖅᑐᑦ 
ᑮᓇᐅᔭᓕᐅᕋᓱᐊᕈᑏᑦ ᐊᑐᐃᓐᓇᐅᔪᑦ ᒪᓕᑦᑕᐅᓪᓗᑎᒃ.55 
ᑕᐃᒪᐃᒃᑲᓗᐊᖅᑎᓪᓗᒍ, ᐊᖑᓇᓱᓐᓂᖅ ᓂᕿᒃᓴᓂᒃ ᐊᒻᒪᓗ 
ᕿᑭᖅᑕᕐᔪᐊᕐᒥᐅᓄᑦ ᓱᓕ ᑲᔪᓰᓐᓇᓚᐅᖅᑐᖅ. ᐊᖑᓇᓱᒍᓰᑦ ᓱᓕ 
ᒪᒃᑯᒃᑐᓄᑦ ᐃᓕᓐᓂᐊᖅᑎᑕᐅᖏᓐᓇᓚᐅᖅᑐᑦ ᐃᓕᓐᓂᐊᕐᕕᓐᓂ 
ᐊᒻᒪ ᐃᒡᓗᕋᓛᓂᑦ ᐊᖑᓇᓱᒃᑎᓄᑦ ᐊᑐᖅᑕᐅᔪᒃᓴᐅᑕᐅᓪᓗᑎᒃ 
ᓴᓇᔭᐅᓯᒪᔪᓂ. ᐊᖑᓇᓱᑦᑐᓕᕆᔩᑦ ᑲᑐᔾᔨᖃᑎᒌᖏᑦ ᓇᐅᑦᑎᖅᓲᑎᓂᒃ 
ᓂᕐᔪᑎᓂᒃ ᐋᖅᑭᔅᓱᐃᕙᓪᓕᐊᓕᓚᐅᖅᑐᑦ ᐊᒻᒪ ᐋᔩᕐᓂᒃᑯᑦ 
ᖃᓄᐃᑦᑐᓂᒃ ᐱᔪᓐᓇᐅᑎᖃᕐᒪᖔᖏᑦ ᑰᑕᓂᓪᓗ ᐊᑐᓕᖅᑐᑎᒃ 
ᒐᕙᒪᒃᑯᓐᓃᓐᖔᖅᑐᓂᒃ.56 

1968−ᒥ, ᐃᓄᓕᕆᔨᑐᖃᒃᑯᑦ ᓴᓇᓐᖑᐊᒐᐃᕐᕕᒻᒥᒃ 
ᒥᖅᓱᒐᐃᕐᕕᒻᒥᓪᓗ ᑯᐊᐳᓕᐅᓕᓚᐅᖅᓯᒪᔪ. ᕿᑭᖅᑕᕐᔪᐊᕐᒥᐅᑦ 
ᐊᕐᓇᐃᑦ ᑮᓇᐅᔭᓕᐅᕈᑎᔅᓴᖅᑖᓚᐅᖅᓯᒪᔪᑦ. 1973−ᒥ, ᓄᓇᓕᓐᓂ 
ᑯᐊᐸᒃᑯᑦ, ᑐᓗᒐᐅᑉ ᑯᐊᐸᖓ ᓴᖅᑭᑕᐅᓚᐅᖅᓯᒪᔪᖅ.57 
ᑯᐊᐸᐃᑦ ᐊᖅᑯᑕᐅᓪᓗᑎᒃ ᕿᑭᖅᑕᕐᔪᐊᕐᒥᐅᑦ ᐃᓅᓯᕐᒥᓄᑦ 
ᐃᓕᖅᑭᑉᐹᓪᓕᕐᓂᖏᑦ ᓇᓗᓇᐃᓚᐅᖅᐳᖅ ᐊᒻᒪ ᑲᓇᑕᒥᐅᓄᑦ 
ᑮᓇᐅᔭᓕᐅᖃᑕᐅᓕᕐᓂᖏᑦ. ᑯᐊᐸᒃᑯᑦ ᓄᓇᓕᓐᓂ ᐃᓅᓯᕐᒧᑦ 
ᐃᓚᒋᔭᐅᖃᑕᐅᓪᓚᕆᒋᐊᓯᓚᐅᖅᐳᑦ, ᓲᕐᓗ ᐃᓪᓗᓂᒃ 
ᐊᑐᖅᑐᐊᖅᑎᑦᑎᔨᐅᓪᓗᑎᒃ, ᑕᓚᕖᓴᖃᖅᑎᑦᑎᓪᓗᑎᒃ ᐊᒻᒪ 
ᒑᓯᑖᕐᕕᖃᖅᑐᑎᒃ ᓂᐅᕕᕐᕕᖃᖅᑐᑎᓪᓗ. ᐱᒋᐊᕐᓂᖏᑦᑎᒍᑦ 
ᓂᐅᕕᖅᑎᒃᑯᑦ ᑖᒃᑯᑑᔪᓐᓃᓚᐅᖅᓯᒪᕗᑦ. ᐃᓪᓗᓕᐅᖅᐸᓪᓕᐊᓂᖅ 
ᑲᔪᓰᓐᓇᓕᓚᐅᖅᐳᖅ, ᐊᒻᒪ 1970 ᐃᓱᓕᓕᖅᑎᓪᓗᒋᑦ, 
ᑮᓇᐅᔭᓕᐅᕋᓱᐊᕈᑎᒃ ᐱᒋᐊᖅᑎᑦᑎᓕᓚᐅᖅᐳᑦ ᒥᓐᖑᒃᑯᑦ 
ᒥᖅᓱᖅᑎᖏᓐᓂᒃ. ᐱᒋᐊᖅᑎᑕᐅᓪᓗᓂ ᕿᑭᖅᑕᕐᔪᐊᕐᒥᐅᑦ 
ᐊᕐᓇᖏᓐᓄᑦ, ᑖᒃᑯᐊ ᑲᑐᔾᔨᖃᑎᒌᑦ ᑲᒥᓕᐅᖃᑦᑕᓚᐅᖅᑐᑦ 
ᓄᓇᓕᓐᓄᑦ ᓂᐅᕕᐊᒃᓴᓂᒃ ᐊᒻᒪ ᖃᓪᓗᓈᓄᑦ, ᓄᓇᓖᑦ 
ᐱᖅᑯᓯᑐᖃᕐᒥᓂᒃ ᐊᑐᕐᓗᑎᒃ ᓄᓇᕐᔪᐊᕐᒥ ᐱᔭᐅᔪᒪᔪᓂᒃ 
ᓴᓇᔪᓐᓇᕐᓂᖏᑦ ᓇᓗᓇᕈᓐᓃᖅᑐᓂ.58 ᕿᑭᖅᑕᕐᔪᐊᕐᒥᐅᑦ 
ᓄᓇᒥᐅᑕᓂᒃ ᑮᓇᐅᔭᓕᐅᕈᑎᖃᖃᑦᑕᕐᓂᕐᒥᒃ ᐊᓯᔾᔨᖅᓯᒋᐊᓚᐅᖅᑐᑦ 
1950−ᖏᓐᓂ, ᐊᒻᒪ 1970 ᐃᓱᒪᓕᖅᑎᓪᓗᒍ ᓄᓇᕐᔪᐊᕐᒧᑦ 
ᑐᕌᖓᔪᓂᒃ ᓂᐅᕐᕈᑎᔅᓴᓕᐅᓕᖅᑐᑎᒃ.59 ᑕᐃᒪᐃᒃᑲᓗᐊᖅᑎᓪᓗᒍ, 
ᕿᑭᖅᑕᕐᔪᐊᕐᒥ ᐃᓄᐃᑦ ᐅᓄᕐᓂᖏᑦ 1971 ᐊᒻᒪ 1973 
ᐊᑯᓐᓂᖏᓐᓂ ᐅᓄᕈᓐᓃᖅᐹᓪᓕᑐᐃᓐᓇᕐᓂᐊᕐᓂᕋᖅᑕᐅᓚᐅᖅᑐᑦ 
ᐃᕐᓂᐅᖅᐸᓪᓕᐊᔪᑦ ᐅᓄᖅᑐᐊᓘᒐᓗᐊᖅᑎᓪᓗᒋᑦ. 
ᑖᒃᑯᓇᓂ ᒪᕐᕉᒃ ᐊᕐᕌᒎᓐᓂᒃ, ᐃᓄᐃᑦ 320−ᐅᑎᓪᓗᒋᑦ, 47 
ᐃᓄᐃᑦ (ᐊᖑᓇᓱᑦᑎᐅᓐᖏᓐᓂᕋᖅᑕᐅᔪᑦ) ᕿᑭᖅᑕᕐᔪᐊᕐᒥᑦ 
ᐊᐅᓪᓚᕐᓂᕋᖅᑕᐅᓚᐅᖅᑐᑦ ᐃᖃᓗᓐᓄᑦ.60 ᑕᐃᒪᐃᒃᑲᓗᐊᖅᑎᓪᓗᒍ 
ᓄᓇᓕᓐᓃᑦᑐᑦ ᐅᓄᖅᓯᕙᓪᓕᐊᖏᓐᓇᓚᐅᖅᑐᑦ ᐊᒻᒪ ᐊᐅᒡᒍᓯ 
1979−ᒥ, ᕿᑭᖅᑕᕐᔪᐊᕐᒥᐅᑦ ᕼᐋᒻᒪᓚᓐᖑᓚᐅᖅᓯᒪᔪᑦ. ᒫᓐᓇ 
ᕿᑭᖅᑕᕐᔪᐊᕐᒥᐅᑦ ᐅᓄᕐᓂᖏᑦ 520−ᖏᓐᓃᓕᖅᑐᑦ.61 

ᐱᔭᕇᕈᑖ
ᕿᑭᖅᑕᕐᔪᐊᕐᒥᐅᑦ ᓵᙵᓯᒪᕗᑦ ᖃᔅᓯᒐᓚᖕᓂ ᐊᒃᓱᕈᕈᑕᐅᔪᓂ 
ᐊᕐᕌᒍᒐᓴᓂ ᐱᓕᕆᑎᓪᓗᒋᑦ ᓱᖏᐅᔾᔨᓂᕐᒥ ᐱᖅᑯᓯᑐᖃᖏᑎᒍᑦ 
ᐃᓅᓯᕆᔭᖏᓐᓂ ᓱᒃᑲᔪᒥ ᐊᓯᔾᔨᖅᐸᓪᓕᐅᔪᒥ ᓄᓇᕐᔪᐊᒥ. 
ᐃᓄᐃᑦ ᑕᐅᖅᓰᖃᑎᖃᖅᑎᓪᓗᒋᑦ ᕿᓚᓗᒐᕋᓱᐊᖅᑎᐅᔪᓂ 
1800-ᖏᓐᓂ, ᓴᖅᑭᑎᑕᐅᓂᖓᓂ ᑑᓚᐃᓐᒥ ᐱᓕᕆᕝᕕᖓᓂ 
1955−ᒥ ᓴᖅᑭᑎᑦᑎᓚᐅᖅᐳᖅ ᐊᕐᕌᒍᓕᒫᒥ ᓄᓇᖃᕐᓂᐅᔪᒥ 
ᕿᑭᖅᑕᕐᔪᐊᕐᒥ. ᑎᑭᕋᕐᓂᐅᔪᓂ ᖃᓪᓗᓈᓂ ᐊᕕᒃᑐᖅᓯᒪᓂᐅᔪᒧᑦ 
ᐊᖏᔪᒥ ᐊᓯᔾᔨᖅᓯᓚᐅᖅᐳᖅ ᐱᖅᑯᓯᑐᖃᕐᒥ ᐃᓄᐃᑦ 
ᐅᑎᖅᑕᖅᐸᖕᓂᖏᓐᓂ ᐊᑐᖅᑕᐅᕙᒃᑐᓂ ᐊᒻᒪ ᓄᓇᒥ ᐊᑐᕐᓂᐅᔪᒥ. 
ᒪᓕᒃᑐᒥ ᑕᐅᑐᒃᑕᑐᐊᖃᑲᐃᓐᓇᕐᓂᕐᒥ ᑲᓇᑕᒥ ᒐᕙᒪᒃᑯᓐᓂ 
ᕿᑭᖅᑕᕐᔪᐊᕐᒧᑦ ᓇᓗᓇᐃᖅᓯᓚᐅᖅᐳᖅ ᓯᕗᓪᓕᐅᓪᓗᓂ 
ᓄᓇᒋᔭᐅᓂᖓᓂ ᐃᓂᐅᔪᒥ. ᐃᓚᒌᑦ ᖃᓂᒋᔭᖓᓂ ᑭᕕᑑᒥ ᐊᒻᒪ 
ᐹᓪᓛᕝᕕᖕᒥ ᓅᑎᑕᐅᓚᐅᖅᐳᑦ ᕿᑭᖅᑕᕐᔪᐊᕐᒧᑦ 1960−ᖏᓐᓂ. 
ᐃᓱᒪᒋᓇᒍ ᐃᓄᖕᓂ ᓴᓇᐅᒐᐅᔪᒥ ᐱᒋᐊᕐᓂᖓᓂ, ᕿᑭᖅᑕᕐᔪᐊᖅ 
ᐱᕙᓪᓕᐊᑎᑦᑎᓚᐅᖅᐳᖅ ᐃᑲᔪᒃᑲᐅᓂᖓᓂ ᐃᓄᖕᓄᑦ ᓄᓇᓕᐅᔪᒥ, 
ᐊᒃᓱᕈᖅᑐᓂ ᐊᒻᒪ ᓱᖏᐅᑎᔪᓐᓇᖅᑐᓂ ᐊᒻᒪ ᐃᓂᒃᓴᓕᐅᕐᓂᕐᒥ 
ᐃᒻᒥᖕᓄᑦ ᐅᓪᓗᒥᒥ ᓄᓇᕐᔪᐊᖓᓂ.

ᓇᐃᑦᑐᒥᒃ ᐱᒋᐊᕈᑎᖓ ᐊᒻᒪ 
ᐱᒋᐊᕈᑎᖓᑕ ᐅᓂᒃᑳᓕᐊᓂᑦ 
(2013−ᒥ ᑎᑎᕋᖅᑕᐅᓂᖓ) 
ᑎᑎᖅᑲᐅᓯᐅᖅ ᐊᖏᔪᖅᑳᒥᑦ
ᐊᖓᔪᖅᑳᖑᓪᓗᖓ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᒃᑯᓐᓄᑦ, ᖁᕕᐊᓱᒻᒪᕆᑉᐳᖓ ᑖᓐᓇ ᐅᑕᖅᑭᔭᐅᓯᒪᒻᒪᕆᑦᑐᖅ 
ᐅᓂᒃᑳᓕᐊᕕᓃᑦ ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑎᒃᑯᓐᓄᑦ ᑐᓂᓯᒍᓐᓇᕋᒪ. ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ: ᓄᓇᓖᑦ 
ᑕᐃᔅᓱᒪᓂᑕᖏᑦ 1950ᒥ-1975ᒧᑦ ᐊᒻᒪᓗ ᕿᑭᖅᑕᓂ ᓱᓗᔪᒥᒃ ᑭᒡᓕᓯᓂᐊᖅᑏᑦ: ᐊᕕᑦᑐᖅᓯᒪᔪᑦ ᐅᓂᒃᑳᓕᐊᑦ ᐊᒻᒪᓗ 
ᖃᐅᔨᓴᕈᑏᑦ ᐊᔾᔨᐅᖏᑦᑐᑦ ᑭᒡᒐᖅᑐᐃᕗᑦ ᐃᓄᐃᑦ ᐊᑐᖅᓯᒪᔭᕕᓂᖏᓐᓂᒃ ᑕᕝᕙᓂ ᐊᕐᕌᒍᓂᑦ ᓵᓚᓯᐊᖑᔭᐅᓚᐅᖅᓯᒪᑎᓪᓗᒋᑦ, 
ᐃᓄᐃᑦ ᐅᓂᒃᑳᖅᑎᓪᓗᒋᑦ. 

ᑖᒃᑯᐊᑦ ᐅᓂᒃᑳᓕᐊᑦ ᑐᑭᓯᐅᒪᔾᔪᑎᑖᖅᑎᑦᑎᕗᑦ ᒐᕙᒪᒃᑯᑦ ᑐᑭᑖᕈᑎᒋᕙᑦᑕᕕᓂᖏᓐᓂᒃ ᑕᒪᒃᑯᐊᓗ ᑐᑭᑖᕈᑎᕕᓂᖏᑦ ᖃᓄᖅ 
ᐊᑦᑐᐃᓂᖃᕐᓂᕐᒥᖔᑕ ᐃᓄᖕᓄᑦ, ᓱᓕ ᐅᓪᓗᒥᒧᑦ ᐃᒃᐱᒋᔭᐅᕙᑦᑎᓪᓗᒋᑦ.

ᑖᒃᑯᐊᑦ ᐊᕐᕌᒍᖏᑦ ᑕᐃᔅᓱᒪᓂᕋᑖᖑᑎᓪᓗᒋᑦ ᐅᓪᓗᒥ ᐆᒻᒪᑦᑎᐊᖅᑯᑦ ᕿᑭᖅᑖᓗᒻᒥᐅᓄᑦ, ᐊᒻᒪᓗ ᑭᒡᓕᓯᓂᐊᖅᑎᒃᑯᓐᓄᑦ 
ᐅᓂᒃᑳᕆᐊᖅᑐᖃᑦᑕᕐᓂᒃᑯᑦ, ᐃᓄᐃᑦ ᐅᖃᐅᓯᖃᓚᐅᖅᑯᑦ ᐊᑐᖅᓯᒪᔭᑦᑎᓐᓂᑦ ᑕᐃᔅᓱᒪᓂ. ᑖᒃᑯᐊᑦ ᐅᓂᒃᑳᓕᐊᑦ ᑎᑎᖅᑲᐃᓪᓗ 
ᐃᑲᔪᖅᑐᐃᔪᑦ ᐅᕙᑦᑎᓐᓅᖓᕗᑦ. ᑕᒪᓐᓇ ᐱᓕᕆᐊᖑᓯᒪᓂᖓ ᐅᖃᐅᓯᒃᑯᑦ ᐅᓂᒃᑳᓕᐅᖃᑦᑕᕐᓂᕆᕙᑦᑕᑐᖃᕆᔭᖏᓐᓂ ᐃᓄᐃᑦ 
ᑐᙵᕕᒋᔭᐅᓪᓗᓂ ᓇᑭᙶᖅᓯᒪᓂᑦᑎᓐᓄᑦ ᐃᓄᖕᓄᑦ ᐅᓂᒃᑳᖅᑕᐅᑎᓪᓗᒋᑦ, ᐃᓄᐃᑦ ᐅᓂᒃᑳᕐᕕᐅᑎᓪᓗᒋᑦ, ᐃᓄᖕᓄᓪᓗ 
ᑐᕌᖓᓪᓗᓂ.

ᐅᕙᓐᓄᑦ ᐊᑦᑐᐊᖓᒻᒥᔪᖅ ᐊᓈᓇᑦᓯᐊᕆᓚᐅᖅᑕᕋ ᖃᐅᔨᓚᐅᖅᓯᒪᖏᑦᑕᕋ, ᑐᖁᓚᐅᖅᓯᒪᒻᒪᑦ ᐋᓐᓂᐊᕕᓕᐊᖅᓯᒪᓪᓗᓂ 
ᖃᓪᓗᓈᓂ ᕼᐋᒻᒥᐅᓪᑕᓐᒥ; ᐅᓇ ᐃᕐᙳᑕᓐᓅᖓᕗᖅ, ᑐᑭᓯᒍᓐᓇᕐᓂᐊᕐᒪᑕ ᐃᓚᕗᑦ ᐊᑐᖅᓯᒪᔭᖏᓐᓂᒃ; ᑐᕌᖓᒻᒥᔪᖅ 
ᒪᒃᑯᓐᓂᖅᓴᓄᑦ ᑲᓇᑕᒥ, ᐅᓂᒃᑳᕆᔭᑦᑎᓐᓂ ᑐᑭᓯᒍᓐᓇᕐᓂᐊᒪᑎᑦᑕᐅᖅ.

ᐃᓚᒃᑲᓄᑦᑕᐅᖅ ᑕᐃᒪᐃᒻᒪᑦ, ᑕᐃᒪᐃᒃᑭᕗᖅ ᐊᓯᖏᓐᓄᑦ ᐃᓚᒌᓄᑦ ᓄᓇᑦᑎᓐᓂ.

ᕿᑭᖅᑕᓂ ᓱᓕᔪᒥᒃ ᑭᒡᓕᓯᓂᐊᖅᑏᑦ ᐃᖅᑲᐅᒪᓇᑦᑎᐊᖅᑐᒥᒃ ᐱᔾᔪᑎᖃᖅᑐᒥᒃ ᐱᓕᕆᐊᒃᓴᐅᓯᒪᕗᖅ ᕿᑭᖅᑕᓂ 
ᐃᓄᖁᑎᖏᓐᓄᑦ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐅᐱᒍᓱᒻᒪᕆᒃᑭᕗᑦ ᑎᒍᒥᐊᖅᑎᐅᓯᒪᓂᕐᒥᓄᑦ ᑕᒪᑐᒥᖓ ᐱᓕᕆᐊᕐᒥᒃ.

E7-1865

ᔫ. ᐅᑲᓕᖅ ᐃᔨᑦᓯᐊᖅ ᐊᖓᔪᖅᑳᖅ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐃᖃᓗᐃᑦ, ᓄᓇᕗᑦ 2013

ᐱᒋᐊᕈᑕᐅᔪᖅ 
ᐱᓕᕆᓂᐅᔪᒥ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑎᓂᑦ
ᐅᓇ ᐱᓕᕆᓂᐅᔪᖅ ᐱᒋᐊᓚᐅᖅᐳᖅ ᓱᕋᐃᓂᐅᔪᒥ ᐊᑯᓂᐅᔪᒥ ᓂᐱᖃᙱᓐᓂᐅᔪᒥ. 1990−ᖏᓐᓂ, ᐃᓄᐃᑦ 
ᐱᓕᕆᓂᖃᕐᔪᐊᓚᐅᖅᐳᑦ ᖃᒪᒋᔭᖃᕐᓂᕐᒥ ᓇᖕᒥᓂᖅ ᐱᓕᕆᐊᕆᔭᖏᓐᓂ ᐅᕘᓇ ᓄᓇᕗᒻᒥ ᓄᓇᑖᕋᓱᐊᕐᓂᕐᒥ 
ᐊᖏᕈᑎᒥ ᐊᒻᒪ ᓴᖅᑭᑎᑕᐅᓂᖓᓂ ᓄᓇᕗᒻᒥ. ᐸᕐᓇᒃᓯᒪᓕᓚᐅᖅᐳᑦ ᖃᐅᔨᓴᕐᓂᕐᒥ ᑕᐃᔅᓱᒪᓂᑐᖃᕐᒥ, ᐃᓚᖃᖅᑐᒥ 
ᓱᔪᐃᓂᐅᔪᒥ ᐱᓕᕆᓂᐅᔪᒥ ᐊᖏᓛᖑᔪᒥ ᐊᓯᔾᔨᕐᓂᐅᔪᒥ, 1950−ᒥ 1975−ᒧᑦ. ᑐᑭᓯᒃᑲᓐᓂᕈᒪᓚᐅᖅᐳᑦ ᓇᖕᒥᓂᖅ 
ᐃᓅᓯᖏᓐᓂ ᐊᒻᒪ ᑕᐃᒃᑯᓄᖓ ᐃᓅᓯᕆᔭᐅᓚᐅᖅᑐᒥ ᐊᖓᔪᖅᑳᖏᓐᓂ, ᐊᑖᑕᑦᑎᐊᒃᑯᖏᓐᓂ ᐊᓈᓇᑦᑎᐊᒃᑯᖏᓐᓂ, 
ᐊᒻᒪ ᖃᑕᙳᑎᖏᓐᓂ ᖃᖓᐅᓂᐅᔪᒥ ᐊᖏᕐᔪᐊᖅᑐᒥ ᓇᓗᓇᖅᑕᐅᓯᒪᔪᒥ ᐆᒪᔪᓄᑦ ᒪᓕᒐᐅᔪᓂ, ᐊᐅᓪᓚᖅᑎᑕᐅᓪᓗᑎᒃ 
ᐃᓕᓐᓂᐊᕆᐊᖅᑎᑕᐅᕙᓚᐅᖅᑐᓂ, ᐃᓅᓕᓴᖅᑕᐅᓂᕐᒧᑦ ᐊᐅᓪᓚᖅᑎᑕᐅᕙᓚᐅᖅᑐᓂ, ᐊᖏᐸᓗᒃᑐᒥ ᐃᓄᒋᐊᖑᔪᓂ 
ᓅᑎᑕᐅᓂᐅᔪᓂ, ᐊᒻᒪ ᓱᕋᒃᓯᒪᔪᓂ ᐱᓕᕆᐊᖑᓂᐊᕐᓂᕋᖅᑕᐅᔪᓂ ᐃᒡᓗᖃᖅᑎᑕᐅᓂᕐᒥ ᐊᒻᒪ ᐃᖅᑲᓇᐃᔮᖃᕐᓂᕐᒧᑦ. 
ᐊᑕᐅᓯᐅᔪᒥ ᐱᓗᐊᖅᑐᒥ ᐃᕐᐱᒋᔭᐅᕐᔪᐊᖅᑐᒥ ᐊᒃᓱᕈᕐᓇᕐᓂᐅᔪᒥ ᓇᑭᙶᕐᓂᖓᓂ ᐊᒻᒪ ᐃᓱᒫᓗᓗᐊᕐᓇᑦᑐᒥ 
ᐃᖅᑲᐅᒪᓂᐅᔪᓂ ᒐᕙᒪᒃᑯᑦ ᐱᓕᕆᐊᕆᔭᖓᓂ ᓄᖑᑎᑦᑎᓂᕐᒥ ᕿᒻᒥᓂᑦ (ᐃᓄᐃᑦ ᕿᒧᒃᓯᐅᑎᖏᓐᓂ ᕿᒻᒥᓂ) ᓄᓇᓕᖕᓂᑦ. 
ᕿᒻᒦᑦ ᐅᑭᖅᑕᐅᒐᔪᓚᐅᖅᐳᑦ ᐃᓂᖅᑎᕆᙱᑦᐊᖅᖢᑎᒃ ᑲᓇᑕᒥ ᐸᓖᓯᒃᑯᓐᓂ ᐊᒻᒪ ᐊᓯᖏᓐᓂ, ᕿᒪᐃᓪᓗᑎᒃ ᐊᒥᓱᓂ ᐃᓄᖕᓂ 
ᐅᑭᐅᒃᑯᑦ ᐃᖏᕐᕋᔾᔪᑎᖃᔮᕈᓐᓃᖅᖢᑎᒃ. ᐃᓕᖅᑯᓯᐅᔪᒥ ᕿᒻᒦᑦ ᐱᓪᓚᕆᐅᓚᐅᖅᐳᑦ ᐊᖑᓇᓱᖕᓂᕐᒧᑦ ᐊᒻᒪ ᐊᐅᓪᓛᕐᓂᕐᒧᑦ, 
ᐊᒻᒪ ᐱᓐᓇᕆᔭᐅᓪᓗᑎᒃ ᐊᐃᑉᐸᕆᔭᐅᓪᓗᑎᒃ, ᐅᓇ ᐱᓕᕆᐊᖑᓂᐅᔪᖅ ᐊᒃᑐᖅᓯᓂᖃᕐᔪᐊᓚᐅᖅᐳᖅ ᖃᓄᐃᙱᑦᑎᐊᕐᓂᐅᔪᒥ 
ᑕᒪᒃᑭᓄᑦ ᐃᓄᖕᓂ ᐃᓚᒌᖑᔪᓄᑦ. ᐊᑐᖅᑕᐅᓂᑯᖓ ᓱᓕ ᐋᓐᓂᕐᓇᖅᐳᖅ ᐊᒥᓱᓄᑦ ᐃᓄᖕᓄᑦ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ. 

ᐊᑯᓂᒻᒪᕆᐊᓗᒃ, ᐊᒥᓱᑦ ᐃᓄᐃᑦ ᐃᓗᐃᓪᓕᕿᓚᐅᖅᐳᑦ ᓂᐱᖃᕐᓇᑎᒃ. ᐊᓯᖏᑦ ᐅᖃᓪᓚᒃᐸᓚᐅᖅᐳᑦ ᓂᙵᐅᒪᓪᓗᑎᒃ, 
ᐅᔾᔨᕈᓱᒃᖢᑎᒃ ᐊᑐᕐᓂᑯᖏᑦ ᒪᓕᒃᑑᔮᕐᓂᖓᓂ ᐊᑐᖅᑕᐅᕙᒃᑐᒥ ᐊᔪᕐᓇᓚᐅᖅᑐᒥ ᑐᑭᓯᔭᕆᐊᒃᓴᖅ, ᑭᓯᐊᓂ ᐱᒻᒪᕆᐅᓂᖓᓂ 
ᑐᑭᓯᐅᒪᓂᕐᒧᑦ ᐊᑲᐅᙱᓕᐅᕈᑕᐅᔪᓂ ᓄᓇᓕᖕᓂ ᐅᓪᓗᒥᐅᔪᒥ. ᐅᑯᐊ ᐃᒃᐱᒍᓱᖕᓂᐅᔪᑦ ᑐᕌᖅᑎᑦᑎᓚᐅᖅᐳᑦ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᓐᓂᑦ (QIA) ᐊᐱᖅᓱᕐᓂᕐᒥ ᐃᓄᑐᖃᕐᓂ 2004−ᒥ ᐊᔾᔨᒌᙱᑦᑐᓂ ᐊᑲᐅᙱᓕᐅᕈᑕᐅᔪᓂ 
ᐱᔾᔪᑎᖃᖅᑐᒥ ᓅᑎᑕᐅᓂᐅᔪᓂ ᓄᓇᓕᖕᓄᑦ. 2007−ᒥ, ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᓴᖅᑭᑎᑦᑎᓚᐅᖅᐳᑦ 
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ (QTC), ᐃᓂᐅᔪᒥ ᐃᓄᐃᑦ ᒪᑐᐃᖓᑦᑎᐊᕐᓗᑎᒃ ᐅᖃᓪᓚᒍᓐᓇᕐᓗᑎᒃ ᐊᔪᕐᓇᖅᑐᓂ 
ᖃᓄᐃᓐᓂᐅᔪᓂ ᐊᕐᕌᒍᒐᓴᓂ ᑭᖑᓂᐊᒍᑦ ᒪᕐᕈᖓᓂ ᓄᓇᕐᔪᐊᒥ ᐅᓇᑕᕐᔪᐊᕐᓂᐅᔪᒥ ᐊᒻᒪ ᑐᑭᓯᐅᒪᒃᑲᓐᓂᕐᓂᕐᒥ ᖃᓄᖅ 
ᓄᓇᓕᐅᔪᑦ ᐋᖅᑭᒃᑕᐅᓚᐅᕐᓂᖏᓐᓂ ᐊᒻᒪ ᐊᑭᓪᓚᕆᖏᑦ ᐊᓯᔾᔨᕐᓂᐅᔪᓄᑦ.

ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᖅᑕᐅᓂᐅᔪᖅ ᒪᕐᕉᖕᓂ ᖃᓂᒌᒃᑐᓂ ᐱᔾᔪᑎᓕᖕᓂ ᖃᓄᐃᓕᐅᕐᓂᐅᔪᓂ. 
ᓯᕗᓪᓕᖅ ᑲᑎᖅᓱᐃᓂᕐᒥ ᓱᓕᔪᓂ ᐅᓂᒃᑲᐅᓯᓂ ᖃᓄᐃᓐᓂᐅᓚᐅᖅᑐᓂ ᕿᑎᐊᓂ 1950−ᒥ ᐊᒻᒪ 1975−ᒧᑦ ᐃᓄᖕᓂ 
ᐊᑐᓚᐅᖅᓯᒪᔪᓂ ᐅᕘᓇ ᐊᔪᕐᓇᖅᑐᐊᓗᖕᒥ ᐱᓕᕆᓂᐅᔪᒥ, ᐊᒻᒪᓗᑦᑕᐅᖅ ᕿᑐᕐᙵᖏᓐᓂ ᐃᖅᑲᐅᒪᐃᓐᓇᖅᑐᓂ 
ᐊᒃᓱᕉᓴᖕᓂᕆᓚᐅᖅᑕᖏᓐᓂ ᐊᖓᔪᖅᑳᖏᓐᓂ ᐊᒻᒪ ᐊᓯᖏᓐᓂ ᐃᓚᖏᓐᓂ. ᑲᒥᓴᓇ ᐃᒡᓗᓕᐅᕐᑎ ᐊᒻᒪ ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑎᒃᑯᑦ ᐃᖅᑲᓇᐃᔭᖅᑎᖏᑦ ᐊᐅᓪᓛᓚᐅᖅᐳᑦ ᑕᒪᒃᑭᓄᑦ 13−ᖑᔪᓄᑦ ᓄᓇᓕᐅᔪᓂ ᕿᑭᖅᑕᓂ ᐊᕕᒃᑐᖅᓯᒪᓂᐅᔪᒥ 
ᕿᑎᐊᓂ ᔭᓄᐊᕆ 2008−ᒥ ᐊᒻᒪ ᒪᐃ 2009−ᒧᑦ, ᐊᒻᒪ ᖃᐃᖁᔨᓪᓗᑎᒃ ᐱᔪᒪᔪᓕᒫᓂᒃ ᓄᓇᖃᖅᑎᐅᔪᓂ ᐅᖃᐅᓯᖃᕐᓂᖏᓐᓂ 
ᐃᖅᑲᐅᒪᓂᖏᓐᓂ ᐊᒻᒪ ᐃᒃᐱᒋᓯᒪᔭᖏᓐᓂ ᖃᓄᖅ ᐃᓅᓯᖏᑦ ᐊᓯᔾᔨᓚᐅᖅᓯᒪᓂᖓᓐᓂ. ᐱᓕᕆᓚᐅᕆᕗᑦ ᑐᓵᑎᑦᑎᓂᐅᔪᓂ 
ᐃᓄᖕᓄᑦ ᓄᓇᓕᐅᔪᒥ ᐋᑐᕚᒥ, ᐊᒻᒪ ᐊᑭᓖᓪᓗᑎᒃ ᐅᑎᒧᑦ ᐳᓚᕋᕐᓂᐅᔪᓂ ᑕᒪᒃᑭᓄᑦ ᓄᓇᓕᐅᔪᓄᑦ 2010 ᐱᒋᐊᕐᓂᐸᓗᐊᓂ 
ᐅᓂᒃᑳᕆᓂᕐᒥ ᓇᓂᔭᐅᓂᐅᔪᓂ ᐊᒻᒪ ᐊᐱᖅᓱᕐᓂᕐᒧᑦ ᐅᖃᐅᓯᒃᓴᐅᔪᓂ ᑐᒃᓯᕋᖅᑕᐅᔪᓄᑦ ᐊᑐᖁᔭᐅᓇᔭᖅᑐᓂ. ᐃᓚᖃᖅᖢᓂ 
ᐊᐱᖅᓱᖅᑕᐅᓂᐅᔪᓂ ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᕆᓚᐅᖅᓯᒪᔭᖏᓐᓂ 2004−ᒥ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᓱᓕᔪᓂ ᐅᓂᒃᑲᐅᓯᓕᐅᓚᐅᖅᐳᑦ 350−ᐸᓗᖕᓂ ᐃᓄᖕᓂ. ᑐᓵᑎᑕᐅᓂᐅᔪᑦ ᐱᓕᕆᐊᖑᓚᐅᖅᐳᑦ 
ᓴᖑᓴᕋᐃᓐᓂᖅᓴᐅᓪᓗᓂ ᑕᐃᒪᐃᒐᔪᒃᑐᓂ ᒪᓕᒐᑎᒍᑦ ᐱᓕᕆᐊᖑᓂᐅᕙᒃᑐᓂ, ᑭᓯᐊᓂ ᓇᓗᓇᐃᖅᓯᓂᕐᒧᑦ ᐱᓪᓚᕆᐅᓂᖓᓂ 
ᐱᓕᕆᐊᒃᓴᐅᔪᒥ, ᑲᒥᓴᓇ ᐃᒡᓗᓕᐅᕐᑎ ᐊᐱᕆᓚᐅᖅᐳᖅ ᑕᒪᒃᑭᓂ ᖁᙱᐊᕐᓂᑰᔪᓂ ᓇᓗᓇᐃᖅᓯᓂᖏᓐᓂ 
ᐅᖃᕋᔭᕐᓂᖏᓐᓂ ᓱᓕᔪᒥᒃ ᐱᐅᓂᖅᐹᖑᔪᒥ ᖃᐅᔨᒪᓂᖏᓐᓂ. ᐃᒃᐱᒍᓱᑦᑎᐊᓚᐅᕆᕗᖅ ᐃᓱᒪᓕᐊᖑᔪᒥ ᓴᓇᔭᐅᔪᒥ 
ᖃᔅᓯᐊᕐᔪᖕᓂ ᐃᓄᖕᓂ ᐊᑐᕐᓂᑯᖏᓐᓂ ᐊᓯᒧᑦ ᑕᑯᔭᐅᖁᔭᐅᙱᓐᓂᖏᓐᓂ.

ᖄᒃᑲᓐᓂᐊᒍᑦ ᐃᓕᑦᑎᓂᕐᒥ ᖃᓄᐃᓐᓂᐅᔪᓂ ᐊᒻᒪ ᐊᒃᑐᐃᓂᐅᔪᓂ ᐅᕘᓇ ᓱᓕᔪᒥᒃ ᐅᓂᒃᑲᐅᓯᓂᑦ, ᕿᑭᖅᑕᓂ ᓱᓕᔪᒥᒃ 
ᑭᓪᓕᓯᓂᐊᖅᑏᑦ ᐱᔭᕇᖅᓯᓚᐅᕆᕗᑦ ᐱᔭᕆᑐᔪᒥᒃ ᐃᑦᑕᕐᓂᓴᓕᕆᓂᕐᒧᑦ ᐱᓕᕆᐊᖑᔪᒥ ᐊᒻᒪ ᐊᐱᖅᓱᓚᐅᖅᐳᑦ ᖃᓪᓗᓈᓂ 
ᐃᖅᑲᓇᐃᔭᓚᐅᖅᑐᓂ ᐊᕕᒃᑐᖅᓯᒪᓂᐅᔪᒥ ᑕᐃᑲᓂ ᐱᓕᕆᓂᐅᔪᒥ. ᐃᓚᒋᔭᐅᔪᒥ ᐃᓄᖕᓂ ᐊᐱᖅᓱᖅᑕᐅᔪᓂ ᖃᔅᓯᒐᓚᖕᓂ 
ᓄᖅᑲᖓᓕᖅᑐᓂ ᑲᓇᑕᒥ ᐸᓖᓯᐅᓚᐅᖅᑐᓂ, ᒐᕙᒪᒃᑯᓐᓂ ᐱᓕᕆᔨᕐᔪᐊᖑᔪᓂ, ᐊᒻᒪ ᐃᓕᓐᓂᐊᕐᓂᐅᔪᒥ ᖃᐅᔨᓴᖅᑎᐅᔪᓂ.

ᑕᑯᒃᓴᐅᓂᐅᔪᖅ
ᐅᓂᒃᑳᖅᑎᑦ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ ᐊᑭᓕᒃᓴᖃᖅᐳᑦ ᐊᒥᓱᓄᑦ ᐊᖑᑎᓄᑦ ᐊᒻᒪ ᐊᕐᓇᓄᑦ ᐅᐸᓚᐅᖅᑐᓂ ᑲᑎᒪᓂᐅᔪᓄᑦ ᐊᒻᒪ 
ᐊᖏᕐᕋᒥᓂᒃ ᒪᑐᐃᖅᓯᓪᓗᑎᒃ ᑐᓂᓯᓂᕐᒥ ᓱᓕᔪᒥ ᐅᓂᒃᑲᐅᓯᓂᑦ. ᐃᓄᐃᑦ ᑐᙵᓱᒃᑎᑦᑎᑦᑎᐊᓚᐅᖅᐳᑦ ᑭᓪᓕᓯᓂᐊᖅᑎᓂ 
ᓄᓇᓕᖏᓐᓄᑦ ᐊᒻᒪ ᐃᓱᒪᖅᓱᖅᖢᑎᒃ ᐅᖃᓪᓚᓚᐅᖅᐳᑦ ᐊᒻᒪ ᓱᓕᓪᓗᑎᒃ ᐃᓅᓯᖏᓐᓂ. ᐱᓯᒪᙱᒃᑯᑎᒃ ᓱᓕᔪᓂ 
ᐅᓂᒃᑲᐅᓯᓂᑦ, ᑭᓪᓕᓯᓂᐊᖅᑏᑦ ᑕᒪᒃᑭᐅᒪᔪᒥ ᑐᑭᓯᑦᑎᐊᕋᔭᓚᐅᙱᓚᑦ ᐃᓄᖕᓄᑦ ᖃᓄᐃᓐᓂᐅᔪᓂ ᑕᒪᑐᒪᓂ ᐱᓕᕆᓂᐅᔪᒥ 
ᐊᖏᕐᔪᐊᖅᑐᒥ ᓅᓐᓂᐅᔪᒥ. ᑐᓂᓯᓚᐅᕆᕗᑦ ᐃᓱᒪᑦᑎᐊᕐᓂᐅᔪᒥ ᐊᒻᒪ ᐱᐅᔪᒥ ᐅᖃᐅᓯᒃᓴᓕᐊᓂ ᐊᒻᒪ ᐃᒪᐃᖁᔨᓇᔭᕐᓂᐅᔪᓂ 
ᐱᔾᔪᑎᖃᖅᑐᒥ ᖃᓄᐃᑦᑑᓂᖏᓐᓂ ᐊᑐᖁᔭᐅᓇᔭᖅᑐᓂ ᖁᕝᕙᖅᓴᐃᓇᔭᖅᑐᒥ ᓴᐃᒻᒪᖃᑎᒌᖕᓂᐅᔪᒥ ᐃᓄᖕᓂ ᐊᒻᒪ 
ᒐᕙᒪᐅᔪᓄᑦ. ᑕᒪᒃᑭᐅᒪᔪᒥ ᑎᑎᕋᖅᓯᒪᓂᐅᔪᒥ ᐃᓄᖕᓂ ᐃᓚᓕᐅᔾᔭᐅᓯᒪᕗᖅ ᑎᑎᕋᖅᓯᒪᓂᐅᔪᒥ ᐅᓂᒃᑳᖅᑎᓂ ᕿᑭᖅᑕᓂ 
ᓱᓕᔪᒥᒃ ᑭᓪᓕᓯᓂᐊᖅᑏᑦ ᐃᑭᐊᖅᑭᕕᖓᓐᓂ.

ᐃᑦᑕᕐᓂᓴᓕᕆᓂᕐᒧᑦ ᑎᑎᖅᑲᖁᑕᐅᔪᓂ ᐊᒻᒪ ᐅᖃᓕᒫᒐᓕᐊᓂ
ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᖃᐅᔨᓴᕐᓂᐅᔪᒥ ᑲᑎᙵᔪᓂ ᑲᑎᖅᓱᐃᓚᐅᖅᐳᑦ ᐊᒻᒪ ᕿᒥᕐᕈᓪᓗᑎᒃ ᐊᑐᐃᓐᓇᐅᔪᒥ 
ᐃᑦᑕᕐᓂᓴᓕᕆᓂᕐᒥ ᐊᒻᒪ ᒪᕐᕈᖓᓂ ᓇᑭᙶᕐᓂᐅᔪᒥ ᐱᓕᕆᓂᐅᔪᒥ ᑕᐅᑐᒃᑕᑐᐊᖃᑲᐃᓐᓇᕐᓂᐅᔪᒥ, 1950−ᒥ 1975−ᒧᑦ. 
ᐅᓇ ᐃᓚᖃᓚᐅᖅᐳᖅ ᖃᐅᔨᓴᕐᓂᐅᔪᓂ ᐊᑑᑎᓕᖕᓂ ᑎᑎᖅᑲᖁᑕᐅᔪᓂ ᐅᖃᓕᒫᒐᖃᕐᕕᖕᒥ ᐊᒻᒪ ᐃᑦᑕᕐᓂᓴᓕᕆᓂᕐᒧᑦ 
ᓄᓇᑦᓯᐊᕐᒥ, ᑲᓇᑕᒥ ᐸᓖᓯᒃᑯᓐᓂ, ᓂᐅᕕᖅᑎᒃᑯᓐᓂ (Hudson’s Bay Company), ᐊᒻᒪ ᐋᖕᓕᑲᓂ ᐊᒻᒪ ᐃᒃᓯᕋᕐᔪᐊᒃᑯᓐᓂ 
ᑎᒥᖁᑕᐅᔪᓂ. ᑕᐅᓴᓐ−ᒐᓚᖕᓂ ᑎᑎᖅᑲᖁᑕᐅᔪᓂ ᖃᕋᓴᐅᔭᒃᑰᖅᑎᑕᐅᓚᐅᖅᐳᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ 
ᖃᐅᔨᓴᖅᑕᐅᓂᕐᒧᑦ ᑎᑎᕋᖅᓯᒪᔪᓂᒃ ᖃᐅᔨᓴᖅᑕᐅᓯᒪᔪᓂ ᑲᑎᖅᓱᖅᑕᐅᓂᐅᔪᓂ.

ᓄᓇᙳᐊᑦ
ᓄᓇᙳᐊᑦ ᑐᓂᓯᕗᑦ ᐱᒻᒪᕆᐅᔪᓂ ᐅᓂᒃᑳᕆᓯᒪᓂᐅᔪᓂ ᖃᓄᖅ ᐃᓄᐃᑦ ᐃᓅᕙᓚᐅᕐᓂᖏᓐᓂ ᐊᒻᒪ ᐊᑐᖅᖢᑎᒃ ᓄᓇᕗᒻᒥ 
ᐊᕙᓗᓯᒪᔪᒥ ᒫᓐᓇᐅᔪᒥ−ᐅᓪᓗᒥᒥ ᓄᓇᓕᖏᓐᓂ. ᐅᑯᐊ ᓄᓇᙳᐊᑦ ᐊᖏᕐᓂᖃᙱᓚᑦ ᑕᐃᒪᐃᒐᔪᒃᑯᒥ ᐃᓱᒪᒋᔭᐅᓂᐅᔪᒥ 
ᖃᓪᓗᓈᑦ ᓄᓇᖓᓐᓂ ᐅᑭᐅᖅᑕᖅᑐᑦ “ᐃᓄᖃᙱᓐᓂᖓᓂ.” ᖄᒃᑲᓐᓂᐊᒍᑦ ᑕᑯᒃᓴᐅᑎᑦᑎᓂᕐᒥ ᐃᓂᐅᔪᓂ ᐃᓚᒌᑦ 
ᓄᓇᒋᕙᒃᑕᖏᓐᓂ, ᐅᓂᒃᑳᕆᓂᐅᔪᒥ 1900−ᖏᓐᓂ ᓄᓇᙳᐊᓂ ᐃᓚᖃᖅᐳᖅ ᐃᓂᐅᔪᒥ ᐊᑎᖏᓐᓂ ᓇᓗᓇᐃᖅᓯᔪᒥ 
ᖃᓄᖅ ᐃᓄᐃᑦ ᖃᐅᔨᒪᓂᖏᓐᓂ ᐊᒻᒪ ᐊᑐᖅᐸᓚᐅᕐᓂᖏᓐᓂ ᓄᓇᒥ, ᓴᓂᓕᐊᓂ ᐊᐅᓪᓛᖅᐸᖕᓂᖏᓐᓂ ᐊᖅᑯᑎᖏᓐᓂ, 
ᐊᒻᒪ ᐱᐅᓛᖑᔪᓂ ᐃᓂᐅᔪᓂ ᐊᖑᓇᓱᒡᕕᐅᕙᒃᑐᓂ. ᑕᐃᒪᐃᑦᑐᒥ ᑐᓴᒐᒃᓴᓂ ᐋᖅᑭᒃᑕᐅᕙᓪᓕᐊᓕᓚᐅᖅᐳᖅ ᐸᐃᑉᐹᑎᒍᑦ 
1840 ᓯᕗᓂᐊᓂ. ᑭᓯᐊᓂ, ᐃᓚᖏᓐᓂ ᑕᒪᒃᑭᐅᒪᓛᖑᔪᒥ ᓄᓇᙳᐊᓂ ᑕᐃᒃᑯᐊ ᓴᖅᑭᑎᑕᐅᓯᒪᔪᓂ ᐃᓄᖕᓂ ᐃᓄᐃᑦ ᓄᓇᒥ 
ᐊᑐᖅᑕᐅᓂᖓᓄᑦ ᐊᒻᒪ ᐃᓄᖃᕐᓂᖓᓂ ᐱᓕᕆᐊᒃᓴᐅᔪᒥ (1976) ᐊᒻᒪ ᓄᓇᕗᒻᒥ ᓄᓇᙳᐊᖑᔪᒥ (1992).

ᖄᒃᑲᓐᓂᐊᒍᑦ ᑐᓴᒐᒃᓴᐃᑦ (2024 ᑎᑎᕋᖅᓯᒪᓂᐅᔪᖅ)
ᐅᓂᒃᑳᓕᐊᑦ ᑎᑎᕋᖅᑕᐅᒋᐊᙵᓚᐅᖅᑐᑦ 2010−ᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᒃᑯᑦ ᐅᕘᓇ ᑎᓕᐅᕆᔭᐅᓂᖓᓂ 
ᔭᐃᒥᓯ ᐃᒡᓗᓕᐅᕐᑎ, ᑲᒥᓴᓇ, ᐊᒻᒪ ᒫᑕᓕᓐ ᕆᐊᑦᕘᓐ, ᐃᓱᒻᒥᖅᑐᐃᔨ, ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑏᑦ. ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖏᑦ ᐱᓕᕆᐊᒃᓴᐅᔪᒧᑦ ᐊᐅᓚᑦᑎᔨᐅᔪᑦ 2013−ᒥ ᐅᑯᐊᖑᓚᐅᖅᐳᑦ ᐸᑕᓂ ᔅᑳᑦ, ᓇᕙᕋᓇ ᐸᕗᕆᑦᔅ, ᐊᒻᒪ 
ᓵᓐᑐᕋ ᖃᐅᓐᓇᖅ.

ᓯᕗᓪᓕᐅᓪᓗᑎᒃ ᑎᑎᕋᖅᑎᐅᔪᑦ ᑕᒪᒃᑭᒐᓚᖕᓂ ᐅᓂᒃᑳᓕᐊᖑᔪᓂ ᐅᑯᐊᖑᓚᐅᖅᐳᑦ ᔫᓕ ᕼᐃᐊᕆᔅ, Contentworks Inc. 
ᐊᒻᒪ ᕕᓕᑉ ᐱ. ᒎᓪᑦᕆᖕ, Ph.D. ᑎᑎᕋᕐᓂᕐᒧᑦ ᐊᒻᒪ ᖃᐅᔨᓴᕐᓂᕐᒧᑦ ᐃᑲᔪᖅᓱᐃᓂᐅᔪᒥ ᑐᓂᔭᐅᓚᐅᖅᐳᖅ ᔫᓐ ᐹᑦ ᒥᓗᕐ, ᕗᕌᓐᓯᔅ 
ᓚᕙᒃ, ᕋᐃᔭᓐ ᓵᑯᓪᑎᓐ, ᕗᐹᖕᒃ ᔭ. ᑕᔅᑐᕐ, ᐋᓇ ᒋᐅᓪᒧᕐ, ᐋᓕᔅ ᒐᓚᐃᔅ, ᑎᕇᓴ ᐃᐊᑯᐸᓕ, ᓇᑖᓴ ᒧᐊᕆᓴᓐ, ᓕᓐᑕ ᕌᑦᕗᑦ ᐊᒻᒪ 
ᐳᕋᐃᔭᓐ ᑳᒧᕆᓐ. 

ᐃᓄᒃᑎᑑᕆᔭᐅᓂᖓᓂ ᑲᑎᙵᓂᐅᔪᑦ ᐅᓂᒃᑳᓕᐊᓄᑦ ᑎᑎᕋᖅᑕᐅᔪᓄᑦ 2013−ᒥ ᐃᓚᖃᓚᐅᖅᐳᑦ ᔭᐃ ᐊᕐᓇᒃᑲᖅ, ᒪᓕ ᑰᓕ, 
ᔪᓕᐊ ᑕᒻᓴᓴᓐ, ᕗᕌᓂᑲ ᑑᕗᕐ, ᐃᓕᓴᐱ ᐃᑭᓪᓗᐊᖅ, ᐃᒪᓕ ᐃᕐᓂᖅ, ᑕᐃᕕᑦ ᔪᐊᓇᓯ, ᓕᐅᓂ ᑲᑉᐱ, ᐳᔾᔪᑦ ᑯᓱᒐᖅ, ᓃᓇ ᑑᑑ, 
ᐊᒻᒪ ᐸᓛᓐᑎᓇ ᑐᓗᒑᕐᔪᒃ. 

ᐱᓕᕆᓂᐅᔪᒥ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᐊᔪᕐᓇᕋᔭᓚᐅᖅᐳᖅ ᑮᓇᐅᔭᑎᒍᑦ ᐃᑲᔪᖅᓱᐃᓂᖃᓚᐅᙱᒃᑯᓐᓂ 
ᐅᑯᓇᓂ ᑲᑐᔾᔨᖃᑎᒌᖑᔪᓂ: ᕿᑭᖅᑕᓂ ᐃᓄᐃᑦ ᑲᑐᔾᔨᖃᑎᒌᖏᑦ; ᓄᓇᕗᒻᒥ ᑐᙵᕕᒃᑯᑦ; ᒪᑭᕕᒃ ᑎᒥᖁᑕᐅᔪᑦ; ᐅᐊᓪᑐᕐ ᐊᒻᒪ 
ᑕᖕᑲᓐ ᒍᐊᑕᓐ ᑐᙵᕕᐅᔪᒥ; ᕘᖅᑎᐊ; ᐃᓄᐃᑦ ᖃᖓᑕᓲᖓ; ᐅᓈᓕᒃ ᖃᖓᑕᓲᖅᑏᑦ; ᑭᐊᓐ ᐳᐊᕆᒃ ᖃᖓᑕᓲᖅᑏᑦ ᓕᒥᑎᑦ.

ᐅᓂᒃᑳᓕᐊᓂ ᑲᑎᖅᓱᐃᓯᒪᓂᐅᔪᑦ
ᐃᓗᓯᑦᑎᒍᑦ ᖃᓄᐃᓐᖏᓯᐊᕐᓂᖅ 
1950-1975

ᑭᓪᓕᓯᓂᐊᖅᑏᑦ 
ᑭᖑᓪᓕᐹᕐᓯᐅᑎᒋᓪᓗᒋᑦ 
ᐅᓂᒃᑳᖏᑦ: ᑲᔪᓯᑎᑦᑎᓂᖅ 
ᓴᐃᒻᒪᖃᑎᒌᓐᓂᕐᒥ

ᕿᒥᕐᕈᔭᐅᓂᖏᑦ ᐸᓖᓯᒃᑯᑦ ᐊᒻᒪᓗ 
ᐃᓄᐃᑦ ᕿᒻᒦᔭᖅᑕᐅᓂᖏᑕ 
ᒥᒃᓵᓄᑦ ᐅᓂᒃᑳᑦ

ᐃᒃᐱᐊᕐᔪᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑲᖏᖅᑐᒑᐱᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐊᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᒡᓗᓕᕆᓂᖅ ᐃᒡᓗᓕᕆᔨᑦ 
ᕿᑭᕐᑖᓗᖕᓂ 1950-1975

ᐃᓕᓐᓂᐊᕐᓂᖅ ᕿᑭᖅᑖᓗ  
1950-1975

ᐃᖃᓗᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᑭᒻᒥᕈᑦ ᓄᓇᓕᖕᓂ ᐊᑐᖅᑕᐅᓂᑯᓂ, 
1950-1975

ᑭᙵᐃᑦ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓅᒋᐊᕐᓂᖏᑦ ᐃᓄᐃᑦ ᐃᓅᓯᖏᑦᑕ 
1950-1975

ᐱᐅᓯᐅᓯᒪᔪᖅ ᐸᓖᓯᓄᑦ 
ᕿᑭᖅᑖᓗᒻᒥ 1950-1975

ᐸᖕᓂᖅᑑᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐱᕙᓪᓕᐊᔪᓕᕆᓂᖅ 
ᒪᑭᒪᔾᔪᑎᔅᓴᓕᕆᓂᖅ ᕿᑭᖅᑖᓗᒻᒥ 
1950-1975

ᒥᑦᑎᒪᑕᓕᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᑭᖅᑕᕐᔪᐊᖅᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᕿᒻᒦᑦ 1950-1975

ᖃᐅᓱᐃᑦᑐᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᑭᓗᐊᖅ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᓴᓂᕋᔭᒃ ᓄᓇᓕᖕᓂ 
ᐊᑐᖅᑕᐅᓂᑯᓂ, 1950-1975

ᐃᓱᒪᒋᐊᓐᖓᐅᑎᖏᑦ 
ᑲᓇᑕᒥ ᓵᓚᖃᑖᖅᑲᕐᓂᕐᒥᑦ: 
ᒐᕙᒪᒃᑯᑦ ᐊᖏᔪᖅᑲᐅᑎᑦ 
ᐱᔪᓐᓇᐅᑎᖃᖅᑐᑎᒃ ᐊᒻᒪᓗ 
ᕿᑭᖅᑖᓗᒻᒥ

ᐊᒥᓱᓂ ᐊᕐᕌᒎᔪᓂ, ᐃᓄᐃᑦ ᐃᓄᑐᖃᐃᑦ ᕿᑭᖅᑕᓂ (ᕿᑭᖅᑖᓗᖕᒥ) ᐊᕕᒃᑐᖅᓯᒪᓂᐅᔪᒥ ᐸᒡᕕᓵᕆᔭᐅᓂᖏᓐᓂ 
ᐃᓗᑐᔪᒥ ᐃᔨᖅᓯᒪᓂᐅᔪᒥ ᔭᒐᐃᓂᐅᔪᒥ ᐃᖅᑲᐅᒪᓪᓗᑎᒃ ᖃᓄᖅ ᐃᓅᓯᖏᑦ ᐊᓯᔾᔨᓚᐅᕐᓂᖏᓐᓂ ᐊᕐᕌᒍᒐᓴᓂ 
1950 ᑭᖑᓂᐊᓂ. ᐱᔾᔪᑎᖃᖅᑐᓂ ᐅᓂᒃᑳᓕᐊᓂ ᐊᒻᒪ ᐊᓯᐊᒎᖅᑐᓂ ᖃᐅᔨᓴᖅᑕᐅᓂᐅᔪᓂ ᐆᒥᖓ ᑲᑎᙵᓂᐅᔪᒥ 
ᕿᒥᕐᕈᕗᖅ ᐱᔾᔪᑎᖃᖅᑐᓂ ᓴᖅᑭᓚᐅᖅᑐᓂ ᐱᓕᕆᑎᓪᓗᒋᑦ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ. 
ᐱᒋᐊᓚᐅᖅᑐᒥ ᑐᑭᓯᒋᐊᕐᓂᕐᒥ ᖃᐅᔨᒐᓱᖕᓂᐅᔪᒥ ᑐᖁᕋᐃᓂᐅᔪᒥ ᕿᒧᒃᓯᐅᑎᓂ ᕿᒻᒥᓂᑦ ᕿᓚᒻᒥᐅᔪᒥ 
ᐱᕈᓚᐅᖅᐳᖅ ᐃᓚᖃᕐᓂᖓᓂ ᐊᓯᖏᓐᓂ ᐊᑐᖅᑕᐅᓂᑯᓂ ᑲᒪᓇᖅᑐᓂ ᐱᖅᑯᓯᕆᙱᑕᓄᑦ ᐱᐅᓯᖃᓕᖅᑎᑕᐅᓂᕐᒥ 
ᐊᓯᔾᔨᕐᓂᐅᔪᓂ.

ᑲᒥᓴᓇ ᔭᐃᒥᓯ ᐃᒡᓗᓕᐅᕐᑎᐅᑉ ᑭᖑᓪᓕᖅᐹᖑᔪᒥ ᐅᓂᒃᑳᓕᐊᖓ, ᑕᐃᒎᓯᓕᖕᒥ ᑎᑭᐅᑎᓂᖅ ᓴᐃᒻᒪᖃᑎᒌᖕᓂᕐᒥ, 
ᐊᒻᒪ 22−ᖑᔪᓂ ᐃᓚᒋᔭᐅᔪᓂ ᐱᔾᔪᑎᖃᖅᑐᓂ ᐊᒻᒪ ᑕᐃᔅᓱᒪᓂᑐᖃᖅ ᐅᓂᒃᑳᓕᐊᓂ ᑎᑎᕋᖅᑕᐅᔪᓂ ᕿᑭᖅᑕᓂ 
ᐃᓄᐃᑦ ᑲᑐᔾᔨᖃᑎᒌᖑᔪᓂ ᐃᓄᒃᑎᑐᑦ ᐊᒻᒪ ᖃᓪᓗᓈᑎᑐᑦ ᓄᕕᓯᕗᖅ ᑕᑯᒃᓴᐅᓂᐅᔪᒥ ᓱᓕᔪᒥᒃ ᐅᓂᒃᑲᐅᓯᓂᑦ ᐊᒻᒪ 
ᑎᑎᖅᑲᖁᑕᐅᔪᓂ ᑲᑎᖅᓱᖅᑕᐅᔪᓂ ᑕᐃᑲᓂ ᕿᑭᖅᑕᓂ ᓱᓕᔪᒥᒃ ᑭᓪᓕᓯᓂᐊᖅᑎᓂᑦ ᒪᓕᒃᑐᒥ 1950-1975−ᒧᑦ 
ᐱᓕᕆᓂᐅᔪᒥ.


